
	“Улсын хэвлэлийн газар” Улаанбаатар хотноо 1989 онд эрхлэн хэвлүүлсэн номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2025 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

НЭГДҮГЭЭР ХЭСЭГ

	I

	Өдөр хэрд уулсын өвөр бэлээр өлгийтэй нялхас илчээр амьсгалах мэт агаар хэсэгхэн зуур уясан завдсанаа тэнгэр гэнэт хуйсганаж, мөсөн голын зүгээс салхи хөдлөөд хаа л бол шургалах үдшийн бүрий яагаа ч үгүй эрт хавцал ангалаар мяраан айсаж, цастай, жавартай хүйтэн шөнө болохын шинж орлоо.

	Тэр хавьд цас ихтэй байлаа. Гай газар дороос гэгчээр гэнэт дүрэлзсэн түймэр шиг газар тэнгэр нийлсэн их шуурга энэ нутагт хоёр гурав хоногийн өмнө тавьж Иссыккуль орчмын уул нурууг нэлд нь цасаар хучжээ. Цасан уулга дунд уул хад ч, огторгуй тэнгэр ч, ер нүдэнд торох бүхэн үзэгдэхээ болиод үнэхээр аймшигтай юм болжээ. Тэгснээ орон дэлхий нам гүм болж, огторгуй тэнгэр цэлмэн онгойлоо. Цасан шуурга намдахад хунгар цасанд дарагдсан уулс хорвоогоос үүрд таслагдсан мэт чимээ аниргүй дүнсийх ажаам.

	Тэр нэгэн үдшийн цагаар Узун-Чатын анагаар, салхин сэнсрэх өндөрт үүлэн хуралдуулж будантах Ала-Монгюгийн мөст давааны зүг яваа нэгэн том нисдэг тэрэгний л чимээ дуулдан байснаа ойртон ойртож, чангаран чангарч, хувь хором тутам хүчтэй болон хүржигнэсээр, удалгүй их дайдыг ганцаараа эзэгнэн нижигнэж дуу, гэрэл хоёроос өөр юу ч үл хүрэх мөст ян сарьдаг ноён шовх оргилын дээгүүр бүхий л анир чимээг дарж нүргэлэн түгвэй. Тэр чимээ халил цохио, хавцал цавчилд хадан зэтэлж хаашаа ч зайлахын амжилгүй дээрээс дарчих гэж байгаа мэт орой дээр нажигнах нь, энэ чигээрээ жаахан байзнаваас уул хад эмбэрч, уршиг урхагтай юм болох нь уу гэмээр байлаа.

	Нэгэн эгзэгтэй үед нээрээ л ингэж, нисдэг тэрэгний зорих чигт, салхинаа нүцгэрсэн цавчим хэжлүүрээс хэсэгхэн асга нүргээний долгионд цохиулж шаргин гулссанаа шившсэн цус шиг дорхноо тогтчихов. Гэвч гулгамхай хөрсний энэ хэрийн доргиход л хэд хэдэн луг чулуу хясаан дээрээс ховхрон унаад уруугаа өнхрөн улам хурдалж ойж бөмбөрсөөр хайрга, шороо хаман манаргаж, уулын хормой дахь бургас, тошлогийн бутыг их бууны сум аятай зад цохин хөр цасыг цөм аваад хадны хөмсөг дор, бургас бурааны ард, харзлан урсах бүлээхэн жижиг горхины дэргэдэх ангархайд хөх чонын зассан үүрэнд хар эрчээрээ хүрвэй.

	Акбара хэмээх гичий чоно өнхрөн ирэх чулуу, үсрэн цацагдах цаснаас зулран, ангалын гүн рүү яргаснаа нум мэт хөвчрөн сэрвээнийхээ үсийг босгож, юутай ч үзэлцэхэд бэлхэн болоод, бүрэнхийд адтай гэрэлтэх нүднээсээ очнууд шидлэн урагш ширтжээ. Уг нь бол айхын ч хэрэггүй байжээ. Ээрэм цагаан талд л энэ нисдэг тэрэг аймшигтай, Сэнс юугаа чих дүлийртэл исгэрүүлэн, шүршдэг буугаараа тачигнатал буудсаар сална гэж байхгүй, нэхэж гүйцээд ирэхэд үү, энэ орчлонд түүнээс аврах юм даанч байхгүй шургаад нуугдчих завсар заалхай ч олдохгүй. Хөөгдөж туугдаж явахад дээшээ гаръя тэнгэр хол, доошоо оръё газар хатуу юм билээ.

	Ууланд бол ондоо хэрэг ээ. Энд зугтаачхаж хэзээ ч болно аятайхан нуугдчих, аюулыг хүлээзнээд өнгөрүүлчих газар хэзээ ч олдоно. Ууланд нисдэг тэрэгнээс айх юмгүй. Харин нисдэг тэрэг өөрөө уулнаас айгууштай.

	Гэвч сурсан юмыг сураар боож болдоггүй болохоор айдас аргагүй л хүрнэ. Нисдэг тэргийг дөтлөхөд гичий чоно чанга гасалж биеэ хураан, толгойгоо нугжийлгаад өөрийн эрхгүй айсандаа тэсвэр алдан мөлхөж, шүдээ шийдэмгий бөгөөд заналтай тачигнуулан байраасаа зайлалгүй тулалдахад бэлтгэсэн нь гарч ирэнгүүтээ л газар хөдлөхийн дайтай хад чулуу буулган хавцлын дээгүүр хүрчигнэх төмөр мангасыг айлган зугтаалгах гэж найдсан мэт ээ.

	Акбарагаа хөл хүндэрснээс хойш үүрэндээ бус, үүрнийхээ өмнөх бураан дотор голдуу байх болсон азарган чоно Ташчайнар түүний сандран улихад нүх рүүгээ өнгийв. Нэг зууснаа тавьж үзээгүйн учир Ташчайнар буюу Чулуу үйрүүлдэг гэж нутгийн хоньчдын нэрлэх болсон азарган чоно гичийнхээ хэвтэр тийш мөлхөж очоод, түүнийг гай зэтгэрээс биеэрээ халхлах мэт нөмөрлөж, аргадангуй хүржигнэнэ. Гичий чоно Ташчайнарын бөөрийг налснаа улам шахан наалдаж шударгагүй тэнгэрийг ч дуудав уу, шал ондоо юм ч урив уу эсвэл заяа тавилан муутайдаа ч гутран гомдов уу, гаслан гангинаж, нисдэг тэргийг хүглэгэр том Ала-Монгюгийн цаагуур далдраад үүлэн цаанаас дуу нь дуулдахаа байсан хойно ч тайтгарч чадахгүй бөмбөгнөтөл чичирч байлаа.

	Сансрын аниргүйд орчихсон мэт гэв гэнэт чив чимээгүй болоход гичий чоно хэвлийдээ бэлтрэгийнхээ хөдлөхийг тодхон мэдрэв. Акбара гөрөө анх хийж үзэж байхдаа нэг том туулай барьсанд яг тийм юм болж билээ. Тэр туулайн гэдсэнд үл үзэгдэх, нүднээс далд нэгэн амьтан хөдөлж байх мэт болсонд залуу сониуч чоно тэр хачин юмыг сонирхож, барьсан амгаа итгэлгүйхэн хачирхан харж, танин байж билээ. Тэр нь хачин жигтэй, харваас ойлгомжгүй байсан тул муур муужирсан хулганаар нааддаг шиг тэр үзэгдэхгүй хөдөлж байгаа юмтай тоглох гэж оролдсон сон. Одоо өөрийнхөө гэдсэнд бас тийм амьд юм байгааг мэджээ. Хөндлөнгийн гай дайрахгүй бол хоёр нэгэн долоо хоноод төрөх тэр амьтад бид энд байна гэх шиг хөдөлж билээ. Гэвч хараахан төрж амжаагүй байгаа бяцхан амьтад эхийнхээ биетэй амин хүйгээр холбогдож яс махных нь хэсэг болж байгаа учир эхийнхээ айж сандарсныг дөнгөж бүрэлдэж байгаа бүдэг бадаг зөнгөөрөө мэдэрчээ. Эхийнх нь айдас тийнхүү цусаар дамжин очсон учир тэд ч бас айж тэднийг тосож байгаа гадаад ертөнц дайсагнасан бодит орчинтой анх эчнээ танилцаж байгаа нь тэр байлаа. Тиймээс ч хэвэлдээ хөдөлж, эхийнхээ зовлонг хуваалцсан нь тэр буюу.

	Акбара хэвэлдээ санаа зоригоос гадуур болж байгаа юмыг чагнаархан догдлов. Гичий чонын зүрх булгилан хэвэлдээ тээж яваа тэр жаахан амьтдыг өмгөөлөн хамгаалах шийдвэр зоригоор дүүрээд ирвэй. Одоо бол Акбара хэнтэй ч болов огт эргэлзэх юмгүй үзэлцэх сэн билээ. Үр үндсээ үлдээх төрөлхийн их совин татжээ. Тэгвэл үрээ хайрлах хайр хамаг биеэр нь халуу оргиулан түгж хажууд нь бэлтрэг нь байсан сан бол эрхлүүлмээр, ээв дулаацуулмаар, уургаа шимүүлмээр болж ирлээ. Энэ бол жаргахын совин байлаа. Тийнхүү хайраа хүрэхэд, өөхийг нь даган улайн томорсон хоёр эгнээ хөх ивлэх мэт болоход нүдээ анин гийнаж үүртээ багтахын хэрээр бүхий л биеэрээ алгуурхан агаад таатайхан тэрийж, бүр тайвшраад буурал дэлт Ташчайнар руугаа бас дахин налбай. Ташчайнарын хүч их, арьс илчтэй, үс нь өтгөн зөөлөн ажгуу. Энэ дүнсгэр Ташчайнар хүртэл эх чонын сэтгэлийг ойлгож, гэдсэнд нь юу болж байгааг зөнгөөрөө мэдээд бас л уярчээ. Ташчайнарыг чихээ сортойлгон зантгар том толгойгоо өргөхөд нь хөнхгөр хар нүдний хүйтэн цөцгийн сүүмгэр харц голтосхийн нэг л аятайхныг зөгнөсөн бүдэг бадаг шинж тодорсхийжээ. Ташчайнар сөөнгөтөн ханиалгаж цэнхэр нүдэн гичийдээ сайныгаа, юу л гэвэл нь дагаж, өмөөрөн хамгаалахад бэлхнээ үзүүлэн, цээжээ хүрчигнүүлэн толгой түрүү ялангуяа гялалзсан цэнхэр нүд, хамар, амыг нь далбагар халуун, нойтон хэлээрээ долоож гарав. Акбара Ташчайнартаа ийнхүү долоолгож байхдаа дуртай. Ташчайнар нь сэртэнтэн наалдаж, цус чинэрснээс ихэд халж, могой мэт гүрвэлзэн, хурдан налархай болчихсон хэлээрээ долоох нь сайхан. Гэвч Акбара үүнийг нь эхлээд төдий л тоохгүй байгаа дүр үзүүлнэ. Сайн идэж сая дүүрсний дараа тайван амар, тааваараа жаргалтай байхад эр чоно нь зөөлхөн нойтон хэлээрээ долоох нь мөн сайхан байх ажээ.

	Энэ догшин хоёр араатны магнай, ухаан нь Акбара болж, ав хоморго эхлэн үүсгэдэг, Ташчайнар нь гичийнхээ хүссэнийг яв цав биелүүлдэг итгэлтэй, найдвартай, цуцашгүй хүч нь болдог байжээ. Тэр хоёр ийм л явж ирж. Ганц удаа л санаандгүй хачин явдал болж, эр чоно нь үүр цайтал алга болоод өөр гичийн үнэр, хэдэн арван мод газраас эрэгчин чоно дуудаж хооронд нь хэрэлдүүлж байдаг ичгүүргүй завхуул өлөгчний бөөлжис хутгам шинхэг ханхлуулсаар ирсэнд Акбарагийн хар хор хүрч, уур хилэн нь бадарч, төдхөн зангаа хувилгаад даланд нь соёогоо гэнэт шигтгэжээ. Тэгээд муу тэнэгийг хэдэн өдөр араасаа царайчлуулан хазгануулж, өөрийнх нь бус өрөөлийн юм шиг хавьтуулахгүй, ульж гуйхад нь ч тал өгөлгүй хашрааж, хэрэв түүнийг эзэрхэж эзэмдэх гэх юм уу, аргадаж долигонох гэж ойртох л юм бол хүчээ үзэхээс буцахгүй явжээ. Акбара юуны төлөө толгой болж, Ташчайнар яагаад хөл болдог билээ дээ.

	Одоо Акбара жаал тайвширч, Ташчайнарын ханхар хажуу бөөрөнд нь дулаацаад айхад нь хамт зовж, биедээ дахин итгэл олоход нь тусалсанд баярлаад түүний энхрийлэн таалахад дургүйлхсэнгүй, харин ч хариуд нь хоншоорыг нь хоёронтоо долоож, сандарсан нь бас сайн намдаагүй чичрүүдэс нь гэнэт гэнэт хүрээд байгааг дарж, биеэ чагнаад хараахан төрөөгүй байгаа бэлтрэгүүд гэдсэнд нь нэг л хачин, тайвангүй байгааг мэдэж энэ үүр, булан дахь цас зуд, алгуурхан нөмрөх жавартай шөнө эд л байгаа орчныхоо эрхийг дагасан авай. Гичий чоныг айлган донсолгосон тэр өдөр тийнхүү өнгөрлөө. Эх амьтны төрөлхийн арилшгүй зөнгөөрөө өөртөө төдийгүй удахгүй энэ үүрнээ гарах бэлтрэгтээ зовжээ.

	Чухамхүү тэднийг л гэж эр чонотойгоо хоёул хадны хөмөг доорх гүн ангалд бургас бураа, нүүл дархи, нураг чулууны дунд энэ үүрийг олж засаад үр зулзагаа төрүүлэх, энэ дэлхийд толгойгоо хавчуулах оронтой болсон сон билээ.

	Тэгээд ч Акбара Ташчайнар хоёр энэ нутагт өөр газраас дайжиж иржээ. Гярхай нүдээр харах юм бол тэр хоёр нутгийн ижлүүдээсээ гаднах галбираараа ялгаатай байлаа.

	Хамгийн түрүүнд гэхэд л омруунаас нь аваад хоёр далыг нь даган сэрвээн дээр нь нийлсэн, мөнгөн сортой буурал сахлаг хэвнэг мэт цайвар зогдрыг нь харахад талын чонын байдалтай. Акжал буюу дэлт саарлууд Иссыккуль орчмын хангайн чононоос биеэр том. Хэрвээ хүн Акбараг ойроос харсан бол тунгалаг цэнхэр нүдтэйд нь гайхах сан билээ. Ийм явдал өдрийн од шиг цөөн. Ер цорын ганц нь ч энэ байж болзошгүй. Эндхийн малчид гичий чононд Акдалы буюу өөрөөр хэлбэл Цагаан сэрвээт нэр өгсөн боловч хэлний хувирах хуулиар тэр нь Акбара буюу агуу болон сунжирч зөн бэлгийн шинжтэй болсныг хэн ч анзаарсангүй.

	Жилийн өмнө энэ нутагт дэлт саарлуудын бараа туруу байсангүй. Нэг өдөр л гэнэт үзэгдэж түүнээс хойш зожигдуухан яваа нь харагдах болжээ. Эхний үед ирүүл хоёр эндхийн чонотой тулгарахаас дөлсхийн, тэдний эзэмшлийн эл хульдуухан газрыг бараадасхийж, олдсон юухан хээхнээрээ өл залгаж, тэр ч байтугай идэш хайж тариан талбай, хүн зонтой хөндий хүртэл уруудаж байсан боловч нутгийн сүрэгт нийлсэнгүй Цэнхэр нүдэн гичий ижил бус сүрэгт нийлж өрөөлийн эрхэнд явахааргүй өөрийн гэсэн араншинтай байжээ.

	Цаг гэдэг хамгийг шүүн тунгаагч болой. Яваандаа дэлт саарлууд маань өөрсдийгөө хамгаалан чадаж, олонтоо ширүүхэн үзэлцэж баймааж нь Иссыккуль орчмын уулнаа нутаг олж аваад, эзэн сууж, уугуул эзэд нь харин нутгаасаа хөөгдөөд эдлэнгийнх нь дээсийг алхаж ч зүрхлэхгүй болжээ. Тийнхүү шинэ ирсэн саарал дэлтүүд Иссыккульд нутгийн төвхнөлөө гэж хэлж болох боловч үүний өмнө айхавтар юм болж араатан амьтан урьдын явдлаа дурсаж чаддаг сан бол тун сэргэлэн, туйлын ухаалаг Акбара эргэн санахдаа нулимс нь гарч, өр нь өмрөх шиг болдог биз ээ.

	Орхихоос аргагүй болсон тэр нутаг, эндээс алс хол орших Моюнкумын хээр талд дуусах гэж байдаггүй арвин уудам нутгаар дуусах гэж байдаггүй бөхөнгийн сүргийн хойноос дуусах гэж байдаггүй их ав болдог байлаа. Голдоо хүртэл хатсан юм шиг загийн шугуйтай тэр говьд ац туурайтны дотроос хамгийн эртнийх нь болсон буурал цагийн чацуутан бөхөн гөрөөс балар эрт цагаас сүрэг сүргээрээ нутаглаж иржээ. Далайн усыг халим элжингээрээ шүүн цоргилуулдаг шиг уушгиндаа орсон агаарыг сартгар хамраараа хүнгэнэтэл гарган эцэхийг мэдэхгүй жирийдэг, иймээс хоёр нарны хооронд нэгээхэн бээр ч амсхийлгүй хатирч чаддаг монхор хамартай тэр гөрөөс салж хагацна гэж байдаггүй араатан чононд дайруулан дэрхийхдээ нэг үргэсэн сүрэг нь ойр хавийнхныгаа дараа дараагаар үймүүлэн хамж, мөртөө дайралдсан том бага бүх суурийг улам улмаар нийлүүлэн аваад Моюнкумын дов толгод, тэгш тал, элс манхнаар нэг хавтгай юм нижигнэн зугтахад галавын их үер буув уу гэлтэй газар тэр аяараа оволзон хөдөлж, зуны цагийн мөндөрт нүдүүлэх мэт түмэн хөлийн дор дүнгэнэн доргиж, агаар тэр их хөдөлгөөнд сэнсрэн, туурайн дороос тоос манараад, цахиур бутарч, оч үсчин, сүргийн хөлс шинхгийн үнэр ханх тавин, үхэх сэхэхээ үзэн ухаангүй уралдаж байгаагийн шинж тодорч, чононууд сунахаараа сунан, бөхөнгийн сүргийг элдэж, хажуугаас нь хашин, хоолойд нь хамгийн гаргууд хүрдэгүүдийнхээ отож байгаа загийн зүг эргүүлэх гэж оролдож, отооны чонос хар гүйхээрээ өнгөрч байгаа гөрөөсний мундаан дээрээс үсрэн бууж, хоёулаа бөмбөрөх зуур багалзуурыг нь тастан цусалж амжаад дахин нэхдэг билээ. Гэвч чонын хаана отож байгааг бөхөн яагаад ч юм мэдчихээд тойрон гарч, дахиад л улангассан бөөн хөөцөлдөөн болж, хөөж байгаа, хөөгдөж байгаа хоёр энэрэлгүй догшин ахуйн нэгэн хэсэг болоод, нэг нь амиа тэжээх гэж, нөгөө нь амь гарах гэж цусаа юүлэн унгалин цахилахад, гагцхүү эзэн тэнгэр л аль алиныг нь зогсоодог бол зогсоохын учир гэвэл амьдрах гэж зүтгэсэн амьтдын үхэх үү, сэхэх үү гэсэн юм болж, тийнхүү хурдлахын пян даахгүй чоно багтран унаж, шуурга мэт нижигнэн алслах сүргийн тоосноо амь тавьж, аз таарч амьд үлдвэл, өөр нутагт дайжин одож, зугтах гэж бараг байдаггүй номхон хонин сүргээс тонших боловч тэнд бас аюултай, аюул аюулын дотроос хамгийн айхавтар аюул нүүрлэж байдаг нь юу вэ гэвэл, хонины тэнгэр хонины зардас хүн, өөрөө амь зуух гэж улайх атлаа бусдыг, ялангуяа өөрсдийнхөө эрхшээлд ордоггүй эрх дураараа байх гэсэн бүхнийг амь мэнд байлгадаггүй хүн гэдэг амьтан хонин сүргийн дэргэдээс үл салдгийнх билээ.

	Хүн, хүн гэж, хүн тэнгэр ээ гэж! Хүн ч бас Моюнкумын хээр талын бөхөнг авлана. Урьд тэд хүлэг морьтой, хөдсөн дээлтэй, харвуул нумтан ирж байснаа дараа нь пан пан гэсэн буутай ирж, гуугчин гаагчин нааш наашаа давхихад бөхөн бөөн бөөнөөрөө зүг зүгтээ бут үсрэн загийн шугуй дотроо олдохоо байдаг байлаа. Гэтэл цаг өөр болж, хүн тэнгэр машинаар ан хийж, яг л чоно шиг бөхөнг хөөн сульдаагаад явуут буудан унагаж, бүр сүүлд нь нисдэг тэрэгтэй ирж агаараас бөхөнгийн сүргийн хаана байгааг эхлэн олж хараад заасан солбицлоор тэднийг хашин эргүүлж, газрын мэргэн буучид бөхөнг зугтаалгахгүй гэж цагт зуу, түүнээс дээш хурдтай довтолгож, нисдэг тэрэг дээрээс нь бөхөнгийн хаана явааг, анчид хаашаа явбал зохихыг хэлж залдаг болжээ. Машин, нисдэг тэрэг, хурдан буу Моюнкумын хээр талын амьдралыг тийнхүү тэр аяар нь эргүүлжээ...

	Их авд сурах цаг нь ирэхэд цэнхэр нүдэн Акбара нь өжиг байж, түүний эрэгчин Ташчайнар нь арай ах байлаа. Эхлээд тэр хоёр бөхөнг гүйцэхгүй ширвэгдэж, бусдын унагасныг зулгааж, дутуу үхсэнийг нь гүйцээж явсан боловч яваандаа олон хашир чоно, ялангуяа хөгширч байгаа чононоос хүч тэвчээр ааглуу болж иржээ. Жамтай юм жамаараа явсан бол тэр хоёр удахгүй сүргийн магнай болох байлаа. Гэвч бүх юм өөрөөр эргэв...

	Жил жил адил байх гэж үгүй. Тэр жилийн хавар бөхөн их төллөж, олон шаргачин ихэрлэжээ. Урьд жилийнх нь намар яг орооны нь үеэр тэнгэр дулаарч, усархаг бороо хэд хэд орж, ногоо хоёр гурав хэнзлээд идэш тэжээл илбэг байснаас тэгж их төрсөн ажээ. Хавар эрт янзагалах үеэрээ Моюнкумын их биед байх цасгүй их элс рүү нүүх учир чоно тийшээ хүрч чаддаггүй, тэгээд ч манхан дотуур бөхөнгийн хойноос хөөцөлдөнө гэдэг хөлийн гарз, балаг дотор бөхөнг гүйцнэ гэж санахын халцгай. Гэвч намар, өвөл бөхөнг говь хээрийн бүсэд орж ирэхэд нь алдсанаа бардаагаар нөхөж хүртдэг байлаа. Тэгэхэд эзэн тэнгэр өөрөө чоныг хувиа хүрт гэж айлдсан байдаг. Зун, ялангуяа зунгаг халуунаар өөр амархан хоол элбэг дэлбэг байдаг учир бөхөнтэй зууралдахгүйг эрхэмлэнэ. Тарвага өвөл алдсанаа нөхөх гэж бусад амьтны жилд амжуулдгийг зуны дотор амжуулах гэж аюулыг умартан талаар нэг бужигнан гүйлдэнэ. Тэднийг гөрөөлөхөд юу нь муу байх вэ, цагийн юм цагтаа байдаг болохоор өвөл тарвага олж иднэ гэж байхгүй шүү дээ. Зуны хэдэн сард бас элдэв жижиг амьтан, шувуу, ялангуяа ятуу чонын зууш болно. Гэвч гол ан болох бөхөнгийн авыг намар эхэлж, өвөл өнгөртөл үргэлжлүүлнэ. Дахиад л цагийн юм цагтаа гэдэг гэнэ. Хээр цөлийн амьдрал цаанаасаа л ингэж эргэх зохилдлоготой байлаа. Гагцхүү байгалийн гамшиг, хүн хоёр л Моюнкумын хээр цөл дэх юмсын анхнаасаа ингэж явж ирснийг эвдэж чадах бүлгээ...

	 

	 


II

	Үүр цайхын алдад говь хээрийн агаар хөрж, амьд амьтны амьсгалахад хөнгөхөн, уужуухан болоод бүгчим халуун шөнө өнгөрсний дараахан, хужир мараат талыг хайр найргүй улайстал төөнөх аагим халуун өдөр эхлэхийн өмнөхөн хэсэг зуур туйлын таатай сайхан боллоо. Тэр үед төгрөг шар саран Моюнкумын дээгүүр алгуурхан нүүж хөхөвтөр туяагаа газарт тусгана. Энэ газарт эхэн ч, төгсгөл ч байхгүй. Хаашаа л харна энгүй талын хязгаар алсад сүүмийн бүрэлзэж одод тэнгэрийн хаяатай нийлнэ. Говь хээрт оршигч бүхэн, могойноос бусад бүх амьтан сэрүү орсон дээр нь жаргаад авах, цэнгээд авахыг эгээрэн хүснэ. Сухайн бутанд эртэч шувуухай шулганан тожигнолдож, зараа их л ажилтай мэт цааш нааш гүйлдэн, шөнөжин донгодсон цөгөрцгөнө бүр ч чангаар дуугарч, тарвага сэрээд нүхнээсээ бултайж загийн унасан үрийг түүж хөеөгөө цуглуулах гэж яаралгүйгээр ийш тийш хараачилна. Хавтгай толгойт бэгбаатар өсөн торниж өд сөд нь ургаад жигүүрийнхээ чадлыг сорьж байгаа хавтгай толгойт таван дэгдээхийнхээ хамт байсхийгээд л бие биедээ чимээ өгөн бараа бараагаа алдалгүй нэг газраас нөгөө рүү дамжин нисэлдэхэд, үүрийн өмнөх говь хээрийн олон амьтан, олон араатан тэдэн лүгээ хөг нийлүүлэн байлаа...

	Бөхөнг цуцалтгүй элдэн авлагч болж, Моюнкумын чононуудын дотор хамгийн хүчтэй хосын тоонд орсон хөх нүдэн Акбара Ташчайнар хоёрын нийлсэн анхны зун сан билээ Араатны аймагт ч азтай азгүй араатан байдаг учир аз таарахад самбаа сэхээ, зөн бэлэг, нэг ёсондоо амьтан барих ур ухаан, түүнчлэн хурдлах гоц шандас, дайрах гаргууд тэнхээ гээд говь хээрийн араатанд амин хэрэгтэй бүх шинж Акбара, Ташчайнар хоёрт төрөлхөөс заяасан ажээ. Бүх байдлаас үзэхэд энэ хос авын их тэнгэртэй өдөр тутам хоолоо олох их ажилтай амьтныхаа жамаар жаргах оноо тавилантай байлаа. Моюнкумын талд явуулын хүн л хааяа үзэгдэх төдий учир хүнтэй халз тулгарч ер үзээгүй тул энд дангаараа эзэгнэж байхад нь тэдэнд саад болох юм даанч байдаггүй байв. Гэхдээ хүнтэй удахгүй тулгарчээ. Ертөнц бүтсэн цагаас хойш энэ араатан бусад амьтны адил маргааш яах билээ гэж айж зовох юмгүй, өнөөдрөө болгож явбал болдог бас нэгэн хөнгөлөлттэй буюу давуутай гэж болох талтай байлаа. Бүх юмыг зохицуулан чаддаг байгаль эх ахуйн энэ зүдэг дарамтаас адгуус амьтдыг ангижруулсан ажээ. Моюнкумын амьтдад учирсан гаслант явдал ч чухамхүү байгалийн тэр хишгээс болсон билээ. Гэвч, алин нь ч энэ талаар огтхон ч хар сэр авах учиргүй байлаа. Захгүй уудам юм шиг санагдах Моюнкумын хээр тал хэчнээн цэлгэр ч, хэчнээн саруул ч гэсэн Азийн эх газрын өчүүхэн нэгэн арал, газрын зураг дээр бор шар өнгөөр будсан өвдөг дарамхан газар юм гэдгийг ч, энэ газар нь захаасаа хагалуулсаар тариан талбай болон улам хумигдаж, өрмийн худаг дагаж шинэ соргог бэлчээр хайсан тоо томшгүй гэрийн малд эзлэгдсээр улам хавчигдаж, нэгэн том хий дамжуулах хоолой Моюнкумын хаяанд байгаагийн улмаас хилийн бүсэд суваг татаж зам тавьснаар үргэлж түрэгдэж байгааг ч, цөл говь, түүний дотор Моюнкумын хээр талын гүн тийш техникээр зэвсэглэсэн хүч машинтай мотортон, радио холбоотой, цэвэр устай ягуухан боловч ярган нэвтэрч, тэгэхдээ хожим нь үр саддаа бахархуулах гайхамшигт нээлт хийж байгаа эрдэмтэн мэргэд бус, жирийн ажил, бараг толгойтой бүхний хийж чадах ажлыг хийдэг жирийн хүмүүс нэвтэрч байгааг ч тэдгээр амьтад яахан мэдэх ажээ. Тэгээд ч хүн төрөлхтний хувьд хамгийн энгийн зүйлд ч хорвоогийн сайн, саар хоёрын уг сурвалж байдгийг Моюнкумын хосгүй сайхан говь хээрийн амьтад яахан мэдэх билээ. Хүн хамгийн энгийн энэ юмаа сайн үйлд үү, муу юманд уу, цогцлуулж босгоход уу, сүйтгэж бусниулахад уу, чухам юунд зориулна вэ гэдгээс хамаг хэрэг үүддэг гэдгийг ч мэдэхгүй. Хүн ч сэтгэдэг болсон цагаасаа хойш биеэ таних гэж оролдон үйлээ үзэж, үүнийхээ зэрэгцээгээр яагаад саар нь сайныгаа дандаа шахам дийлдэг вэ гэсэн мөнхийн оньсогыг тайлж чадаагүйн нарийн учрыг Моюнкумын хээр талын мөчит дөрвөн хөлтөн хийгээд бусад амьтан юугаа мэдэх вэ

	Юмс үзэгдлийн учир жанцнаар бол хүний энэ бүх явдал Моюнкумын араатан, амьтанд даанч падгүй. Яагаад вэ гэвэл тэр явдал тэдний төрлөх чанар, зөн бэлээ, дадал заншлаас даанч хол. Ер нь одоохондоо Азийн энэ их талын хэвшин тогтсон амьдралыг хэн ч нэг их эвдээгүй байлаа. Халуу дүүгсэн говийн тэгш тал, довцог толгодод нь ганц үл ажрах сухай, ган татлага шиг мушгирсан, хад мэт хатуурсан элсний заг, харгана бударгана, хамхаг шарилж тэргүүтэн урганам билээ. Ялангуяа говь хээрийн үзэсгэлэн болсон дэрс нар сарны туяанд алтан шагшуурга шиг мяралзан зэрэглээтэж, нохойн чинээ амьтан ч дотор нь орохдоо гүехэн усанд байгаа юм шиг толгойгоо өргөлгүйгээр алсын бараа харж, өөрөө алсаас бараа нь харагдах билээ.

	Энэ нутагт шинэ нийлсэн Акбара, Ташчайнар хоёрын хувь заяа тохиож Акбара нь тэр өлзийт хавар бэлтрэгээ сургахад дөхмийг бодож, хатахаа шахсан сухайн төглийн ойролцоо, өвгөн загийн уруйнд идүүлсэн болцуун дор сонгож авсан тэр өлзийт хэвтшинд гөлөглөж гурван бэлтрэгтэй болоод байлаа. Бие биетэйгээ тоглож наадахад нь бэлтрэгүүдийн нь чих нохойн гөлөгнийх шиг дэлдийн унжих боловч соотойн босож, өөрийн гэсэн аран шин сууж, хөл нь чангарч ирлээ. Тэд бас эцэг эхээ даган хол ойр явах боллоо.

	Саяхан өдөр шөнө хоёр үүрээ орхин тийнхүү яваад золтой л гай зовлонд учирсангүй. Тэр өдрийн өглөө эрт Акбара хэдэн бэлтрэгээ Моюнкумын говь хээрийн цаад зах руу дагуулан гарчээ. Тэндхийн уудам талд, ялангуяа мухар цав, ганга жалгаар нь юутай ч адилгүй содон, нэг л үнэртээд баймаар аятайхан үнэртэй өндөр өвс ургадаг билээ. Энэ өндөр өвсөн дундуур тоосыг нь үнэрлэн удаан явах юм бол эхлээд хөдөлж барихад маш хөнгөхөн, хөл газар хүрэхгүй таатайхан гулгаж байгаа юм шиг болсноо дараа нь бие алдран, нойр хүрээд явчихна. Акбара энэ газрыг багын мэддэг, тэр үнэрт өвсний цэцэглэх үеэр жилд нэг удаа дандаа энд ирдэг байжээ. Зам зуур талын жижиг амьтдыг барьж идсээр явж, том өвсөн дотор ороод яльгүй мансуурч, өвсний нозооруулах үнэрээр амьсгалан хэвтэж, дүүлэнхэн давхиж байгаа юм шиг болсноо дараа нь унтах дуртай байлаа.

	Энэ удаа Ташчайнар тэр хоёр хоёулхнаа бус, тойргоор урт хөлтэй гурван бэлтрэгээ дагуулж явлаа. Гөлгөн чоно аян замд орчин тойрноо үзэн нүд тайлж, хожмынхоо эзэмших газрыг багаасаа таньж авах ёстой. Гичий чонын тэдэнд үзүүлэх гэж яваа үнэрт нуга тэр эзэмшлийн захад байх ба үүнээс цааш харь газар болоод явчихна, тэр газарт хүнтэй дайралдаж мэднэ, нүдний хараа гүйцэмгүй тэр зүгээс намрын салхи улин исгэрэх мэт бух тэрэгний уртаар орилох чимээ дуулдана. Тэр бол чононд дайсагнасан ертөнц билээ. Говь хээрийн тэр хязгаар, тэр газар тийш тэд Акбарагаар удирдуулан явж байлаа.

	Акбара түрүүлж, араас нь Ташчайнар шогшиж, бэлтрэгүүд аагаа багтааж ядан тонгочиж, урагш түрүүлэн давхих гэвч эх чоно тэднийг дураар нь тавилгүй хэнийг ч өмнөө оруулахгүй байлаа.

	Эхлээд заг, говийн агь ургасан элсэрхэг газраар явлаа. Нар улам дээр хөөрч, аанай л тунгалаг, халуун өдөр болох төлөвтэй байлаа. Оройхон тийшээ чононууд зорьсон газраа хүрлээ. Нар жаргахын өмнөхөн яг л тааруулж иржээ. Энэ жилийн өвс ургамал том чонын сэрвээгээр татахаар их өндөр ургажээ. Саглагар иштэй, өнгө муутайхан цэцэг нь өдрийн турш халуун наранд халаад их үнэр гаргаж, ялангуяа өтгөн ургасан газарт бол энэ үнэр гоц сэнгэнэж байлаа. Энэхүү жижигхэн ганганд нөгөө хэдэн чоно урт аяныхаа ядаргааг гаргав. Өрмийн өт шиг бэлтрэгүүд амрах янзгүй шохоорхсон бүхнээ очиж үнэрлэн, тойрон цовхчин байв. Чононууд замдаа хэдэн тарган тарвага, туулай барьж, олон шувууны үүр хоосолж гэдсээ цатгаад, замд дайралдсан жалганы ёроолын булгийн уснаас долоож цангаагаа гаргасан учир энд хонох байсан биз ээ. Гэвч нэгэн онцгой явдал болж, тэд эндээс шалавхан зайлж, их талын гүн дэх үүрийнхээ зүг ум хумгүй буцав. Тэд шөнөжин явжээ.

	Нар шингэх үес, Акбара, Ташчайнар хоёр үнэрт өвсөнд мансуураад, бутны сүүдэрт сунан хэвтэж байтал хүний дуу гарчээ. Ганганы ирмэг дээр тоглож байсан бэлтрэгүүд эхэлж тэр хүнийг харжээ. Гэнэт гарч ирсэн тэр амьтныг хүн гэж тэд сэжиглэсэнгүй, тэгж бодох ч арга байсангүй. Дан шуудаг, холхиндог угласан биеийн тамирын шаахай, урьд цагаан байсан болов уу гэмээр сүрхий элэгдсэн нарны малгайтай нүцгэн шахам амьтан мөнөөхөн өвсөн дотуур гүйж явлаа. Түүний гүйх нь их л хачин, яг өтгөн ургасан газрыг нь олж, ишээр нь ороолгуулан цааш нааш харайлгахдаа их л бахдаж байх мэт. Бэлтрэгүүд ийм юм ер хараагүй болохоор эхлээд айх гайхах зэрэгцэж тугдайн нуугджээ. Нөгөө хүн галзуу юм шиг өвсөн дотуур гүйсээр л байлаа. Бэлтрэгүүдийн сониуч зан нь дийлж зүрх ороод баадуутай юм шиг гүйх үзэгдэж харагдаагүй халцгай арьстай, хоёр хөлтэй хачин араатантай тогломоор дур хүрчээ. Тэгтэл хүн өөрөө бэлтрэгүүдийг харжээ. Хамгийн гайхалтай нь гэвэл тэр гажигтай хүн хар авч, хаанаас энд чоно гараад ирэв гэж бодохын оронд гараа эелдгээр сунган бэлтрэгүүдийн зүг явж:

	— Хараач гэм, энэ чинь юу вэ? гэж нүүрийнхээ хөлсийг шудрангаа уухилан дуугараад. 

	— Бэлтрэг үү дээ? Эсвэл толгой эргээд тэгж харагдаж байна уу? Үгүй ээ, яах аргагүй гурав байна, ихээ торниун том юм гээч! Ай, хөөрхөн ч амьтад бол доо! Хаанаас хаа хүрч явна даа, та нар? Энд юугаа хийж байгаа юм? Би ч яах вэ тийрэнд хатгуулаад л ирсэн юм, та нар энэ талд, энэ зүдэг өвсөн дунд юу хийж байдаг билээ. Нааш ир, нааш ир, бүү ай! Ээ дээ, тэнэгхэн ч амьтны үрс бол! гэжээ.

	Гэнэн бэлтрэгүүд хүний энхрийлэх аальд автаж, сүүлээ модгонуулан газарт эрхлэн наалдаж, хөөцөлдөж тоглох санаатайгаар түүний зүг мөлхтөл жалганаас Акбара дүүлэн гарч ирлээ. Гичий чоно аюултай юм болох гэж байгааг хоромхон зуур ойлгож, хар хүр хийн архираад шигэх нарны туяанд яв ягаан харагдах нүцгэн хүн рүү дайрлаа. Дайруут л соёогоороо хоолойг нь таслаад буюу гэдсийг нь хүүлээд өнгөрөхөд ядах юмгүй байлаа. Улаан галзуу дайран ирэх чоныг харахдаа ухаан нь гарсан нөгөө хүн айсандаа толгойгоо тэврэн суугаад өгчээ. Ингэсэн нь түүний аминд оров. Акбара гүйдэл дундаа бодлоо өөрчилж ганцхан хазаад хаячхаж болохоор арчаагүй нүцгэн хүний дээгүүр харайн гараад тийнхүү харайх зуураа айсан царай, бүлтийсэн нүдийг нь харж биеий нь үнэрийг үнэртэж амжаад цаад талд нь буунгуутаа эргэж дээгүүр нь дахин үсрэн гармагц бэлтрэгүүдийнхээ зүг ухасхийж сүүлнээс өвдтөл зууж, жалга руу шахан тууж хүн харахдаа сэрвээнийхээ үсийг аймаар босгосон Ташчайнартай мөргөлдсөнөө, түүнийг бас хазлан эргүүлээд бөөнөөрөө өмнөх жалга руу бөмбөрөх мэт ороод нүд ирмэхийн зуур бараа тасарцгаажээ..

	Тэгэхэд л нүцгэн мангуу эр сэхээ орж эргээд чавхадчихав... Тал дундуур эргэж ч харалгүй, амьсгаа ч даралгүй удтал гүйлээ.

	Акбара ба түүний бүл, хүнтэй анх санамсаргүй тулгарсан нь энэ байлаа. Ингэж тулгарсан нь юу ёрлосныг хэн хэрхэн мэдэх билээ...

	Орой болж шингэж байгаа нарны халуун, өдөр халсан газрын халуун нийлэн халуу дүүгнэ. Нар, тал хоёр мөнхийн хэмжигдэхүүн билээ. Хээр талын арвиныг гэрэлт наран хэмжинэ. Талын тэнгэрийн өндрийг элээ шувуу хэмжинэ. Тэрхүү нар жаргахын өмнөх цагаар Моюнкумын хээр талын дээгүүр цагаан сүүлт сүрэг элээ эргэлдэн байлаа. Тэд дуниартсан, үүлгүй, сэрүүхэн өндөрт хэрэг зориг байхгүй, нисэх л гэж нисэж, орчлонг огоорсон мэт намуухан элин халина. Нэг нэгнийхээ араас тойрон нисэх нь энэ газар, энэ тэнгэрийн мөнх бөгөөд батыг бэлгэдэх мэт ажээ. Элээ ямар ч чимээ имээ гаргалгүй, газар дээр болж байгаа юмыг дуугүйхэн харцгаана. Энэ ихэмсэг шувууд хамгийг харж чаддагаараа, чухамхүү өлөн нүдтэйгээрээ (сонсох нь гол бус) хурмаст тэнгэрийг эзэгнэнхэн оршиж, хооллох, хоноглох гэж л нүгэлт газарт бууж ирдэг юм.

	Сухайн армаг тармаг бут, алтран шаргалтах түнгийн дундах довцог дээр гичий чоно, азарган чоно, гурван бэлтрэг байгаа нь оройгүй өндрөөс алган дээр байгаа юм шиг харагдсан байх учиртай. Чонын бүл хэлээ унжуулаад, хурмастын шувуудын нүдэнд өртөн байгаагаа огтхон ч анзааралгүйгээр тэр довцог дээр амарч байлаа. Урд хоёр хөлөө солбин толгойгоо өргөж цогнойн хэвтэх Ташчайнар бие ханхар, сэрвээ лужраараа гоц ялгарч байлаа. Хажууд нь залуу гичий Акбара сахлаг оодон сүүлээ дороо хийж цэх, шөрмөслөг хөлөөрөө бат тулан оцойн суух нь царцсан баримал мэт харагдана. Гичийн цагаан хэнхдэг, чинэрэн сэрийхээ больсон боловч бас ч гэж товгор хэвээрээ байгаа хоёр эгнээ хөхтэй чавхгар гэдсийг харахад шөрмөслөг шандаслаг нь мэдэгдэнэ. Гурван бэлтрэг дэргэд нь тонгочно. Тэдний тогтож байж чадахгүйд нь ч, ноцож ноолоод байхад нь ч, алиа томоогүй аашлахад нь ч эцэг эх хоёр нь тоохгүй, яах вэ тэгж л байг гэсэн шиг ууч байдлаар харах ажээ.

	Элээ шувууд хурмаст тэнгэртээ нисэнхэн, шингэж байгаа нарны туяанаа Моюнкумын хээр талд юу юу болж байгааг харсаар байлаа. Бэлтрэгтэй чононоос холгүйхэн сухайн төгөл дунд нэлээд олон бөхөн идээшилж байлаа. Тэдний хажууханд нь томоос том суурь сухай дундуур таран тэднээс цаахнатай бүр багширсан сүрэг байж байлаа. Хэрвээ элээ шувууд бөхөнг сонирхсон сон бол, хааш хаашаагаа хэдэн арван мод газар мэлтийх хээр талыг бүхэлд нь тольдон хардаг сан бол талын энэ гөрөөс хэдэн зуу мянгаараа тоолж барамгүй хавтгай шар юм бэлчиж байгааг үзэх сэн билээ. Учир нь өөрсдөд нь өгөөжтэй энэ сайхан нутагт эрт дээр цагаас өсөж үржиж ирсэн билээ. Бөхөн оройн халууныг өнгөрөөгөөд шөнө болгож говь хээрт их л ховорхон байх алсын сайр шандыг зорино. Зарим нь алхаагаа нэмсээр тэр зүг нэгэнт хошууран цувсан байлаа. Тэдний туулах зам урт билээ.

	Нэг сүрэг бөхөн чонын байгаа довцгийн хажуугаар гарч, өндөр ургасан дэрсний сиймхийгээр бөөрөө гялалзуулан, нуруугаа гүвгэнүүлэн өнгөрөх, ооно нь жижиг эвэртэй толгойгоо тонгойлгон явах нь тодхон харагдаж байлаа. Агаар сөрөхөд амархан байг гэж бөхөн үргэлж тонгойж, хэдийд ч пархийн жирийхэд бэлхэн явна. Хувьслын явцад байгаль тийм болгож, хөлийн хурдаар амиа авч явдаг энэ гөрөөс үүгээрээ л давуутай байдаг билээ. Бөхөн үргээгүй байхдаа ч гол төлөв жигдхэн гүйж, чононоос өөр улаан хөлтнийг урдуураа гаргалгүй хэрэлдэн, цуцахыг мэдэхгүй хатирах бөгөөд чухамхүү олныхоо хүчинд дулдуйдаж явдаг билээ...

	Одоо тэд бутанд халхлагдсан Акбарын бүлийн хажуугаар бөөнөөрөө өнгөрч сүргийн үнэр шингэсэн салхи хөдөлгөн, тоос бужигнуулсаар хатирч байлаа. Бэлтрэгүүд зөнгөөрөө тогтож ядан үймэрч эхлэв. Гурвуулаа салхи унхиадан юугаа ч мэдэхгүй мөртөө сүргийн сэтгэл үймүүлэх амьсгаа гарах зүг ухасхийн олон гөрөөсний бие жирэлзэн байгаа дэрсний зүг хар эрчээрээ тавьж хүрэх сэн гэж хорхойсно. Гэвч Акбара ч, Ташчайнар ч хөдөлсөнгүй, ганцхан харайгаад өнгөрч байгаа сүргийн дэргэд хүрч эцэж сульдтал нь салалгүй улайран элдэж, газар тэнгэр эргэлдэх шиг болтол үхлийн ирмэг дээр хурдалж явах зуураа нэг огцом эргэлтэн дунд хоёр гурван гөрөөсийг нисүүт унагахад юухан байх вэ гэмээр боловч тэр хоёр өндийж барьсан ч үгүй. Тийнхүү дайрч бүрэн болох байсан боловч аз дутаж ангаа гүйцэхгүй алдаж ч мэдэх бөгөөд тийм юм аль олон гарахыг тэр гэх вэ. Ямар ч байсан Акбара, Ташчайнар хоёр хөөх гэж огт бодсонгүй, ан өөрөө аманд нь ороод ирж байна гэж бодогдом байсан боловч байраасаа хөдөлсөнгүй. Ингэх учир байлаа. Тэр өдөр цатгалан байлаа. Ийм амь тэмцэм халуунд гэдэс ийм дүүрэн байхад ороо бөхөнгийн хойноос галзуу юм шиг хөөцөлдөнө гэдэг үхнэ гэсэн үг. Хамгийн гол нь балчир чононууд тийм ан хийх цаг нь болоогүй байлаа. Бэлтрэгүүд хурдан давхисандаа багтраад хөөснөө гүйцэлгүй алдвал түүнээс хойш зүрх алдаж, халираад бүр мөсөн шантрах байв. Өвөл, их агнуурын үед бяд сууж бараг нэг нас хүрсэн байх тул биеэ сорьж чадлаа үзэн авд оролцож болно. Одоохондоо бол бүтэхгүй юманд санаархаад юу хийнэ. Харин тэр цаг ирэхэд ч мөн хавтай сайхан даа. Бэлтрэгүүдийн нь ангийн хорхой асан байж ядаад амар заяа үзүүлэхгүйд Акбара ялимгүй зайцан өөр газар очиж, голын эх өөд түрсээ шахахаар яваа загас шиг мөн, төлөг дэрсэн дундуур ус руу нэг л зүгийг барьж бөөр нийлүүлэн, бие биеэсээ ялгарах юмгүй гялалзан явах гөрөөсийг цоо ширтэн өнгөрүүлж байлаа. Акбарагийн харцнаа юмыг өөрийнхөөрөө ойлгож, одоо эд нар явж л байг, оноотой цаг нэг л ирнэ, хамаг юм хээр талынхаа л санд эргэлдэнэ, үүнээс хальж гарах гэж байхгүй гэж бодож байгаа байдал тодорно. Тэр хооронд бэлтрэгүүд дүнсгэр эцгийгээ очиж чангаан, хөдөлгөх гэж оролдов

	Гэнэт өвлийн эх, өвлийн их тал Акбарагийн санаанд оров. Ганц өдрийн юм уу хагас өдрийн настай шинэ цас орж, нэг л үүрээр цавцайн цайчихсан байдаг. Гэтэл тэр цас чононд их авд мордохын дохио болдог билээ. Тэр өдрөөс бөхөн тэдний гол амь зуулга болно. Тийм өдөр ирэхдээ ирнэ. Манан суунаглан, уйтгарлах мэт бөхийсөн цагаан дэрс, цасанд тахийсан сухайн дээр хяруу гялтганаж, талын дээр ёлтгор нар хөөрсөн тэр нэгэн өдөр тов тодхон дүрслэгдэн, хүйтэн агаар санаандгүй амьсгалчих мэт, цэцгийн дэлбээ аятай бамбалзсан зөөлөн улаараа хөр цасан дээр гишгэчих мэт мэдрэгдсэнд цочин давхийж, энэ том мөр бол минийх байна, тэр бол бэлтрэгүүдийнх минь байна, тэдний гишгэсэн байдлаас нь торниж тэнхээжиж, юунд дур авьяастай нь мэдэгдэж байна, тэр хажуу дахь, үүрээсээ ялихгүй цухуйсан шувууны хошуу шиг хумстай азарга цэцгэн хээ бол Ташчайнарын тавгийнх байна. Ташчайнар чийрэг бадируун, цээж хүнд учир мөр нь бүгдээс гүн шигджээ гэж тов тодхон унших шиг болжээ.

	Тэр бол харайсандаа хүрдэг тэнхээтэн, хүрснээ хүүлдэг соёотон, түүнд гүйцэгдсэн бүр, хээр талын цагаан цасыг зүйрлэвээс шувуу халуун улаан жигүүрээ дэвэх адил годхийх улаан цусаараа будах нь саарал арьсан доторх цусыг гүйлгэж байхын тулд агаад учир нь тэр цус бусдын цусаар тэжээгдэж байх оноотой, ингэж л тэнгэрээс заяасан үүнээс хаашаа ч зайлах аргагүй, энд гэмтэй гэмгүй гэж байхгүйн тулд хар цагааныг шүүн тунгаах хэн ч байхгүй. Хэрвээ буруутай нэгэн байдаг бол гагцхүү нэгийнх нь цусыг золионд гаргаж, нөгөөгийнх нь цусыг амьдруулахаар бүтээсэн тэр л хүч буруутай байдаг биз ээ. (Гагц хүн л хөдөө явж хоолоо олж идэх, малаа тэжээж амаа тосдох, өөрөөр хэлбэл байгалийг өөрөө өөрийнхөө тулд бүтээх зурагтай билээ).

	Моюнкум нутагт унасан түрүүчийн цасан дээгүүр чонын сүргийн тамгалсан том жижиг цэцгэн хээ газар тунасан манан дундуур жирийж бутнуудын дундах нөмөрдүүхэн судагт хүрнэ. Энд чононууд хүлээзнэж, байр янзыг харзнаж отоонд үлдээхийгээ үлдээнэ...

	Гэвч хүсэн хүлээсэн цаг ойртож. Акбара мөлхөхийн сайндаа мөлхөж, гэтэхийн сайнаар гэтэж, цасан дээр сунахын дээдээр сунаж, мөстсөн өвсөнд наалдахын дээдээр наалдаж амьсгаагаа дарахын чинээгээр дарсаар идээшлэн бөхөнд бүр амгалан бүлтийх нүд нь харагдахаар ойртоод гэнэт дүүлэн үсэрнэ. Ингээд л чонын онгод нь орох болно! Акбара бэлтрэгээ сургах эхний энэ хоморгыг тодхон санахдаа өөрийн эрхгүй гаслан, байрандаа арайхийж тогтжээ.

	Өвлийн шинэдийн хээр талаар хавтай хөөцөлдөөн болно доо! Бөхөнгийн сүрэг пархийн, түймэрт хөөгдсөн мэт гялалзан зугтахад цагаан цас дорхноо хар тарлан болж Акбара тэдний араас бусдаа оройлон сунаж, ууган гурван бэлтрэг нь чухамхүү ийм ан хийх заяатай төрсөн үр удам нь гэдгээ харуулан сүүл даран довтолгож, тэднийхээ хойноос бөхөнг эцээж, отоо руу эргүүлж үр саддаа авын хичээл заах ганц л зорилготой цуцахыг үл мэдэх, эр чадалтай эцэг Ташчайнар нь явна. Ай даа, тэгж хурдлахын духтайг яана! Хожмын тэр авыг Акбара хүсэмжлэхдээ харайсандаа хүрэхийг бус, гол нь цагаан дальт шувуухай шунган нисэх мэт бөхөнгийн сүргийг талын эм дээгүүр элдэн хөөх тэр ав бушуухан болоосой гэж мөрөөджээ. Чоно болж амьд явсны хэрэг энэ л болой.

	Тэр мөрөөдөл гичий чонын төрөлх совингоор төрсөн, магадгүй дээд тэнгэрээс ч дурдан сануулсан хожим нь элгийг нь эмтлэн санагдах, зайлах аргагүй байн байн зүүдлэгдэх мөрөөдөл байлаа. Гичий чоно ингэж мөрөөдсөнийх нь гор гарч уйлан улих болно. Аливаа мөрөөдөл цээжнээ эхэлж ургаад бат үндэсгүй зарим мод адил олонхдоо бүтэлгүй болном билээ... Бүх мөрөөдөл тийм гачлантай байдаг шүү дээ. Тийм гачлантай байдгаараа мөрөөдөл сайн ба мууг ялган танихад тусалдаг болой...

	 

	 


III

	 

	Моюнкумд өвөл боллоо. Нэгэнтээ говь хээрт гэхэд их цас унаж талыг нэлэнхийд нь хучсан нь, тэр өглөө хээр тал, үлгэрлэвээс салхин, хамхуул хоёрын л дураар зорчих үелээтэн царцаж орхисон энгүй их далай мэт харагдаж, элс чийгийг шингээж. дагтаршсан сайн норж зөөлөрсөн учир сансрын хязгааргүй уудамд орчихсон юм шиг нам гүм болжээ. Үүний өмнө Моюнкумын хээр талын дээгүүр умрын далай, ус мөрөнд зуссан сүрэг галуу ганганалдан гунганалдсаар Инд, Брамапутрын уугуул усаа зорьж, Хималайн их уулыг чиглэн өнгөрлөө. Хээр талын амьтад жигүүртэй сэн бол тэдний дуудах дуунд тэсэлгүй автах сан билээ. Гэвч тамын амьтан тамдаа жаргалтай гэдэг. Галууны нисэх өндөрт элэн халин байсан талын элээ хүртэл хажуу тийшээ ялихгүй зайлснаас цаашгүй.

	Өвөл гэхэд Акбарын бэлтрэгүүд багадаа адил байснаа хувирч гурвуулаа нэлээн өндөр, болхидуухан гөлгөн чоно болж, дор дороо өөрийн гэсэн араншинтай болжээ. Гичий чоно тэдэнд нэр оноон өгч чадаагүй нь мэдээж. Нэгэнт тэнгэр тэгж айлдаагүй болохоор зөрчих арга алга хүнд заяадаггүй үнэрээр, мөн бусад амьд шинжээр тэднийгээ амархан ялгаж, тус бүрийг дуудаж чаддаг байлаа. Бэлтрэгийн хамгийн том нь Ташчайнар шиг духтай учир Зантгар гэж, дундах нь бас л бие өсгөлүүн, зэгзгэр урт хөлтэй яваандаа хөөгүүлийн чоно болох төлөвтэй учир Шандаст гэж, яг Акбара шиг цэнхэр нүдтэй, Акбара шиг цавиндаа онгон үстэй, эрх охин бэлтрэгээ Амин сүнс гэж үг хэлдэггүй ухаандаа тоймлон төсөөлдөг байжээ. От орооны насанд хүрэхэд нь охин чоно түүнийг хэчнээн азарган чоно булаалдан уралцаж, амь тавин тулалдах бол оо...

	Санаандгүй байсан амьтад тэр нэгэн үүрээр сэрээд шөнө нь анхны цас уначихсан байсанд бөөн баяр болжээ. Эхлээд гөлгөн чононууд үүрнийхээ эргэн тойрныг огт өөр болгосон үл мэдэх бодисын үнэр, байдлаас цэрвээд байснаа сэрүү оргиулан байгааг нь таашааж эргэн тойрон хөөцөлдөн гүйж, цасан дээр хөрвөөн ноцолдож баяссандаа турхиралдан хуцалдаж байлаа. Ууган бэлтрэгүүдийн нь хувьд өвөл тийнхүү эхэлж, өвөл өнгөрөөхөд тэд эцэг эхээсээ, бие биеэсээ салан тус тусын ажил төрлийн мөрийг хөөх ёстой байлаа.

	Үдэш гэхэд цас бударч байсан боловч өглөө нь нар битүү байхад талд өдөр шиг гэрэлтэй тунгалаг болжээ. Хааяагүй нам тайван налайж, хүйтний ам наашилсны дохио өгөх мэт тэдний гэдэс хонхолзоно. Чонын сүрэг агнуурт гарч, хоолоо олох цаг болсны учир ойр хавийнхаа чимээг чагнана. Акбара бөхөнгийн анд гарах дохиог бусад бүлийн мэдээнээс хүлээнэ. Одоохондоо хэн ч дохио өгсөнгүй. Бүгдээрээ чих тавин сэртэлзэнэ. Зантгар нь ав хийхийн хэцүүг хараахан амсаагүй, тэсэж ядан сууж, Шандаст бас л бэлэн болоод, Амин сүнс эхийнхээ цэнхэр нүдийг үнэнч бөгөөд зоригтой харж, хажууд нь бүлийн эцэг Ташчайнар нааш цааш холхиж байлаа. Акбарын юу гэхийг л тэд хүлээх ажээ. Гэвч тэдэнд, бас дээд тэнгэр байсан нь, Өлсгөлөнгийн тэнгэр, хүслийг хангах тэнгэр байлаа.

	Цааш хүлээх аргагүй болсон тул Акбараг босоод шогшиход цөмөөрөө араас нь дагав.

	Гурван бэлтрэгийнхээ багад гичий чонын санааширч байсан шиг л бүх юм эхэллээ. Талд бөхөнг бөөнөөрөө хоморголон авлах цаг ингэж ирлээ. Үүнээс хойш нэг их удахгүй, хүйт ормогц ганц нэгээрээ байсан чононууд нийлэн өвөл өнгөртөл хамтаар гөрөөлөх болно. Одоо бол Акбара, Ташчайнар хоёр, ууган бэлтрэгүүдийнхээ шандсыг сорихоор, анхны нь их анг хийлгэхээр явж байлаа. Чононууд газар орны байдалд тааруулан шогшихдоо шогшиж, галгихдаа галгиж, амьтан яваагүй цасан дээр хүч тэнхээ нягтармал зоригийн тэмдэг болсон цэцгийн хээн мөрөө үлдээж, буттай газар нь навтайж, сэмхэн өнгөрөх газар нь сүүдэр мэт өнгөрч явлаа. Одоо өөрсдийн нь овсгоо, азын тэнгэр хоёр л мэдэх болжээ.

	Акбара орчин тойрныг харахаар нэг овгор дээр шогшиж гараад цэнхэр нүдээрээ алсын бараа ширтэн, салхи өөд унхиадан зогслоо. Их тал нүдний хараа хүрэх газарт сэрж, сийрэг манан дунд бөхөнгийн сүрэг харагдсан нь, цагд1 нь ялгарч эхэлж байгаа том хүрээ байлаа. Тэр жил бөхөн үр төл олонтой байсан болохоор чонын ч амны хишиг сайн байжээ.

	Гичий чоно ангаа алдалгүй барихын тулд салхины чигээр хаагуур нь очвол болохыг товлох гэж тэр дэрстэй сэвхүүл дээр ялихгүй саатав.

	Яг энэ үед хачин нүргээн хажууд нь ч. дээр нь ч гарч аянгын дуутай огт адилгүй тэр чимээ талаар нэг түглээ. Урьд өмнө сонсоогүй гэр чимээ чангаран чангарсаар байсан тул Ташчайнар ч тэсэж чадалгүй дээшээ, гичий чоно руугаа ухасхийн хүрч очвол тэнгэрт хачин юм болж, аймаар хүрчигнэсэн дуутай, ер үзэгдээгүй шувуу хошуугаараа газар шүргэн алдсаар ялихгүй далжийн нисэж, түүний араас нэлээд зайтай бас нэг мангар том шувуу нисэж явлаа. Тэгснээ тэр хоёр шувуу далдарч чимээ нь аажмаар намдав. Тэр бол нисдэг тэрэг байжээ.

	Тийнхүү Моюнкумын тэнгэрт хоёр нисдэг тэрэг нисээд өнгөрсөн нь үлгэрлэвээс загас усанд мөрөө үлдээлгүй одсонтой адил болов. Энэ нь агаарын хайгуул байж, энэ үед нисэгчид хаана, ямар цэгт юу харснаа бартаач машин, чиргүүлтэй тэргийг Моюнкумын хаахнуур отоонд суувал таарахыг радио холбоогоор шууд дамжуулж байсныг тоолохгүй бол агаарт ч, газарт ч юу ч өөрчлөгдсөнгүй. Чоно ч яах вэ, айснаа мартаж орхиод, тэднийг бүгдийг нь, хээр талын бүх амьтдыг ажигладгаа ажиглачихсан, газрын зураг дээр дугаарлачихсан дөрвөлжин дотор тэмдэглэдгээ тэмдэглэчихсэн хүйгээр нь буудах тавилан оноодгоо оноочихсон алж маллахаа төлөвлөдгөө төлөвлөчих сөн, зохицуулдгаа зохицуулчихсан гэдгийг тэдний зүг өдий төдий машин техник хөлөглөсөн хүмүүс ирж яваа гэдгийг зүүдэлсэн ч үгүй, бөхөнгийн байгаа төгөл тийш дахиад л шогшжээ. Өөрсдийн нь барьж иддэг бөхөн мужийн махны төлөвлөгөө биелүүлэхэд хэрэгтэй болсон гэж «шийдвэрлэх оны» сүүлчийн улирлын шувтаргаар мужийн хувьд «таван жилийн төлөвлөгөө биелүүлж» чадахгүйд хүрсэн тун бачуу байдал үүссэн гэж мужийн захиргаанаас нэг сүйхээтэй нь Моюнкумын махны нөөцийг «ашиглах» ухаан сийлсэн гэж мах үйлдвэрлэх нь бус мах тушаах нь гол учир тэр нөөцийг ашиглах нь ард олны өмнө, дээд чанга байгууллагын өмнө нүүрээ хөөдөхгүй гарах цорын ганц арга болсон гэж талын тэр чононууд юугаа мэдэх билээ. Махыг газар дороос ч болон олж төлөвлөгөө биелүүлэх хэрэгтэй, хэчнээн хойш тавих гэсэн юм таван жилийн төлөвлөгөөний эцсийн жил байдаг бүх ард түмэнд юу гэж хэлэх вэ, төлөвлөгөө хаана байна мах байна, авсан үүрэг амлалтын биелэлт яасан бэ гэж руугаа мундагдан зогсоо зайгүй утасдаж байгааг хөөрхий чононууд хаанаас мэдэх билээ.

	«Төлөвлөгөөг ойрын арван хоногт заавал биелүүлнэ. Орон нутагт нэмэлт нөөц бий, шахаж шаардаж байгаад гаргуулна...» гэж мужийн захиргаанаас хариулж байлаа.

	Тэр цагт талын чононууд огтхон ч ажиг сэжиггүй мөнөөхөн Акбарагаараа удирдуулан тойруу замаар хүсэлт бөхөндөө мяраан дөхөж» зөөлөн цасан дээгүүр сэм сэмхэн гишгэлсээр сөөг дэрсэнд хүрч хүрэвтэр сондуул гэж андуурахаар хяран хэвтэв. Эндээс Акбара тэргүүтэнд бүх юм алган дээр байгаа юм шиг харагдаж байлаа. Ертөнц бүтсэн цагаас хойш бүгдээрээ зориуд ижилсүүлсэн юм шиг цагаан бөөр, хул шар нуруутай болсон ижил зүсний тэрхүү гөрөөс сухайт өргөн хөндийд аюул нөмөрснийг одоохондоо огт мэдэхгүй, хялганыг шинэ цастай холин үмхэлнэ. Акбара дайрахаа азнасхийж байсан бөгөөд яг довтлохын өмнө зоригоо чангалж, отсон газраасаа нэгэн зэрэг ухасхийгээд дэрхийн зугтах бөхөнгийн араас элдэхийн тулд байрыг харах нь чухал байлаа. Нэгэнт хөөцөлдөөд эхэлсэн хойно яавал зохих нь аяндаа тодроод ирнэ. Гөлгөн чононууд тогтож ядахдаа сүүлээ шарвалзуулан чихээ соотойлгоод, налгар тайван Ташчайнар хүртэл зүрх хөөрөн, араас нь элдсэн гөрөөсөндөө хүрч соёогоо шигтгэхэд бэлхэн болоод байсан боловч Акбара нүднийхээ галыг нууж, дайрах дохио өгөхгүй хамгийн зохистой хормыг анаж байлаа. Бөхөн нүд ирмэхийн зуур ямар ч араатны санаанд багтамгүй хурдалж чадах учир яг эгзгийг нь олох хэрэгтэй. Тэгсэн цагт сая санасандаа хүрч чадна.

	Тэгтэл гай газар дороос гэгчээр нөгөө нисдэг тэрэгнүүд дахин гарч ирээд үймэн хуйларч, аюулт мангасаас амь зулбан начигнасан бөхөнгийн толгойг шүргэх шахам маш түргэн нисэв. Энэ явдал нүд ирмэхийн зуур болж, үргэн цочсон олон зуун гөрөөс сүнс нь зайлж, цэгцлэх магнайгүй, чиг зүггүй болоод, замбараагаа алдан бужигналаа. Тэр гэмгүй амьтад нисдэг техникийн өөдөөс яах билээ дээ. Нисдэг тэрэгнүүдэд чухам тэгж үймэх нь хэрэгтэй байсан учир гөрөөсний сүргийг тойрон эргүүлж, зэргэлдээ байсан өөр нэг том суурьтай нийлүүлэн, дайралдсан сүрэг бүрийг улам улам хамсаар эх толгойг нь алдуулан үргээн бажгадуулж, хэзээ ч ийм гайг үзэж байгаагүй хээр талын ац туурайт амьтдыг улам нэрмэж байлаа. Ац туурайтнууд төдийгүй тэдний салшгүй дагуул, мөнхийн дайсан чоно хүртэл тэднээсээ дээрдэх юмгүй болжээ.

	Акбара, түүний бүлийг харсаар байтал нисдэг тэрэгнүүд ийнхүү аймшигтайгаар довтлон ирэхэд, айсандаа дэрсний ёроолд улам хяран нуугдсан боловч сүүлдээ тэсэж чадсангүй, тэр муу ёрын газраас ум хумгүй зугтжээ. Чоно толгойгоо авч аль нэгэн аюулгүй газар руу хулжин алга болох гэсэн боловч тийм тавилангүй байжээ. Тэднийг холдож амжаагүй явтал шуурга шуурч байгаа мэт газар доргин дүнгэнэх чимээ гарч нисдэг тэргэнд хөөгдсөн үй түмэн гөрөөс араас нь хар эрчээрээ нөмрөн ирлээ. Чоно бултан зайлж ч, нуугдан хоргодож ч завдсангүй, салхинд туугдсан үүл мэт хуйлран нүүгэлтэж, мөртөө дайралдсан бүхнийг бяц гишгээд өнгөрөх адгуусны үерийн замд таарчээ. Хором хэртэй л зогсвол ухаан зулаггүй шахалдан довтолгох тэр амьтдын хөлд өртөн няц гишгүүлэх нь гарцаагүй болов. Иймээс чоно гүйх хурдаа саалгүй, харин ч айсандаа хамаг хүчээ шавхан харайлгасны хүчинд амьд гарчээ. Ухаан жолоогүй түрхрэн зугтаах тэр олон бөхөнгийн дотор чонын бүл хашигдан, саяхан л бариад тастан хаях гэж байсан амьтдынхаа хамт амь наана там цаана харайлгаж, бүгдэд нүүрлэсэн аюулаас зэрэгцэн зугтаж, хаашаа ч холбирох аргагүй бөөрөнхий хувь заяатай тулгарчээ. Моюнкумын хээр талд их түймэр дэгдэх үед ч чоно бөхөн хоёр тийнхүү нэг дор амь зулбан зугтааж байсан нь үгүй билээ.

	Акбара зугтаагсдын дотроос цойлоод гарчих гэж хэд хэд үзсэн боловч хошуу холбон давхих гөрөөсөнд дайруулчих гээд тун болсонгүй. Амь дүйсэн энэ галзуу довтолгоо дунд Акбарагийнхан одоохондоо бөөн явж, гөрөөсний дунд ууган гурван үрээ явааг. Зантгар Шандаст хоёр нь айсандаа нүдээ бүлтийлгэчихсэн сунахаараа сунаж, Амин сүнс нь улам сульдан чүүтэй чайтай тэднийхээ араас яаж, дэргэд нь Моюнкумын эрлэг Ташчайнар нь харайлгаж явааг гичий чоно нүднийхээ булангаар харж амжив. Цэнхэр нүдэн гичий ийм гөрөө мөрөөдсөн гэж үү? Их ав хийхийн оронд голын урсгалд хөвөх зомгол мэтээр өөрсдөө бөхөндөө туугдаад яаж ч чадахгүй явнам биш үү... Хамгийн түрүүн Амин сүнс нь өнгөрлөө. Үй түмэн бөхөнгийн хөл дор унан гишгүүлэхдээ дуу нь час хийгээд түмэн туурайн төвөргөөнд дарагдав...

	Нисдэг тэрэгтэй үргээлгийнхэн сүргийг хоёр талаас нь хумин бөөгнүүлж радиогоор холбоо барин мэдээлж уудам талд бөхөнтэй дахин хөөцөлдөхөөс төвөгшөөн тэднийг тал тал тийш нь тараахгүйг хичээн хурдлах тусам нь улам ширүүн элдэж айсан дээр нь айлган нисэж байлаа. Дуулганы чихэвчинд «Хорь дахь, хорь дахь сонсоорой? Явуулаад бай. явуулаад бай» гэж үргээлгийнхний тэвдүү дуу паржигнана. Хярмаг цагаан цасан тал дээгүүр уушги зүрх нь амаараа гарах шахсан амьтдын давхих нь нэлэнхий их хар ус урсаж байх шиг нисэгч нарт тов тодхон харагдана. Хариуд нь чихэвчинд «Явуулъя! Ха-ха-ха, хараач, дотор нь чоно явж байна. Ёстой догь! Боохой гуай баригдаж дээ! Хорвоо өнгөрчээ зайлуул. Энэ ч «Чамайг даа» кино биш дээ» гэх хөхиүн дуу гарч байв.

	Тэд ангаа цуцтал хөөхөөр тооцоолж, тэгж тооцоолсон нь ч оножээ.

	Нисдэг тэрэгнүүд өглөөнөөс хойш зүтгэсний хүчинд суурин суугчид дээрээ гөрөөсийг эргүүлэн авчирч үргэсэн бөхөн тэгш талд цутган орж ирлээ. Отож байсан анчид буюу буудагчид бүхээгийг нь буулгасан бартаач «УАЗ» машинаар бөхөнг үргэлжлүүлэн хөөж автоматаар явуут дундаа шагайх юмгүй тулгаж байгаад шахам шүршин, хашааныхаа өвс хадаж байгаа юм шиг ханаруулан хиаруулав. Хойноос нь ачааны тэрэгтэй улс даган алагдсан бөхөнг цуглуулан тэвш дээр шидэлж сул олзыг авч байлаа. Хүдэр хүдэр залуус шинэ ажилдаа түүртэлгүй дасаж амьтай байгааг нь хутгалан, шархтсаных нь хойноос хөөцөлдөж байгаад мөн нудрах боловч гол ажил нь гэвэл цус болсон гөрөөсийг хөлөөс нь барьж ганцхан саваад машины тэвш давуулан чулуудах л байлаа. Машины тэвшинд бөхөн оцойтол ачигдав. Хээр тал онгон атар үлдсэнийхээ төлөө ийнхүү цусаараа тэнгэрт өргөл өргөжээ.

	Ярга үргэлжилсээр байлаа. Богшиж, сульдсан бөхөнгийн дундуур буучид машинаар зүсэн орж, баруун солгойгүй пижигнүүлэн бөхөнг улам балмагдуулан аргыг нь улам барагдуулж байлаа. Буун дуунд Акбарагийн айх гэдэг тамтгаа алдаж, бүр дөжирч гүйцээд хорвоо дэлхийн хэл хөшиж, чих дүлийрсэн шиг, газар сайгүй л эх толгойгүй юм болж байх шиг, чанх дээр нь дуугүйхэн хөвөлзөх нар хүртэл тэдэнтэй хамт энэ хоморгод орон хөөгдөж, бас л тэдэн шиг аврагдах газар хайн тэлүүлж байх шиг, нисдэг тэрэг хүртэл чимээгүй болоод хүржигнэн исгэрэхээ байгаад дуугардаггүй асар том элээ адил элчилгүй өргөн талын дээгүүр эргэлдэж байх шиг болжээ... Автомат буучид өвдөг дээрээсээ, машин дээрээсээ чимээгүй буудаж, машин дүүлэх шахам чимээгүй давхиж, ухаангүй болсон бөхөн чимээгүй жирийж, суманд сийчүүлэн цусандаа бялдан чимээгүй унаж байлаа... Галав юүлсний дараах шиг аниргүй орчинд Акбара хүний улаан нүүрийг олж харжээ. Тэр нүүр тун ойрхон, тун аймаар, тун илхэн харагдсанд хирдхийн айхдаа эгээтэй л дугуйн доогуур орчихсонгүй. «Уазик» яг зэрэгцэн давхина. Тэр хүн урд талын суудалд цээжээ цухуйлгачихсан явна. Салхинаас хамгаалах шил зүүж, нар салхинд бов бор болчихсон нүүртэй тэр хүн ангайсан бараан амандаа микрофон барьж байн байн өндөлзөн талаар л нэг юм орилох боловч үг нь Акбарад дуулдахгүй ажээ. Хоморгыг тэр удирдаж байгаа бололтой. Тэрхэн агшинд гичий чоно чимээ шуугиан сонсож байсан бол, хүний хэлийг мэддэг сэн бол радио холбоогоор «Захыг нь барьж бууд! Захаас нь бууд! Гол руу нь бүү бууд, гишгэгдчихнэ гэм, та нарыг даа!» гэж хашхирч байгааг сонсох байсан биз ээ. Алагдсан гөрөөсийг араас нь яваа бусад нь гишгэчих вий гэж тэр айжээ...

	Тэгтэл микрофонтой хүн амь зулбан зугтах бөхөнгийн дотор чоно машинтай нь зуузай холбох шахам харайлгаж, араас нь хэдэн чоно явааг харчхангуутаа давхийж, нэг юм паргин хашхираад микрофоноо чулуудан буугаа шүүрэн авч сумлангаа гар дээрээ тавив. Акбара яаж ч чадсангүй, шилэн саравчтай хүн өөр рүү нь буугаа шагайж байгаагийн учрыг ч ойлгосонгүй, ойлголоо ч гөрөөсөнд хавчигдаад холби үсэрч ч, хойш сугарч чадахгүй байсан болохоор яах ч аргагүй байлаа. Нөгөө хүн шагайгаад л байлаа, шагайгаад л байлаа. Энэ нь түүний амийг аварчээ. Хөл дор нь нэг юм тасхийтэл цохисонд Акбара нэгэнтээ тонгорцоглон хөрвөөгөөд гишгүүлчихгүй гэж үсрэн бостол бэлтрэгүүдийнх нь хамгийн өсгөлүүн Зантгар нь давхиут буудуулаад дээр гэгч ойж, цусаа цувуулан алгуурхан унаж, алгуурхан бөмбөрөөд, хөлөө татвагануулан тэрийхийг харж, бодвол, өвдсөндөө гасалж, үхэхдээ орилсон байх ёстой боловч юу ч сонсоогүй, шилэн саравчтай хүн л бөөн хөөр болчихсон буугаа дээш өргөн сэгсрэхийг үзээд, Зантгарынхаа амьсгаагүй бие дээгүүр үсрэн гарахдаа алаан хядааны дуу шуугиан, буу тасралтгүй пижигнэх, машины дохио зогсолтгүй янгинах, хүмүүсийн хашхиран бархирах амь нь гарч байгаа гөрөөсний хоолой хоржигнох, тархин дээр нисдэг тэрэг нижигнэх чимээ зэрэг бодит ертөнцийн дуу авиаг дахин сонсох болов... Шургачин унаж хөдлөх тэнхэлгүй болоод тийчилж байгаа бөхөн ч, багтраад үнхэлцэг нь хагараад үхэж байгаа бөхөн ч олон байлаа. Цуглуулах хэсгийнхэн тэдний багалзуурыг нь хутгаар ганцхан ольж таслаад гол нь тасраагүй татвалзан татганаж байхад нь хөлөөс нь шүүрээд л ачааны машины тэвш өөд чулуудна. Толгойноосоо аваад хөлөө хүртэл хувцас нь туждаа цус болсон тэр улсыг хараад аймаар ажээ.

	Огторгуйн өндрөөс нэгэн бэлгийн мэлмийтэн дэлхийг тольдон харж байдаг сан бол хоморго хэрхэн болж, Моюнкумын хээр тал яаж сүйдсэнийг харсан байх учиртай боловч тэр явдлаас ямар урхаг уршиг гарахыг хийгээд дахиад юу сэдэцгээж байгааг мэдэх учиргүй байлаа.

	Үдэш тийш хөөлгөж байгаа, хөөж байгаагийн аль алины тэнхээ барагдахын цагт сая хоморго зогслоо. Маргааш өглөө нь нисдэг тэрэг шатахуунаа базаагаад баазаасаа эргэж ирэхэд ав хоморгыг дахин эхлэхээр төлөвлөж, тэрхүү хязгаар нутгийн нээгдээгүй нөөц гэж албан ёсоор нэрлэж байгаа үргээгүй үлдсэн бөхөнгийн сүрэг нисдэг тэрэгний урьдчилсан судалгаагаар Моюнкумын талын өрнөд элсэрхэг хэсэгт байгаа гэх тул тэнд гурав дөрөв хоногийн ажил бардаагаар байна гэж төлөвлөжээ. Нэгэнт нээгдээгүй нөөц байсан учир нутгийн эрх ашгийн тулд түүнийг төлөвлөгөөний эргэлтэд оруулах зайлшгүй шаардлагатай байлаа. Моюнкумын «аян дайны» албан ёсны үндэслэгээ ийм бөлгөө. Гэвч түүхийн явцыг тодорхойлдог амьдралын учир байдал аливаа албан ёсны дүгнэлтийн цаана байдаг нь мэдээж. Учир байдал гэдэг маань эцсийн бүлэгт хүн, өөрийн санаа ба хүсэл, нүгэл ба буян, өгүүлж баршгүй үймрэл ба зөрчил бүхий хүн юм. Энэ үүднээс үзэхэд Моюнкумын эмгэнэлт явдал ч түүний нэг л байв. Энэ хэр хэргийг өөрийн эрхээр буюу хүний эрхээр хийлцсэн хүмүүс тэр шөнө хээр талд байжээ.

	Гичий чоно Акбара, азарган чоно Ташчайнар хоёр хоёулхнаа амьд үлдэж хоморго болсон газраас аль болох холдох санаатай тал дундуур шогшив, Гэдэс, суга, цавины үс нь шавар шавхайнд шал норж, явахад их хэцүү болжээ. Зулгарч няцарсан таваг нь түлэгдсэн юм шиг хорсон чимчигнэж, гишгэхийн тоолон хөндүүрлэн өвдөнө. Идээшилж дассан үүртээ очиж үг сүггүй хэвтэн хар толгойдоо учирсан гайг мартах гэж юү юунаас илүү хүсэцгээнэ. Гэвч азын нь тэнгэр бас л хээр хаяжээ. Үүртээ дөхөж явтал хүнтэй гэнэт тулгарав. Дотно сайхан хонхрын нь захад асар том ачааны тэрэг хүглийн дугуйнаасаа намхан сухайн төгөл рүү хэлтийгээд зогсож байлаа. Харанхуйд машины дэргэд хүний дуу гарна. Хоёр чоно хэсэгхэн зогссоноо мэлгэр тал руу дуугүйхэн эргэв. Яг энэ үеэр яагаад ч юм хурц гэрэл гялсхийн харанхуйг хага ярлаа. Хэдийгээр гэрэл цаашаагаа тусаж байсан боловч чоно эргээд дэгэн дэгэн цогилоо. Ялангуяа Акбарын урд хөл гишгэхийн аргагүй хөндүүрлэн ихэд доголно. Улдсан хөлийнхөө хорсохыг намжаах гэж өглөөний цас арилаагүй байгаа газрыг бараадан явна. Цасан дээгүүр гарах түүний мөр өглөөгүүр дэлгэсэн цэцэг шиг байсан бол одоо хумьсан цэцэг шиг болсныг үзэхэд гашуудалтай бөгөөд гунигтай. Бэлтрэгүүд нь үрэгджээ. Ядахдаа үүртээ очиж болохгүй боллоо. Тэнд одоо хүн байна.

	Тэр хүмүүс зургуулаа, жолооч Кепаг оруулаад зургуулаа байлаа. Алсан гөрөөсийг цуглуулж ачих ажилтай тэр зургаа тохиолдлоор цугласан хүмүүс аж. Өглөө эртхэн шиг ажилдаа орохын тулд тэр шөнө хээр хонохоор болжээ. Нэг гөрөөс ачихад л тавин мөнгө алган дээр буух тул их орлоготой ажил байлаа. Тэд суманд оногдсон, дайруулж үхсэн бөхөнг гурван тэвш дүүргэсэн боловч бүгдийг нь гэгээтэйд цуглуулж амжсангүй. Өглөө үлдсэнийг нь олж тэвшинд ачиж аваачаад, чиргүүлд хийж бэржээнхээр бүтээгээд Моюнкумаас явуулна.

	Тэр үдэш тэнгэрийн хаяанаа тэргэл саран эрт мандаж цайвгар, зарим газраараа цас нь арилаагүй байгаа их талын хаанаас л бол хаанаас мэлтийн харагдана. Мод бут, аараг бөөрөг сарны гэрэлд нэг гэрэлтэж, нэг сүүдэртэнэ. Гэвч энэ буйд газарт үзэж дасаагүй асар том ачааны машины барааг харахдаа хоёр чоно сүнсээ гартал айж, эргэн харах тоолон сүүлээ хавчин хурдаа нэмж байлаа. Гэсэн хэдий ч зогсож, хуучин үүрийн маань дэргэд хүмүүс юу хийж байна вэ, юунд тэнд зогсов, тэр аймаар том машин тэнд удах болов уу гэж учрыг олох гэсэн мэт дахин эргэн ширтжээ Тэр бол брезент бүрхүүлтэй, зуун жил яваад ч элэгдэхээргүй лужир дугуйтай цэргийн «МАЗ» машин байв. Тэвшинд нь маргааш явуулахаар үлдээсэн хэдэн арван бөхөнгийн дунд олзлогдсон юм шиг хөл гараа хүлүүлсэн нэгэн хүн хэвтэж байлаа. Хажууд хэвтэх бөхөнгийн бие улам хөрөн хөшиж байгаа нь мэдэгдэх ажээ. Гэвч тэдгээрийн арьсанд бие нь дулаацаж байгаагүй бол бүр ч хэцүүдэх байжээ. Брезент бүхээгийн цоорхойгоор тэр бээр тэргэл сарыг мэнэрэн ширтэнэ. Цонхигор царайд нь шаналгаа тодорчээ.

	Одоо түүний хувь заяаг ийшээ хамт энд ирсэн хүмүүс мэдэх болоод байлаа. Тэд түүнийг өөрсдийн адил Моюнкумын хоморгоос мөнгө олох гэж ирсэн гэж санаж байлаа...

	Хүний амьдрал гэж юу вэ гэдгийн учрыг тунгаахад бэрхтэй ажгуу. Ямар ч гэсэн хүний харилцаа, зан байдал тоолж баршгүй олон янз учир хүний хамгийн энгийн зан байдлын нийтлэг шинжийг хамгийн орчин үеийн электрон тооны машинаар ч бодож гаргах аргагүй юм. Тэр зургаа... зургаа ч гэж дээ тэдэнд үнэнч жолооч Кепа жичдээ, түүний дээр тэдэн дотроо цор ганцаараа гэр бүлтэй нь байсан учир, тэр тав тооны машинаар бодохын ч хэрэггүй тийм эсрэг тохиолдол байдгийн жишээ, түүнчлэн хүний хамгийн ялимгүй хамт олны хувьд ч байг эзэн тэнгэрийн юу гэж айлдсаныг мэдэх аргагүй гэдгийн жишээ болж чадахаар байлаа. Тэгэхлээр ийм амьтад тийнхүү нүдээ олж таарсан нь Эзэн тэнгэр л таалсных биз гэмээр. Үгүй дээ гэхэд Моюнкумд дөнгөж хүрч ирэхдээ л тэд тийм харагдлаа...

	Юуны өмнө тэд (Кепагаас бусад нь) золбин, тэнүүл, гурав нь эхнэртээ хаягдсан, бүгдээрээ бүтэл зэхийдүү, улмаар энэ ертөнцөд маш их хорссон улс ажээ. Тэдний хамгийн залуу нь болох. Библи судрын эзэн хаадын Гутгаар цадигт гардаг Авдий2 хэмээх судрын хачин нэртэй эр л гагцхүү бусдаасаа ондоо. Тэр бол Псков хавийн сүмийн нэг гонирын хүү, эцгээ жанч халсны дараа тойн хувраг хүний ихээхэн гоочтой үр сад гэж шашны сургуульд ороод, буруу номтон гэгдэн тэндээс хөөгдсөн залуу юм. Одоо «МАЗ »-ын тэвшинд тэр бээр Оберын хэлснээр хөлөг онгоцон дээр самуун гаргах гэгэн хэргээр шүүгдэх болчхоод хоёр гар хүлээстэй хэвтэж байлаа.

	Авдийгаас бусад нь цөмөөрөө архаг, өөрсдийн нь биеэ өргөмжлөн нэрлэснээр мэргэжлийн архичид ажээ. Тэдний тоонд Кепа орох нь юу л бол. Ямар ч атугай жолоочийн үнэмлэхээ хайрлах учиртай, тэгэхгүй бол эхнэр нь нүдийг нь сох маажих сан билээ. Гэвч тэр шөнө бусдаасаа дутуугүй дугтарчээ. Энэ талаар мөнөөхөн Авдий л бас өөлөгдөв. Тэр муу замгүй завхуул балгахгүй хаачих вэ гэмээр атал үгүй шүү, бас л адарч огт амссангүй. Түүнээс болоод Обер бүр ч дургүйцжээ.

	Тэр бээр алагдсан гөрөөс цуглуулагч нартаа өөрийгөө товчхон Обер3 гэж дуудаж бай хэмээн тушаасан нь, уг үг ахлах гэсэн утгатайг бодсон биз. Үнэндээ ч тэр сахилгажуулах батальонд ахлах дэслэгч байгаад цолоо хусуулсан байж. Ар өвөрт нь гүйгчид түүнийг цолоо авхуулахад ажилдаа хэт махарснаас л болж баларлаа гэж халаг хуухай болж, өөрөө ч тэгж үзэж, дарга нарын шударгуу бусад ихэд шаралхаж байсан боловч цэргээс хөөгдсөн үнэн учраа хэлэхгүй байсан нь дээр гэж боджээ. Улирсан баларсан тэр явдал ч ямар хамаа байх вэ. Үнэндээ бол Оберын овог нь Кандалов4 эхлээд Хандалов ч байсан байж магадгүй боловч Кандалов болсонд нь санаа зовох юм байсангүй, Обер бол аргагүй л нэг Обер байжээ.

	Тэр хунтад хоёрт жаалдаг хүн нь ...хунт гэснээс мужийн драмын театрын жүжигчин байсан Гамлет Галкин цаадуулыгаа өөрсдийн багийг хунт гэж нэрлэе хэмээн ам нийлэхэд гав ганцаараа сулхан эсэргүүцэж. «Аа чөтгөр, хунт гээд яах юм, цэргийн хунт энэ тэр гээд би түүнд чинь дургүй. Бид сафарад5 явж байгаа болохоор сафара л гэе!» гэж санал тавьж үзсэн боловч хэн ч дэмжсэнгүй.

	Ойлгомж муутай «сафара» эрчимтэй «хунтын» дэргэд тавьж өгөхгүй санагдсан бололтой. За тэгээд хунтад хоёрт жаалдаг хүн нь, Мишаш буюу бүтэн нэрлэвэл Мишка Шабашник, ахлагчаа хүртэл тонилгож дөнгөх улангассан бух шиг зэрлэг этгээд байлаа. Ам нээвэл л «цус нөж» гэж харааж, тэр нь бүр амны нь уншлага болсон ажээ. Авдийг хүлээд тэвш дээр шидчих санааг тэр л сэдэж, тэгээд ч хунтынхан түүний хэлснийг дор нь гүйцэтгэжээ.

	Тэр хунтад будааны амьтан нь Гамлет Галкин буюу архинд ороод театраасаа аль эрт шилэрч юу дайралдсанаа хийсэн болж хэд гурван бор юм олдог жүжигчин байлаа. Тэгтэл гөрөөс ч юм уу, бөхөн ч юм уу, юу ч байлаа огт падгүй амьтныг хөлөөс нь барьж машины тэвш өөд чулуудаад бүтэн сар майжганаад олохгүй мөнгө олох аз дайрчээ. Түүн дээрээ Обероос авдар архины шан нэмж авсан. Тэр архи бол бүгдээс татсан мөнгө тул бүгдээрээ ууна гэсэн үг. Тэдний дотор хамгийн дуулгавартай, хал балгүй нь Моюнкум нутгийн залуу Узюкбай буюу ердөө л Уугуул хүн байлаа. Уугуул Узюкбай нэрээ бодох, энэ тэр гэх юм байхгүй, шалдаа бууж гуларсан, юу ч хэлсэн за л гэж байдаг, лонх архины хойноос Умард туйл хүрэхээс ч буцахгүй эр байлаа. Уугуул Узюкбайн товч намтар гэвэл урьд тракторч байснаа архинд нэвтэрч, шөнө дунд улаан зам дээр трактороо хаячихсаныг нь замын машин очиж мөргөөд хүний амь сүйджээ. Узюкбай ганц хоёр жил нарсанд сууж, тэр хооронд эхнэр нь хүүхдээ аваад салжээ. Тэгээд хотод бүртгэлгүй, аль дайралдсан ажил хийж, хүнсний дэлгүүрт юм ачиж буулгаж. байшингийн орцод архидаж явтал нь Обер тааралдсан ажээ. Узюкбай ч түүнийг яах юм, ийх юм гэлгүй дагаж, тэгээд ч түүнд яах ийхийг бодохын хэрэг юу байх билээ дээ... Обер Кандаловын үгнээс зөрөх аргагүй, тэр ч үнэхээр өрөөсөн дугуйнуудынхаа үнэрийг гаргууд мэддэг байжээ..

	Тийнхүү тэд Обер Кандаловын захиргаанд нэгдэж, тийнхүү ав хоморгын дүйвээнд автан Моюнкумын хээр талд ирсэн юм санжээ.

	Хувь зохиол, оноо тавилангийн тухай, түүний угтал болсон ертөнцийн элдэв учир явдлын тухай өгүүлэх аваас, тэнгэр мэдтүгэй, шашны сургуулиас хөөгдсөн Авдий тухайн үедээ сургуулиа дүүргэж дараах авшиг хүртэн шавилан суусан сан бол Обер Кандалов түүнтэй зууралдан зовохгүй сэн биз ээ. Ялдам хэлэхэд, Авдийн нэг зиндааныхан нь багадаа бүх л банди нарын нэг адил хөнгөн гоомой байсан боловч амьдралынхаа замыг нэгэнт сонгосноосоо хойш талийгаач гонирын хүү Авдийгаас хамаагүй тогтоотой хэрсүү болж, шашны боловсролоо дүүргээд мяндаг тушаал ахиж байлаа. Тэднийхээ тоосон дунд яасан бол эхний үед хамгийн авьяас билигтэйд тооцогдон тэнгэр судлаач багш нарынхаа хайрыг татсан залуу асан Авдий лам нарыг цагаа олоогүй амьтад гэж үнэн голоосоо үздэг, сонирхох төдий ч атугай сүмийн босгыг алхаж үзээгүй Обер Кандаловтой уулзаа ч билүү, үгүй ч билүү...

	Яаж ч л мэдэх сэн... Гэхдээ ийм юм болио гэж хэн мэдэх вэ. Юмыг урьдчилаад мэдчихдэг сэн бол... Гэвч ганцхан явдлаар хэдэн мөнгө олохын төлөө хэн хэнээрээ биеийн байцаалт бөглүүлж билээ. Ер хамт олонтойгоо төмс хураахаар явж байгаатай л адил шүү дээ. Гагцхүү нэг ишид ургасан бөөн төмсний оронд алсан амьтан л цуглуулах хэрэгтэй байлаа... Галт тэрэгний буудал дээр дайралдсан тэнүүлч Авдийг толгойдоо юмтай, солио өвчтэйг Обер Кандалов мэдсэн сэн бол, урьдын гэмээ цагаатгах гэж горилон, чармайн байж зохион байгуулсан тэр юмыг нь золтой л баллах дөхсөн энэ бүдүүлэг Авдийг яах билээ, хааш нь хийдэг билээ, өөртөө хал балгүй яаж далд оруулдаг билээ хэмээн Моюнкумын элсэн дунд толгойгоо гашилгаж суухгүй сэн. Обер Кандалов ийнхүү бодохдоо уумаар, бүр тэгэхдээ мал болтлоо хөнтөрнө гэж ярьдаг шиг уумаар болж, эхлээд хагас аягыг нэг амьсгаагаар татаж, дараа нь бас хэд хэдийг хөнтрөөд, садаа болох юмгүй болтол, ухааныхаа чагтагыг алдартал уугаад... тэгсэн хойно тархиа ажиллуулбал... Гэвч хожим нь ямар бэрх уршигтай юм болдгийг мэдэх болохоор түүнээсээ айж байлаа.

	Энэ Авдий ямар гайгаар дайралдав аа! Дахиад л хувь зохиол, оноо тавилан, өөр бусад явдлын шалтгааныг тодорхойлох амь амьдралын элдэв учир начрыг өгүүлье гэвэл түүний зангилаа нэлээд хол зангилагджээ...

	Шинэтгэх үзэлт, буруу номтон гэгдэн шашны сургуулиас хөөгдсөн Авдий тэр үед мужийн Комсомолын сонины орон тооны бус ажилтан байв. Уншигчдын сонирхдог сэдвээр бузгай биччихдэг саяхан шашны сургуулийн сурагч байсан тэр залууг сонины газар авах дуртай байжээ.

	Сүмийнхэнд ад шоо үзэгдсэн тэр бээр шашны эсрэг суртал нэвтрүүлэг хийхэд амьд жишээ болох ёстойгоороо ашигтай байсан аж. Бүтэл нь хазайсан залуу эр ч сонирхдог ёс суртахууныхаа сэдвээр юм бичиж нийтлүүлээд байх боломжтойд нь залуучуудын сонинд татагдаж байлаа. Мужийн хэвлэлд залхуу хүрэм сургаал айлдсан хоосон уриа, нийгмийн номчирхол үерлэж байдагтай харьцуулбал тэрхүү сонины хуудаснаа алдаг оног гардаг, өрөөл бусдынхаас арай ондоо эргэцүүлэл бүхий түүний өгүүлэл залуучууд төдийгүй уншигч олны сонирхлыг зайлшгүй татжээ. Тэрхэн үедээ аль алиндаа л ашигтай мэт байсан боловч түрүү үеийн шинэтгэх үзэлт сайх залуугийн ямар бодолтойг мэдэх хүн цөөн, тухайлбал ганцхан хүнээс өөр хэн ч мэдэхгүй ажээ. Авдий яваандаа овоо сэтгүүлч гэж нэр гарахтайгаа хамт, хуучирсан шашны сургаалын үхширмэл нотолгоог сөргүүлэн Тэнгэрийн тухай, хүний тухай туйлын тулгамдсан, амин чухал гэж өөрийн боддог шинэ сэтгэлэгт төсөөллийг хэлэх эвтэйхэн арга, үзэл суртлын аятайхан хэлбэр олно гэж найджээ. Нэгэнтээгүүр, тэнгэрийн сургаалд ямар ч юм, тэр ч байтугай сайн сэтгэлээс үүдсэн шинэ санааг халдаахгүй. ариун тунгалаг байлгах гэж шимтсэн, цагийн эргэлтэд автаагүй, мянган жилээр өөрчлөгдөөгүй тэнгэрийн ёс, нөгөөтээгүүр шашныг үндсээр нь үгүйсгэдэг шинжлэх ухааны шашингүйн үзэл гэсэн хөдөлбөргүй бат язгуураараа харш, юунд ч дийлдэшгүй, юу ч давшгүй хоёр цайз түүний өмнө хөндөлдөн байсан нь бүхнээс инээдэмтэй байлаа. Хоёр цайзын дунд тэр бээр хадны завсар хавчуулагдсан халиуны зулзага шиг хөөрхийлөлтэй амьтан болжээ. Гэвч тэр сэтгэлээр унахааргүй цогтой хүн байжээ. «Хүн төрөлхтний түүхэн хөгжлийг харгалзан Тэнгэрийг цагийн категорийн дотор хөгжүүлэх» гэсэн үзэл санаандаа автсан тэрс номтон Авдий оюун дүгнэлтийнхээ учрыг хүн ардад таниулах боломж эрт орой хэзээ нэгэн цагт гарна гэж найдна. Учир нь хүний хүч чадал туйлын эгзэгтэй үедээ шилжих үйлдвэржсэний дараах эринд Тэнгэр бурхантай яаж харьцах ёстойгоо мэдэхийг хүмүүс өөрсдөө эрмэлзэх болно гэж боджээ. Авдийн оюун дүгнэлт одоохондоо тогтоогүй, маргааны шинжтэй боловч тэгж чөлөөтэй сэтгэж байгаад нь албан ёсны шашны номлогчид түүнд хонзогнож, тэнгэрийн сургаалыг шинэчлэх гэсэн тэрс үзэлтэй болсон хилэнцээ наманчлахаас татгалзсаны учир түүнийг сүмийн гяргуудын шахалтаар сургуулиас хөөжээ.

	Авдий тэнүүн цайвгар магнайтай. Үе тэнгийнхээ олон залуу хүмүүсийн адил мөрөө дарсан урт үс ургуулж, өтгөн шар сахал тавьсан нь царайд нь чимэг болоогүй хэдий ч төвшин буянт дүртэй болгожээ. Бүлтгэр бор нүд нь тогтож ядан гялалзаж, уулаасаа оюун сэтгэлэг тайвангүйг илтгэнэ. Тэгээд ч тэр бээр өөрөө тунгаан ухаарсандаа цаглашгүй баясдаг, бас хүнд тус болох гээд өөрөө өдий төдий зовлонд унадаг байжээ.

	Авдий ихэвчлэн дөрвөлжин хээтэй цамц, битүү захтай ноосон цамц, жинс өмдтэй явах бөгөөд хүйтэнд бол дэрчгэр пальто, эцгийнхээ хуучирсан үстэй малгай өмсөнө.Моюнкумын хээр талд ч ийм л иржээ.

	Машины тэвшинд хүлээтэй хэвтэж байхад элдэв гашуун бодол орж ирнэ. Юуны өмнө ганцаардаж байгаагаа хамгаас илүү ойлгожээ. Дорно дахины нэгэн яруу найрагчийн: «Түм түчигнэх олны дунд явсан ч ганцаардана. Төрсөн бие орь ганцаар явсан ч ганцаардана» гэсэн мартагдах шахсан нэгэн мөр сэтгэлд нь бууна. Шадархнаас энэ ертөнцөд хамгийн ойр дотно болсон ганц хүн, сэтгэлийн зул болж санаанаас нь үл гарах нэгэн бүсгүйг бодохоос гол нь харлан зовох бүлгээ. Энэ үеэс тэр эмэгтэйг өөртэйгөө амин холбоотойгоор бодож, бүхий л санаа бодол, бүхий л сэтгэлийн зовлонгоо түүнд хандуулж байсан тул хэрэв алсаас дамждаг зөн совин гэж байлаг, ойр дотнын хүмүүс хэцүү байдалд орохдоо далд совингоороо харилцаж чаддаг бол дотно эмэгтэйн нь сэтгэл тэр шөнө нэг л алдраад, нэг л муу явдал болохыг зөгнөөд байж ядах учиртай...

	Мөнөөхөн Дорнын яруу найрагчийн "Жинхэнэ хайрлах тавилантайд нь хайр сэтгэл бүү оногдог" гэж хэлснийг санахдаа урьд түүнд итгэхгүй, шал тэнэг юм гэж элэглэдэг байснаа бодоод ёстой орой руу нь ортол хэлсэн үг юм гэж ухаарчээ. Тэр бээр чимээгүй уйлан түүнийгээ бодож, хэрвээ түүнийг мэддэггүй сэн бол, түүнийг далдын хайраар тэгж ухаан жолоогүй хайрладаггүй сэн бол ингэж зүрх шимшрэн өвдөхгүй, ингэж гашууд автахгүй байх сан, даруйхан, одоохон эдний гараас мултран суларч, харанхуй шөнөөр хээр талыг гатлан, тив дамнасан урт төмөр замын Жалпак-Саз гэдэг тэр жижиг өртөөнд гүйхээрээ хүрээд, их цөлийн зааг дээр оршин эмнэлгийн хажуу дахь түүнийхээ бяцхан байшинд очиж, хаалганых нь дэргэд эртээдийнх шигээ хагас цаг ч атугай зогсох юм бол ингэтлээ их ухаан алдан, үйлээ үзэн хүсэхгүй байх сан биз ээ гэж ухаарч байлаа. ...Гэвч Авдий суларч чадахгүйдээ, түүнийгээ л гэж Азийн хязгаарт хоёр дахиа ирээд, энэ Моюнкумын талд хүлээстэй, доромжлуулж, басамжлуулахын туйлыг үзэн хэвтэж байгаадаа гутарч, магадгүй, хэрэгцээгүй байхад нэг их үнэнч хүн болж яах гэж энд ирэв хэмээн биеэ зүхэж байлаа. Бүсгүйтэйгээ уулзах хүсэл биелшгүйг мэдэх тусмаа түүнийг эгээрэн хүсэх нь тоймоо алдаж, ганцаардаж байгаагаа ухаарах тусмаа улам шанална. Тийн бодох үес Эзэн тэнгэр лүгээ санаа нийлэхийн буян заяаг ойлгох сүв нээгдэнэ. Учир юун гэвэл Эзэн тэнгэр хайр сэтгэлд биелэн морилохдоо оршихуйн дээдийн жаргал хайрладгийг, цагийн урсгал хязгааргүйн адил Тэнгэрийн хишиг цаглашгүйг, хайрлан дурлахын заяа учрал тохиол бүрд, хүн хүнд онд ондоог ойлгох ухааны сүв нээгдэх авай..

	— Оройн дээд тэнгэр амгалан сайн болтугай! гэж тэр бээр сарыг харан шивнээд «Эзэн тэнгэр сэтгэл зүрхэнд хайрын зулыг бадраахдаа ямар агуу хишиг хүртээж байгааг тэр минь мэддэг сэн бол...» гэж боджээ.

	Тэгтэл машины дэргэд хөлийн чимээ гарч нэг хүн шуухитнан хэхэрсээр тэвш өөд авирав. Тэр бол Мишаш байлаа. Араас нь Кепагийн ч толгой цухуйв. Тэд нэлээн гударч амжсан бололтой архи сэнхийв.

	— Муу цус, чи хэвтэж л байна уу? Алив, бос, гахай багш минь, Обер чамайг дэвжээнд дуудаж байна, давтан хүмүүжүүлэх юм байх гээд Мишаш үүртээ эргэх баавгай шиг тэвш дотор ачсан бөхөнгийн дундуур зүтгэв Кепа нуг нуг инээж:

	— Зөөлөн дэвжээ ч байхгүй дээ. Моюнкумын шороон дээр л шалдан бөгсөөрөө сууж дээ гэж хошуу нэмжээ.

	— Энэ муу баасыг бас зөөлөн дэвжээнд суулгах юм гэнэ. Ийм хэргээр Сибирьд явуулдаг юм, цус! Биднийг мунхруул, аягүй бол мал болгох нь дутаж гэнэ, цус минь тэгдэг нь бид биш гэж Мишаш хэхрэн дүнгэнэжээ.

	 

	 


IV

	 

	Тэр үед Авдий Каллистратов Жалпак-Саз өртөө руу Инга Федоровнад хэд хэдэн захидал илгээж, байнгын хаяггүй түүнд Инга нь хотын шуудангийн өөрөө хүлээн авахаар хариу ирүүлдэг байв. Төрүүлсэн эх нь Авдийн багад бие барьж, эцэг гонир Каллистратов бэлэвсрээд хүүдээ, түүнээс гурав өгч охиндоо хамаг хайраа өгч, шашны болоод харын явдал ухааны талаар нэлээдгүй уншиж мэдсэнээ хэлж ярьдаг байлаа. Авдийн эгч Варвара Ленинградын Багшийн дээд сургуульд суралцахаар явсан боловч лам хүний охин дунд сургуульд багшлахдаа шашны суртал номлох болуузай гээд аваагүй учир Политехникийн дээд сургуульд уралдаант шалгалт өгч тэнцээд суурьшжээ. Тэгээд хань бүлтэй болж, үр хүүхэд төрүүлэн, одоо зураг төслийн нэгэн хүрээлэнд төсөл зураачаар ажилладаг болжээ. Авдий шашны номын мөр хөөх учиртай байж. Өөрөө ч тийнхүү дурлаж, эцэг нь ч охин Варварагаа багшийн сургуульд орж чадаагүйн учрыг мэдсэнээс хойш тийн хүсэж байлаа. Авдийг шашны сургуульд суралцаж эхлэхэд, гонир Каллистратов магнай тэнэгэр, омог бардам явах болж санасан нь сэтгэлчлэн бүтсэнд, түүний зүтгэж ятгасан нь талаар болоогүйд. Эзэн тэнгэр гуйн мөргөснийг нь таалан соёрхсонд баярлажээ. Гэвч тэр бээр удалгүй наснаас нөгчжээ. Гэгсэн нь ч дээр болсон байж магадгүй. Учир нь хүү Авдийнхаа буурал хорвоо шиг мөнхийн шашин, цагийг элээн тогтсон тэнгэрлэг ид чадахтай ашдын сургаалыг шинэчлэх гэж буруу номоор орсныг үзсэн бол тэсэхгүй байх сан биз ээ.

	Авдийг мужийн залуучуудын сонинд юм бичдэг болмогц гонир Каллистратовын он удаан жил гэр бүлийнхээ хамт сууж байсан жижиг өрөөг сүмийн шинэ гонирт шилжүүлэх болж, шашны сургуулийн сурагч асан Авдийгаас сүмтэй огт хамаагүй болсны нь учир байраа суллаж өг гэжээ.

	Нэгэнт ингэсэн болохоор Авдий Варвара эгчийгээ дуудаж, эцэг эхийнхээ юмнаас хэрэгтэйгээ, гол төлөв эртний тэнгэрийн хөрөг зургаас дурсгал, өв болгон авахыгаа ав гэжээ. Өөрөө эцгийнхээ номыг л авчээ. Эгч дүү хоёр сүүлчийн удаа уулзсан нь тэр байлаа. Хувь төөрөг өөр өөр учир тэр хоёр дахин уулзсангүй. Эгч дүү хоёр бие биедээ сайн боловч амьдралын зам тус тусдаа билээ. Түүнээс хойш Авдий байр хөлслөн суух болов. Эхлээд тусгай сууц авч байсан боловч сүүлдээ хөлсийг нь дийлэхээ байгаад ганц нэг өрөө хайх болжээ. Иймээс түүнд захидал явуулах болбол өөрөө хүлээн авахаар хаяглан бичдэг байжээ.

	Түдэлгүй Авдий мужийн комсомолын сонины өмнөөс Дундад Азид явах болов. Мансууруулдаг бодис анаша буюу Дундаа Ази, Чуй, Моюнкум орчмын талд ургадаг ургамал тус орны европын хэсгийн залуучуудад ямар арга замаар хүрээд байгааг судлан бичихээр тийнхүү явсан хэрэг. Анаша бол цуут марихуаны төрсөн дүү, навч, ялангуяа цэцэг нь тоосондоо маш хүчтэй мансууруулдаг бодис бүхий өмнөдийн зэрлэг олсны нэг төрөл билээ. Тэр анашаг хүн татахад эхлээд сэтгэл сэргэж, цэнгэн жаргах сэрэл төрж, тунг нь ихэсгэхэд санаа зовуурилан сэтгэлийн дарамттай болсноо ухаан мэдрэл алдан агсам тавьж, хавь ойрынхонд халтай болдог ажээ.

	Мансууруулдаг өвс хүмүүсийн дунд тарж байгаад сэтгэл өвдсөн иргэний хувьд тэр бээр явсан тухайгаа замын тэмдэглэлдээ нэгд нэгэнгүй бичиж талд чонотой тулгарснаа ч бичжээ. Биеэр бүхнийг үзсэний хувьд зүрх шимшрэн, харамсан гашуудан бичжээ. Сонины газрынхан бичсэнийг нь эхлээд уриа хашхирах нь холгүй авсан боловч нийтлэлгүй цааргалсаар сүүлдээ бүр тавихгүй таг чиг болжээ. Авдий энэ бүх бүтэлгүй явдал, сэтгэлийн зовлонгоо ерөөлөөр учирсан эрдэнэ, хамгийн дотно хүн гэж боддог Ингад бичиж, түүнээс л энэ ертөнцөд амьд явах хүчийг олон сэргэж байлаа. Энэ яваа насны хамгийн гол юм юу вэ энэ ертөнцөд тоос хөдөлгөж яваагийн учир юу вэ гэвэл Ингатай захидлаар харилцах гэж тэр удалгүй ойлгожээ.

	Захидлаа явуулчхаад бүх бичсэнээ эргэцүүлэн бодож, өөрийнхөө санааг нэг ёсондоо тайлбарлаж, ганцхан тэр тухай л бодно. Энэ бол хол зайнаас харилцах хачин хэлбэр шаналсан сэтгэлээ цаг хугацаа, орон зайд тасралтгүй цацаж байгаа хэрэг байлаа.

	«...Эцэг, Хүү, Богд Сүлдийн тусын тулд» гэж захиагаа эхэлсэнд минь Та аягүйрхээгүй байгаа гэж би олон хоног бодлоо. Энэ үгийг дурдсан минь би ийм л уламжлалаар хүмүүжсэн болохоор, бас чухал юм ярихын өмнө бодлыг минь цэгцлэх, санааг минь сүжгийн зүг чиглүүлж өгдөг болохоор, тэгээд ч нэгэнт сурсан юмнаасаа гажаад яах вэ гэж бодсон учир дурдсан билээ. Санваартан хүний хүү гэдгээ, шашны сургуульд байж байснаа дахин дурдаж байгаа минь. магадгүй, илүүц байж ч болно Танд би сайн болохоор өөртэйгөө холбоотой юуг ч нууж чадахгүй юм аа.

	Бид хоёр салахдаа бие биеэ чи, гээд л зүгээр дуудаж байсан мөртөө одоо болохоор яагаад Та гэх болов оо гэдгээ ч бодлоо. Өршөөгөөрэй, Танаас холдоод нэг их удаагүй байгаа боловч би нэг л биш болоод байна. Аль гажуу солиу амьтан биеэ цагаатгах юм бодож олохыг гол вэ. Далим гарсан дээр л ийм юм хэлж байна. Гэхдээ хол байхдаа Таныг Та гэхийг минь болгооно уу. Тэгвэл надад хавьгүй эвтэйхэн байна. Бидэнд уулзахын ерөөл байдаг бол... уулзана гэдэг миний далдын, иймээс хамгийн нандин мөрөөдөл (надад энэ мөрөөдөл хүүхэдтэй л адил юм, би энэ мөрөөдлөө элэг зүрхэндээ нандигнан хайрлаж энэ мөрөөдөлгүйгээр байж чадахгүй болж, мөрөөдлөө нандигнадаг шигээ үр хүүхдээ хайрлавал ямар аз жаргалтай байхыг төсөөлнөм) юм. Хүрэхийн аргагүй боловч хэзээд даллан дуудаж байдаг билэг билгийн чанад хязгаарт тэнгэр лүгээ адил хүрэх гэсэн оюун ухааны тэмүүлэл болон төрдөг энэ мөрөөдлийн ачаар би үгүй болохын аюулыг өөрийн мэдэлгүй сөрж явнам. Хайр дурлал гэдэг үхлийн ерөндөг болдог, иймээс амьдралд төрөхийн нууцын дараа л орох эрхэм зүйл мөн. Энэ бүхнийг тантай уулзахын бэлгэдэл болгон шившлэг мэт давтаад, учрахын ерөөл байдаг бол тийнхүү уулзахын цагт Таныг чилээлгүй чи гэж дуудахаа андгайлъя... Одоохондоо хэлмээр юм тун их байна санж...

	Инга Федоровна, танай нутагт бичихээр зорьж очсон материалыг сонинд гарангуут нь Танд агаарын шуудангаар даруй явуулна гэж бид тохиролцсоноо Таныг санаж байгаа байх гэж найдаж байна. Тун тоогүй нь гэвэл, анашагийн хойноос яваа тэр хөвүүдийн тухай, манай үеийн энэ гунигт үзэгдэлтэй холбоотой бүхний тухай миний найруулал ойрын үед гарна гэж найдахгүй байна. Манай үеийн гэж миний хэлж байгаагийн учир гэвэл анаша балар эрт цагаас энэ нутагт хогийн ургамал гэгдэн ургаж, арван таван жилийн өмнө гэхэд л... үүнийг та мэдэж байгаа, мэргэжлийн хүнд энэ бүхнийг тоочиж байгаа минь ч юу билээ, гэхдээ л уучлаарай, Инга Федоровна, Танд ямар ч гэсэн энэ бүхнийг хэлснээрээ л хэлье, ингэж гэмээж нь л энэ бүхэн маань сая утга учиртай болно. За ингээд арван таван жилийн өмнө гэхэд энэ хорт зүйлийг, анаша түүгчдийн нэрлэдгээр тэр өвсийг татах гэж ч, өөр талаар хэрэглэх гэж ч хүн огт түүдэггүй байсныг нутгийн ард олон баталж байна. Энэ гай сав саяхан, Өрнөдийн багагүй нөлөөгөөр бий болжээ. Гэтэл одоо намайг дээд байгууллагад илтгэх хуудас бичвэл л болоо гэж байгаа нь ухаанд багтамгүй байна. Залуучуудын дотор. ёсыг дагаж тайлбар хийхэд, ухамсар муутай залуучуудын хэсгийн дотор мансууруулдаг бодис хэрэглэх явдал дэлгэрч байгаа тухай шуугиан дэгдээх материал манай нэр хүндийг гутаана гэж хий болгоомжилж байгаад нь уур ч хүрмээр, инээд ч хүрмээр юм шиг, Бултах бодлого гэдэг энэ л мөн. Тэр нэр хүнд гэгч нь ийм их үнэтэй юм бол ямар хэрэгтэй юм! Гэхдээ энэ бол онцгойлон ярих зүйл гэдгийг ойлгож байна.

	Инга Федоровна, Та үүнийг уншиж байхдаа яаж ялдамхан инээмсэглэхийг би төсөөлж байна. Төрийн төлөө оготно гэгчээр миний ингэж бухимдан бугсаж байгаад л Та инээмсэглэсэн байж таарна. Үгүй бол хөмсөг зангидсан байж ч мэднэ, ялдамд хэлэхэд, хөмсгөө зангилах тань Танд тун зохидог шүү. Таны хөмсгөө зангидахад царай тань Тэнгэрийн мөн чанарыг ойлгох гэж хүчилсэн залуу хандмаа нарын царай шиг тунгалаг, төв болдог оо. Христосын энэ бүсгүйчүүлийн гоо сайхан нь эрхэм ариун эрмэлзэлдээ л байдаг юм шүү. Үүнийг чанга хэлэх, тэгээд хүний дэргэд хэлэх юм бол тал засаж байна гэх биз. Гэвч Танд миний хандан бичсэн зүйлд дутуудуулсан ч юм байхгүй, илүүдүүлсэн ч юм байлгүй гэдгийг би дээр хэлсээн. Таны бодлогошронгуй царайг харахад Сэргэн мандалтын үеийн уран зурагт дүрсэлсэн Эх дагинын дүр сэтгэлд буудаг. Ингэж хэлэхэд ихдээ л гэхэд намайг урлаг судалсан туршлагаар маруухан юм гэж бодно биз. Ямар ч атугай намайг чин үнэнээ хэлж байгаад Таныг итгэнэ гэж найдаж байна... Энэнээс л хамаг юм эхэлсэн» өөрөөр хэлбэл. Та ам ангайнгуут л надад итгэж, амьдралд минь шинэ үе эхлүүлсэн шүү дээ...»

	 

	Бичсэн юм минь юу болж байна гэж сонины газраар өнөөдөр дахин орлоо. Өнөө л бахь байдгаараа, урагшилсан юм, урамшихаар юм огт алга. Талын найрууллыг минь сонины газрынхан эхлээд их л баяртай авсан мөртөө одоо болохоор хайхрахаа больсны учрыг хэн ч хэлж мэдэхгүй байна. Уг нь түүнд гаргаж тавьсан асуудлыг маш зөв байна гэж илэн далангүй л магтаж байсан юм сан. Сонины ерөнхий эрхлэгч надтай уулзахгүй зугтаад утсаар ярих гэсэн чинь болохгүй байна. Нарийн бичгийн дарга хүүхнээс нь асуухад нэг бол хуралтай, эсвэл шуурхай зөвлөгөөнтэй, үгүй бол дээд байгууллагад дуудагдсан гээд байх юм. Дээд гэдэг үгийг тэр хүүхэн онцолж хэлэх дуртайг яана.

	Энд санамсаргүй ирсэн хөндлөнгийн хүн шиг энд төрж өсөөгүй юм шиг, танил гудамжаараа дахиад ганцаардан явнам. Сэтгэл дотор нэг л хоосон, хөндий болж орхилоо. Зарим танил маань надтай мэндлэхээ байж. Тэдний хувьд би сүмээс зайлуулагдсан, сургуулиас хөөгдсөн олхиогүй амьтан. Зүрхийг минь бүлээцүүлдэг, ганц хүсэн хийдэг юм гэвэл түүндээ захидал бичих л байна. Түүнд бичих юмаа түүнд сонин байх болов уу гэж санагдсан бүхнээ эргэцүүлж тунгаагаад үүнийг л хэлье гэснээ дараагийн захидалдаа бичихээр төлөвлөж явна. Хайртай хүнээ бодох, түүндээ захидал бичих нь амьдралын минь утга учир болох юм гэж онхи бодсонгүй явжээ. Уулзсан газартаа дахин очих ялихгүй далим гарахыг л би хүлээж байна. Тийм эв хурдхан таараасай! Үүнийг л ганц бодож явнам. Бусад улсад ч гэсэн хайр дурлалыг амьдралынхаа гол утга учир гэж нэг үе үзэж, түүндээ жаргаж явсан үе бий л байх гэвч тэднээс ялгаатай нь гэвэл би үхэн үхтлээ хайрлаж, амьд яваагийн маань хэрэг энэ л болох болно...

	Цэцэрлэгт навчис унаж байна. Гэтэл миний бичсэн юм зууны эхээр болсон, сонины газар миний санааг сайшааж, бүр яаруулж байсан сан. Яг ажил хэргийн асуудал болоод ирэхээр сонины газрыг ингэж хулчийх юм гэж даан ч санасангүй. Манайд урагштай сайн байгаа юмыг л олон нийтийн хэвлэлд мэдээлэх хачин зарчим тийм хүчтэй байдаг гэж ерөөс бодсонгүй.

	Тэр үед хөдөөгийн орос миний бие таньж мэдэхгүй, сэтгэл татсан өмнөдийн хязгаарт олон хоногоор явна гэхээс өөр юм бодохгүй болсон байж билээ. Тэгэхдээ хөндлөнгөөс ажиглах байдлаар бус, тэдний нууц бүлэгт нийлж, анашагийн эрэлчнээр явах байлаа. Би тэднээс насаар ах боловч хар авхуулахаар нэг их овортой биш байлаа, Хуучин жинс, ханзархай шаахай өмсөөд, сахлаа хусчих юм бол чамайг нэг гэнэхэн амьтан гэж санах болно гэж сонины газарт шийдлээ. Цээжиндээ найдаад тэмдэглэлийн дэвтэр авсангүй. Тэр орчинд нэвтэрч чухамхүү яагаад тэр хүүхдүүд тийшээ татагдав, хөлжих, панз хийхээс өөр юуг тэд шохоорхов гэдгийг тодруулж, энэ үзэгдлийн тухай, нийгмийн, гэр бүлийн, бас гол нь сэтгэхүйн талыг дотроос нь судлах нь чухал байлаа.

	Ингэж л би бэлтгэсэн юм. Энэ бол тавдугаар сард билээ. Чухамхүү яг тэр үед анаша олс цэцэглэж эхэлдэг, яг тэр үеэр хүмүүс Чуй, Моюнкумын талд зориуд очиж цэцгийг нь түүдэг. Энэ бүхнийг манай хотын нэг дунд сургуулийн түүхийн багш танил маань надад ярьсан юм. Бид хоёулхнаа элдэв хангайн юм ярин сууж байхдаа намайг Авдий ламхай гэж шоглон нэрлэнэ. Өөрөө бол залуухан, манай Варвара эгчтэй нэг ангид сурч байсан хүн Түүний зээ, төрсөн эгчийнх нь хүү, Паша гэж өхөөрдөн дууддаг Пахом нь хожим мэдвэл анашагийн бүлэгт орчихсон байжээ. Эцэг эх нь ч, Виктор Никифорович ч үүнийг мэдсэнгүй гэнэ.

	Нэг удаа Паша Рязаньд суудаг өвөөгийндөө очоод ирье гэж гуйжээ. Тэднийд дандаа очиж байдаг тул хэн ч анзаарсангүй. Түүнийг яваад тав зургаа хонож байтал Виктор Никифорович алс холын хасгийн өртөөнөөс тээврийн прокурорын мөрдөн байцаагч Жаслибековоос цахилгаан авчээ. Зээ Пашаг нь төмөр замаар мансууруулдаг бодис авч явсан хэргээр бариад байна гэж цахилгаан утсанд өгүүлсэн байлаа.

	Мөрдөн байцаагч Жаслибеков цахилгааныг Пашагийн эцэг эхэд явуулалгүй, чухамхүү өөрт нь яагаад явуулсныг Виктор Никифорович дор нь ойлгожээ. Паша эрс хатуу зантай эцгээсээ айдаг байлаа. Виктор Никифорович Алма-Ата руу яаран нисэж, тэндээсээ галт тэргэнд сууж зуур хоноод талын тэр өртөө хүрчээ. Паша гарцаагүй юманд орсон байлаа. Түүний хэргийг шүүхээр даруй тасалж, онцгой зарлигаар хатуу дэглэмтэй шоронд гурваас доошгүй жил хорих ял заах болчхоод байв. Хийсэн хэрэг тодорхой учир шүүхэд татагдах нь зайлшгүй. Яагаад ч аргалах аргагүй нь харамсалтай байна, гэмт хэрэг хийсэн хүн хууль ёсоор шийтгүүлэх учиртай гэдгийг Виктор Никифорович зээдээ чадахын хэрээр ойлгуулжээ. Шүүхийн хурал дээр биеэ яаж авч байх, юу ярихыг зааж өгч, эцэг эхэд нь бүгдийг тайлбарлахаар амлаж, шоронд байхад чинь заавал эргэж ирнэ гэж хэлжээ. Тэр хоёрыг ингэж ярилцаж байхад Жаслибеков:

	— Виктор Никифорович, зээгээ ийм хэрэгт дахин холбогдуулахгүй гээд дааж авах юм бол тань би толгойгоороо хариуцаад тавьчихаж болох байна. Энэ залууг та зөв замд нь оруулж чадах хүн байна гэж надад яагаад ч юм санагдлаа. Хэрэв энэ хүү анаша авч яваад ахиж баригдах юм бол давтан үйлдсэн гэж шийтгэгдэх болно. Өөрснөө мэд гэжээ.

	Мэдээж, Виктор Никифорович учиргүй баярлаж, дор нь батлан даалт хийж өгөөд, мөрдөн байцаагчийн ачийг яаж хариулахаа мэдэхгүй зовж байсанд Жаслибеков хэлсэн нь:

	— Виктор Никифорович, таныг нутагтаа очоод бидэнд туслаач гэж гуйх байна. Энэ сэдвээр хэвлэлд ултайхан яриа үүсгэх гээд үзээч. Та багш хүн байна. Бид бол гэмт хэрэгтэй хийгдчихсэний нь дараа буюу хийгдэж байх үед нь тэмцэж байна. Хар нялхаараа гэж бодох амьтад хэнээс болоод юунаас болоод алс хол, эзгүй хээр ирдэг, бүтэл зэхий этгээд цагаандаа гараад засрахаа өнгөрсөн юмнуудтай яагаад чийлдэг байна аа? Бид тийм хөвүүдийг шүүж байна, шүүхээс ч аргагүй, шүүх ч үүрэгтэй. Та харин дуулангуутаа даруй ирж надад их тус боллоо. Олонх эцэг эх бол ирэхгүй шүү дээ. Ингээд арван тавхан настай хүн хатуу дэглэмтэй шоронд орж байгаа юм. Тэнд ямар байдаг гэж санана. Тэд яаж, юу сурдаг гэж санана? Тэндээс бүр эвдэрч гүйцээд, бүр болохоо болиод л гарна шүү дээ. Шорон гэдэг сайхан юм биш гэдгийг та мэдэж байгаа газар. Виктор Никифорович минь, энэ бүхнийг хараад өр өвдөх юм. Зөвхөн өнгөрсөн зун гэхэд л манай энэ хэсэгт зуу гаруй хөвүүнийг шүүлээ шүү дээ. Гэтэл хэчнээнийг барьж чадалгүй алдсаныг бүү мэд. Тэд хаа сайгүй л Архангельскаас, Камчаткаас хүртэл түрсээ шахах гэж яваа загас шиг л наашаа тэмүүлж байна. Хэдий болтол ингэх юм бэ? Бүгдийг шүүж яаж барах вэ. Эд нэр маш нарийн аргатай болоод байна. Эдний дотор анаша ургадаг газар хүргэж өгдөг эндэх, тэндхийн газарчин байна. Тэднийг ч бас шийтгэж байна. Тэд галт тэргийг яадаг гэж болно? Талд таваарын вагон зогсооно. Дороо баригдахаа мэдээд суудлынх руу бол шагайхгүй. Шөнө дэр мод зам төмөр дээр цацчихаар чийдэнгийн гэрэлд гал гарсан юм шиг харагдуулдаг тийм тусгай найрлагатай нунтгийг цаанаас нь өгөөд байна. Дэр мод ч галд авалцаад, зам төмөр ч галд авалцаад байх шиг болохоор жолооч галт тэргээ зогсоогоод гүйж буугаад харахад зүв зүгээр шатаж барьсан юм огт байхгүй байдаг. Анашагийн эрэлчид энэ хооронд чемодантай нь чемоданаа бариад, цүнхтэй нь цүнхээ бариад л вагонд орчхож байна. Одоогийн цуваа гэдэг бараг бүтэн километр урт юм чинь гүйцэж харахын аргагүй, тэд ч орж аваад зангилаа өртөө хүртэл яваад өртөөн дээрээс пиу билет авчихна. Өдий төдий амьтан нааш цааш зорчиж байхад хэнийг нь гэж таних вэ. Сүүлийн хэдэн жилд харин тусгай нохойтой анашаг үнэрээр нь олуулж байна. Танай зээг нохойгоор л илрүүлсэн... гэжээ.

	Виктор Никифорович тэр газар бас бус нэлээд юм олж мэджээ. Тэгээд л энэ явдлыг надад ярьсан юм. Гэвч үүнээс өмнө би тийм юм сонсоод хачирхахааргүй болсон байсан. Үе тэнгийнхнийхээ оюун ухаан, зүрх сэтгэлд нэвтрэх огт өөр арга олох юм сан гэж аль эртнээс бодон биеэ зовоосон хүн. Би буянтай сайныг л дэлгэрүүлж байх тавилантай гэж өөрийгөө боддог. Энэ бол миний оноо тавилан гэж хэлбэл дэндүү биеэ тоосон хэрэг болох биз. Гэхдээ л чин үнэнээсээ тэгж хүсдэг, лам хүний хүүхэд байсан минь багагүй нөлөөлсөн ч байж мэдэх юм. Зарим өгүүлэлдээ залуучууд архинд орж байгаагийн хор холбогдлын талаар маш ерөнхий боловч дурдаж байсан. Мансууруулах бодис хэрэглэж байгаа талаар Өрнөдийн гунигт туршлагаас иш татаж байгаад тиймэрхүү юм бичлээ. Гэхдээ энэ нь үнэндээ бол хүний амаар будаа идэж, өрөөл бусдын өгүүлснийг л дамжуулж байгаагаас цаашгүй юм л даа. Бүгд мэдсээр байгаа атлаа олонх нь тахлаас сэжиглэх мэт хэлэхээсээ цэрвээд байгаа асуудал, залуучуудын дотор, ялангуяа бага насны хүүхдийн дотор мансууруулах бодис хэрэглэж, зан төлөв эвдрэхээс өгсүүлээд хүний амь насыг хороох хүртэл гунигт явдал гарч байгаа асуудлыг өөрөө эргэцүүлж, энэ талаар санаж бодсоноо хурц дайчин бөгөөд чин сэтгэлээс өгүүлэн бичихэд тэдний дотоод асуудал, бодит байдлын мэдлэг надад дутаад байв. Тэгтэл учир таарч, тийм явдлыг биеэр үзсэн Виктор Никифорович бодож санаснаа, урам хугарснаа надад ярилаа. Пашаг анашагийн хорхойтой хуучин нөхдөөс нь холдуулахын тулд эцэг, эх, ах дүү, бүх гэр орноороо өөр хотод нүүж, том сууцаа бага сууцаар солих хэрэг гарчээ. Энэ бүхнийг Виктор Никифорович гутарч гашуудан ярьж билээ.

	Ийм байдал намайг бодсон юм руугаа шийдэмгий ор гэж түлхсэн хэрэг.

	 

	Би Москва орж, Казанийн галт тэрэгний буудлаас олс ургадаг тал нутаг руу явах ёстой байлаа. Учир нь энэ Казанийн буудал дээр элч нарын бүлэг эхлээд эмхлэгддэг ажээ. Тэд өөрсдийгөө тийнхүү элч гэж нэрлэдэг, Сүүлд мэдвэл, тэр элч нар Умардын ба Балти орчмын хот хотоос цуглардаг, анашаг гадагш явах гэж байгаа далайчинд худалдчихаж болдог учир Архангельск, Клайпеда хотууд хамгийн их хөлийн газар болдог байжээ. Элч нарын мөрөөр орохын тулд би Казанийн галт тэрэгний буудал дээр наян долоо гэсэн энгэрийн тэмдэгтэй. Индүү гэдэг хочтой ачаа зөөгчийг олж, Пашагийн нэрлэсэн хуучин найзын нь нэгний өмнөөс түүний мэндийг мэдэх ёстой байлаа. Индүү пиуны кассад танилтай учир ямар нэг шан аваад тэднийг цааш нааш нь явуулахыг аргалдаг байжээ Гэвч, чухам хэн энэ бүхнийг зохион байгуулж байгааг би мэдэж чадсангүй. Энэ хэсгийг нэг хүн нууцаар толгойлж байгаа бололтой. Энэ Индүү элч нарын бүлгийг зохион байгуулалттай явуулах, өөрөөр хэлбэл тэдэнд бүгдэд нь нэг галт тэргэнд, тэгэхдээ болж өгвөл өөр өөр вагонд суух билет олж өгөх ёстой аж. Элч нартай ойртон танилцахдаа анаша түүгчид баригдвал бие биеэ яав ч зааж өгөхгүй байх, иймээс хүн амьтны дэргэд аль болохоор уулзахгүй байх гол тангарагтайг мэдлээ.

	Москвад ирэх. Москвагаас явахдаа өчнөөн очиж байсан гурван буудлын танил талбай энэ байна. Метро ба буудал дээр хөл ихтэйг яана, шахцалдаж түлхэлцээд явуулна гэж байхгүй. Гурван буудлын амьд эргүүлэг хэнбугайг бодовч, хааш нь боловч зомгол шиг сороод л явчихна гэж мэд. Тэглээ ч гэсэн би Москвад ирэх дуртай, төв рүү, жаахан уужимхан газар гарч аваад гудамжаар тэнэх, хуучин номын дэлгүүрт чихэлдэх, элдэв зарлал сэлт сонирхох, Третьяковын зургийн үзэсгэлэн, Пушкиний музейгээр орохдоо дуртай.

	 Энэ удаа Ярославын галт тэрэгний буудал дээр цахилгаан тэрэгнээс буугаад, олны урсгалд нийлэн Казанийн буудал тийш явж байхдаа элдэв юманд санаа зовж цагт хавчигдах юмгүй өөрийн санаа өөртөө зөв гэгчээр Москвагийн гудамжаар ая тааваараа хэсэж явахад хэчнээн сайхан, хэчнээн санаа амар байв даа гэж бодов. Одоо хүн амьтан хар шоргоолж шиг бужигнах асар том Казанийн буудал дээрээс Индүү хочтой, наян долоо гэсэн энгэрийн тэмдэгтэй ачаа зөөгч холбоочныг аль болох түргэн олох хэрэгтэй байлаа. Ээ, тэнгэр минь, тэр л наян долоо дахь нь болохоор Казанийн буудал дээр ачаа зөөгч, угтаа бол тэрэгчин хэчнээн ч байгаа юм дээ. Зуугаас лав доошгүй биз. Үнэхээр ч, язганах олны дотроос түүнийг олно гэдэг амаргүй байлаа. Тэрэгчдийн зогсдог бүх газрыг хагас цаг хэртэй тойрч баймааж нь түүнийг Ташкент явах гэж байгаа галт тэрэгний дэргэд байхад нь оллоо. Индүү нэг хүний чемодан, хайрцгийг тэрэгнээс вагон руу шаламгай гэгч нь зөөж, үйлчлэгч нартай нь явуут марзганаж: «Мөнгөтэй бол Казань явна, мөнгөгүй бол Чешма явна» гэж буудал дээр дэлгэрсэн шог үгийг давтах ажээ. Явагсад вагондоо орж, үдэгсэд нь цувааны дагуу цонхон доор бөөгнөрөхөд би түүний сулрахыг хүлээн зайдуу зогсов. Тэгтэл тэр вагоноос халаасандаа мөнгөө хийсээр амьсгаадан гарч ирэв. Шаравтар үстэй, тогтож ядсан нүдтэй овжин байрын эр ажээ. Би түүнийг «та» гэж дуудаж, үймүүлсэндээ уучлал гуйж золтой л гэнэ алдсангүй.

	— Мэнд үү. Индүү, ажил сайн уу? гэж аль болох эрээгүй байдалтай асуухад минь,

	— Польштой л адил байна даа, тэрэгтэй хүн л баян гэдэг биз дээ гэж надтай хэзээ язааны танил мэт цовоо нь аргагүй хариуллаа.

	— Тэгэхлээр чи ч гэсэн баян байх нь ээ гэж тэргийг нь заан хэлбэл,

	— Чи юу гэж бодоо вэ? Найз минь, бид чинь мөнгөтэй хүнийг бас л анддаггүй улс. Чи яах гээ вэ? Юм зөөлгөх үү? Болно шүү! гэхэд нь,

	— Зөөхийг би өөрөө дөнгөнө өө гэж тоглоом хийгээд

	— Хэрэг байна гэлээ.

	— За хэргээ хэлээд бай.

	— Энд больё, жаахан ийшилье.

	— Тэр болно оо, ийшилье.

	Бид хоёр урт тавцан дээгүүр буудлын байшин руу явав Ташкентын галт тэрэг хөдөлж, вагоны цонх, цонхны цаана байгаа хүмүүсийн нүүр хажуугаар жирэлзэн өнгөрч, зэргэлдээх зам дээр хаанаас ч ирсэн юм өөр цуваа ирж зогслоо. Галт тэрэг хэдэн эгнээ зогсож, хүмүүс бужигнаж яарч, явж, ирж байгаа галт тэрэгний дугаарыг байсхийгээд л чанга яригчаар орилон зарлана

	Буудлын байшин хүрэхэд Индүү түрдэг тэргээ хүнгүй газар руу эргүүлэв. Би ийш тийш харснаа Игорь нэртэй боловч Далайн морь гэж элч нарын хочилдог Пашкагийн найзын мэндийг дамжуулав. Түүнийг яагаад Далайн морь гэснийг хэн мэдэх билээ.

	— Цаадах чинь өөрөө хаана байгаа юм? гэж Индүү лавлав.

	— Баларч байгаа. Ходоод нь шархлаад тамаа үзэж байгаа гэж би хариуллаа. Индүү харамссан ч олзуурхан духаа алгадаад:

	— Би бүр далдыг хардаг шидтэн шиг мэдээд байсан юм аа. Тэр золигт би түрүүн ирэхэд нь «Ээ дээ, бүү тэнэглэ! Далайн морь минь дээ, осолтой юм хийж байна даа гэж, хэлсэн байхгүй юу. Даанч экстра хэрэглээд байсан юм, хэтрүүлчихгүй юү. Тэгээд л шархлаа болж дээ гэв.

	Би үнэнийг хэлэхэд тэр экстра гэдэг нь архи юм уу, юу юм гэдгийг сайн ойлгохгүй байсан боловч өрөвдсөн царай гаргав. Юу юм бэ гэж тодруулах гээгүй минь л онолоо. Хожим мэдвэл экстра гэж олсны тоосыг баримлын шавар болгосныг хэлдэг юм санжээ. Тэр бол хамгийн үнэтэй түүхий эд (түүнийг Виктор Никифоровичоос дуулсан болохоор мэдэж байсан юм). Хар тамхитай төсөөтэй төгс боловсруулсан тусгай мансууруулдаг бодис байлаа. Тэр бол экстра ажээ. Хувилахуй ухааны туршилтын газарт бол экстраг героин6 шиг талхлаад тарихад хэрэглэж болно. Далайн морь мэтийн элч нар бол ингэж чадахгүй, гэхдээ их хүсвэл экстраг хэлэн дороо тавих, зажлах, архиар даруулж уух, талхтай хольж идэх зэргээр хэрэглэнэ. Экстра хэрэглэхийг тэд тархиа хөдөлгөх гэж нэрлэдэг ажээ. Гэхдээ анашаг дангаар нь буюу тамхитай хольж хүн хүн хүссэн хүссэнээрээ татах нь хамгийн заваан бөгөөд хялбар арга ажээ. Энэ нь уураг тархиа хөдөлгөхөөс дутах юм байхгүй, гагцхүү мансуу нь дороо гарчихдаг гэм бий гэнэ.

	Энийг ч тэр, энэнээс бусад олон юмыг ч тэр «халхын гол» орох замдаа элч нарын амьдралаас яваандаа мэдсэн бөгөөд «халхын гол» гэж анаша ургадаг газрыг хэлдэг ажээ. Энэ «халхын голоос» болж би эгээ л баларсангүй.

	— Чи бас «халхын гол» орох уу? гэж Индүү санаандгүй асуув. Би «халхын гол» гэдэг нь юу болохыг мэдэхгүй эхлээд түгдэрснээ сүүлд нь гадарлаж,

	— Тийм гэх үү дээ. Ер нь бол тийм л дээ, тэгээгүй бол хаанаас... гэтэл.

	— Тэгвэл ийм байна. Билетийн хувьд гэвэл санаа зоролтгүй, бүтнэ. Бусдын талаар гэвэл өвсөө түүгээд буцаж ирэхэд чинь Нохой учрыг нь олох биз. Энэ нь надад хамаагүй гэв.

	Бидэнд билет олж өгдөг хүн хэн бэ, тэр хүн юуны учрыг олох ёстой юм бол гэдгийг би мэдсэнгүй. Хожим хойно нь ч мэдэж чадаагүй. Гэхдээ бид маргаашаас нааш «халхын гол» явж чадахгүйгээ Индүүтэй ярилцахдаа мэдлээ. Элч нар нь гүйцэд цуглаж амжаагүйгээс тэр аж. Мурманскаас хоёр элч шөнийн галт тэргээр ирэх гэнэ. Хаанаасыг бүү мэд, өөр нэг элч өглөө л амжиж ирэх юм байна. Үүнд би ер сэтгэл зовсонгүй. Москвад нэг өнжинө гэдэг бас л зүгээр хэрэг.

	Индүү Казанийн буудал дээр товлосон цагт уулзахаар (би тэртэй тэргүй буудал дээр хонох юм чинь) салахдаа өвс, өөрөөр хэлбэл, анаша хийх үүргэвч буюу гялгар хүүдий бий эсэхийг сонирхов. Үүргэвч, хүүдий чемоданд минь байлаа. Тэр бээр тоос буюу шавар гэгчийг хийх битүү таглаатай шилэн юм уу хуванцар хайрцаг дэлгүүрээс хай гэж зөвлөлөө.

	— «Шавар» жаахан ч гэсэн олж ирвэл гэмгүй л байх. Гэхдээ амаргүй юм гэнэ билээ. Би өөрөө явж үзээгүй боловч сонссон минь их ээ. Энд Леха гэж нэг нөхөр бий, тэр хагас жилд л «Жигули» шаачхаж байгаа юм даа. Одоо амьтны дээрээс шүлсээ хаяад л давхиж байна. Ихдээ л арваад хоног хүч зараа биз... гэж тайлбарлалаа.

	Тэгээд бид хоёр саллаа. Би муу чемоданаа хадгалах бүхээгт хаячхаад Москвагаар хэсэхээр явлаа.

	Тавдугаар сарын шувтарга байлаа. Москвад зун болохын өмнөхөн үеэс сайхан үе гэж байхгүй биз ээ. Гэхдээ намар тэр дундаа намар эрт агаар тунгалагшаад навчис шижиртээд, явж байгаа хүмүүсийн нүднээ туяа татуулах шиг болж үгээр хэлэхийн аргагүй гоё л доо Гэхдээ Москвад зун болох гэж байгаа энэ үе л надад сайхан санагддаг юм. Өдөр нь ч гудамжинд сайхан, хотод, хотын дээр мэлтийх одот тэнгэрт өглөө болтол гэгээ татаад цагаан шөнө нь ч сайхан байдаг билээ.

	Би галт тэрэгний буудлаас цэвэр агаарт гарах гэж яарсан боловч төв рүү метрогоор орсон нь дээр гэдгийг гэнэт санаад, олны хөдөлгөөн дунд дахин орж явчихлаа. Оройн их хөл хөдөлгөөн эхлэх яагаа ч үгүй байсан учир би метронд сууж гэрэл, харанхуй хоёр ээлжлэн зуралзахыг харсаар чөлөөтэй гэгч нь төв хүрлээ. Свердловын талбай дахь дуртай цэцэрлэгээрээ орлоо. Тэрхүү дугуй цэцэрлэг тасралтгүй хөдөлгөөн, шахсан барилга байшингийн дунд элбэг баян арал мэт, мод нь ногоорч, цэцэг навч нь алаглан харагдана. Тэгээд үзэсгэлэн гарсан байж магадгүй гэж Манеж руу хүмүүсийн урсгал дунд бараг зөнгөөрөө явж хүрвэл Манеж хаалттай байсанд Москвагийн хуучин их сургууль Пашковын байшингийн хажуугаар гэлдэрсээр Волхонка ороод тэндээс Пушкиний музей зүглэв. Яагаад сэтгэл минь нэг л тайван уужуухан байсныг бүү мэд, их хөл хөдөлгөөн эхлэхийн Москвагийн төвийн гудамж тайван намуун байсныг дагаад сэтгэл тэгж амарлингуй байв уу эсвэл хотын энэ хэсэгт уулын хяр шиг харагдах Кремлийн тоосгон хана сэтгэл амарлиулах увдистай байв уу. «Энэ хэрэм юу юу үзсэн бол, хойшид юу юу үзэх бол?» гэж бодогдоно. Аяндаа, сэтгэлд халгин орж ирэх бодолдоо болоод сахлаа хуссанаа мартчихаад нүцгэн эрүүгээ байн байн илж, Казанийн галт тэрэгний буудал дээр үүрлэсэн муу муухай учрыг ухах гэснээ ч мартагнасан байлаа.

	Хувь заяа гэж ямар ч гэсэн байдаг, сайн муу явдал хувь заяаны эрхээр болж байдаг ажээ. Пушкиний музей рүү очиж явахдаа тийм аз шовойно гэж даанч бодсонгүй. Би тийш явж байхдаа сайн л бол музейн үзмэрийг шинэчилсэн байх биз, үгүй гэхэд танхимуудаар нь зүгээр л явж хуучин үзсэнээ нэг сэргээчихье байз гэж бодов. Тэгтэл яг үүдэн дээр нь, цэцэрлэгийн өмнө нэг залуу хос өөдөөс ирж явснаа намайг зогсоож, содон ногоон зангиатай, хөлийг нь хараажаар барьж байгаа хул шаахайтай амьтан нь:

	 — Хөөе, залуу, билет авахгүй биз? гэж асуулаа, Түүний ч, дагуулсан хүүхнийх нь ч царайд тэсэж ядсан, уйдаж залхсан байдал тодорч байв. Улс амьтан оочирлож үзэгдэхгүй тул би

	— Билет байхгүй байгаа хэрэг үү? гэж асуулаа. 

	— Үгүй дээ энэ чинь концертын билет. Авбал хоёулыг ав.

	— Юун концерт вэ?

	— Аа хэн мэддэг юм, сүмийн л найрал дууных гэсэн, 

	— Музейд үү? гэж би гайхлаа.

	— Авах юм уу, үгүй юм уу ? Хоёр билет гурваар өглөө, авбал ав хоёр билетийг шүүрч аваад музей рүү яаран орлоо. Пушкиний музейд концерт тоглож байна гэж ер дуулаагүй билээ. Эрхлэгчээс нь лавлавал саяхнаас музейн дэргэд сонгодог хөгжмийг, гол төлөв цөөхүүл хөгжмийг алдартай хөгжимчид тоглож үзүүлдэг болсон юм санжээ. Энэ удаа Итали танхимд хуучин болгар сүмийн дууллын концерт болох аж. Тийм гайхамшигтай юм гэж байх уу даа. Би ёстой ингэнэ чинээн зүүдэлсэнгүй. Слав мөргөлийн дууны эцэг Иоанн Кукузелийн дууг дуулах юм биш байгаа. Эрхлэгч авгай тэр бүрийг нарийн мэдэхгүй байсан нь тоогүй. Том зочид ирнэ, бараг л Болгарын элчин сайд өөрөө ирнэ гэх нь холгүй юм хэлэв. Энэ нь надад хамаагүй боловч сэтгэл хөөрч, эцгээсээ болгар сүмийн дууны тухай сонсохоороо нэг болсон болохоор тийм осолтой аяллын өмнө ийм завшаан таарсанд туйлгүй баярлав. Концерт болтол хагас цагийн зай байсан тул музей дотуур явсангүй, агаар амьсгалж тайвшрахаар гарав.

	Москва минь, Москва минь, Москва голын ойролцоох долоон болдгийн нэгэн дээр тавдугаар сарын хуучдаар би зогсном! Сэтгэлийн дотор ямар ч хиргүй, өчүүхэн ч сэвгүй тунгалагшаад, амьд явахуйн учир зохицол тодронхон ирэхийн үес Москва минь чиний бүх юм нэн баярлууштай, нарийн учиртай болном билээ. Огторгуй тэнгэр цэлмэг, газар дэлхий дув дулаан, амьсгалахад цээж тэнүүн болоод музейн өмнөх ширмэн хайсны дэргэдүүр би цааш нааш хэсэг явлаа.

	Хоёр билеттэй байсан болоод ч тэр үү, хүрээд ирдэг хүн байсан ч болоосой гэж харамсав. Сэтгэлтэй бүсгүй минь хариугүй ирэх болчхоод би түүнийг гудамжны нөгөө талд хэдийн ирчихсэн, болзооноосоо хожимдчихно гэж айхдаа гудамж хөндлөн гарах гэж байхыг олж хараад, тун чиг хөөрхөн, тун чиг болгоомжгүй, тун чиг гэнэн түүнийхээ төлөө зовж, гудамж хөндлөн бүү гүй гэж байдгаараа дохиж зангах сан. Өчнөөн машин хөвөрч өчнөөн амьтан хөлхөвч тэдний дотор ганцхан чи минь л надад хайр баяр авчирч царайн минь байдлаар бодсоныг минь таагаад өөдөөс харан мишээх сэн билээ. Тэгэхэд нь би юуны төлөө овсгоотой эр хүн билээ, өөрийгөө гэж айхгүй, түрүүлэн гудамж хөндлөн гарч очоод, түүнийхээ нүдийг нь ширтэж, гарыг нь барих сан. Зүв зүгээр байж байтлаа ийм юм бодохдоо би хайртай хүнтэй сэн бол гэж гуньж, хувь зохиолоор учрах тэр хүнтэйгээ өнөө болтол дайралдаагүй байгаагаа аанай л бодлоо. Гэвч хувь зохиолтой тийм хүн байна уу, би түүнийг санаанаасаа зохиогоод энгийн юмыг ээдрээтэй болгон дөвийлгөж байна уу? Үүнийг би олонтоо тунгааж хамаг юм өөрөөс минь л болж байна, нэг бол би дэндүү дээгүүр сэвээд байна, үгүй бол бүсгүйчүүдэд тоогдохгүй хүн байх гэж тухай бүр гунигтайхан боддог байлаа. Ямар ч л гэсэн миний үеийнхэн энэ талаар хавьгүй аз сүйхээтэй байлаа. Шашны сургууль залуу насны минь явдалд саад болж байсан гэж биеэ өмөөрч нэг болох юм. Гэвч шашны сургуулиас гарснаас хойш ч огт гийгүүлсэн юмгүй л явна. Яагаад тэр вэ? Миний хайртай болох тэр бүсгүй одоо үнэхээр хүрээд ирдэг сэн бол явж мөргөлийн дуулал сонсъё, бид чинь юу юм бэ гэдгээ танья гэж хамгийн түрүүнд л хэлэх байсан. Тэгснээ гэнэт эргэлзээд явчхав. Энэ бодол түүнд уйтгартай, сонирхолгүй, төдий л ойлгомжгүй санагдвал яана аа, сүмдээ ёслолын байдалтай дуулал нэг хэрэг, эсэн бусын улсын дэргэд энгийн байшинд дуулна гэдэг огт өөр хэрэг шүү дээ. Бахын хөгжимт жүжгийг биеийн тамирын цэнгэлдэх хүрээлэнд буюу цогтой маршид дасчихсан агаарын десантчдын хуаранд тоглосонтой адил болох юм биш биз?

	Пушкиний музейн гадаа гялалзсан хөнгөн тэрэгнүүд ирж зогсоцгоон, тэр ч байтугай гадаадын жуулчны автобус давхиж ирлээ. Тэгэхлээр цаг болсон хэрэг. Итали танхимын үүдэнд улс бөөгнөрөв. Тэд бие биетэйгээ яагаад ч юм төсөөтэй харагдана Эрэгтэй ч бай, эмэгтэй ч бай хүмүүс ямарваа нэг үйл явдлыг нийтээрээ хүлээж байхад тийм байдаг даа. Харалган юм уу, эсвэл таараагүй шил зүүсэн ч юм уу, нэг оюутанд би илүү билетээ өгөв. Тэгээд нэг их баярласангүй. Тэр бээр олны дунд бутархай мөнгө тоолж, нэгийг нь унагачихсанд би хэрэггүй гэж хориглоод наад билетийг чинь надад зүгээр бэлэглэсэн юм, чамд ч би бэлэглэчихье гэсэн боловч үг авсангүй. Намайг танхимд орж байхад хүрмийн халаас руу нөгөө задгай мөнгөө хийчхэв. Цалин гэх юмгүй, даржиндуухан байдаг болохоор надад мөнгө хэрэгтэй нь хэрэгтэй, гэхдээ л... Нийслэлийнхэн гоё ганган хувцасласан байхад би гэж алс хол үл мэдэх тал нутаг руу анаша түүх огт үл таних улстай явах гэж байгаа болохоор элэгдэж хуучирсан жинс, энгэр задгай хүрэм банхгар том шаахай өмсөж, бас сахлаа хуссаныг хэлэх үү нэг л юм дутаад байх шиг санагдаад, түүндээ дасаж өгөхгүй зовно. Гэвч энэ бол шалихгүй зүйл...

	Хоёр давхрын дайтай өндөр танхимд бүх үзмэр байдгаараа байж, гагцхүү танхимын голд л сандал шигүү эгнүүлэн тавьсан байсанд бид очиж суулаа. Тайз, микрофон, хөшиг энэ тэр юу ч байхгүй. Тэргүүлэгчдийн байх ёстой газрын захад жижиг тайт ширээ байв. Хоёр гурван минут өнгөрөхөд бүх суудал эзэнтэй болж, улс бас хаалган дээр овоорч үзэгдэв. Ирсэн улсын олонх нь бие биеэ таньдаг бололтой хоорондоо их л хөхиүн ярилцаж, би л ганцаараа тэрүүхэндээ дүмбийж суув. Гэтэл хажуугаас хоёр эмэгтэй гарч ирлээ. Пушкиний музейн ажилтан эмэгтэй нөгөөгөө Невийн Александрын нэрэмжит дуганы дэргэдэх Софийн музейн ажилтан гэж танилцууллаа. Танхимд чимээ шуугиан намдав. Үсээ толийтол самнасан, дэгжин шагайвчтай, сайхан хөлтэй (энэ нь яагаад ч юм миний нүдэнд тусав) сүрхий хэвлүүхэн залуу болгар хүүхэн хар шилнийхээ дээгүүр төв төвшин харсаар мэндчилээд, овоо сайн орос хэлээр товч илтгэл хийв. Сүмийн уран барилгын хосгүй үзмэр, тэнгэрийн хөрөг, ном хэвлэлийн дээжсийг тавьж үзүүлэхийн зэрэгцээгээр музейдээ, сүмийн хагас зооринд үдшийн концерт дээр дундад эртний мөргөлийн дууллыг биеэр дуулж үзүүлнэ гэж инээмсэглэн ярив. Тэд Пушкиний музейн урилгаар «Крипт» чуулгыг ийм зорилготой авч ирсэн гэнэ.

	Хүмүүсийн алга ташиж байх хооронд тэр хүүхэн жүжигчдээ урив. Дуучид орж ирлээ. Орж ирэх ч гэж дээ, тэд бидний орж ирсэн хаалганы ард л байсан юм санж. Тэд арвуулаа ердөө л арвуулхнаа аж. Бүгдээрээ миний үе тэнгийн болов уу гэмээр залуу улс байлаа. Бүгдээрээ концертын хар хувцас, цагаан цээживч, хар эрвээхэй зангиа, хар шаахайтай ажээ. Зэмсэг ч байхгүй, микрофон ч, байхгүй, хөнгөн хөгжмийн дуу чангаруулагч ч байгүй, тэр ч байтугай тайз болчихоор тавцан ч байхгүй, бас анивчиж гялалзсан чийдэн ч байхгүй, гагцхүү танхимын гэрлийг л ялихгүй бүдгэрүүлсэн байлаа.

	Чуулга гэдгийг мэддэг улс цугласан гэж би итгэж байсан боловч дуучдын төлөөнөөс айх шиг болов. Өчнөөн улс цугласан байдаг, тэгээд ч манай залуучууд хөнгөн хөгжмийн орилоон чарлаанд дассан улс. Гэтэл энэ залуус тулалдааны талбарт буугүй ирсэн цэрэг шиг байдаг.

	Дуучид ялихгүй дугуйрсхийж зэрэгцэн зогсов. Царай нь яах бол гэж огт зовсон шинжгүй, тайван төвшин байх ажээ. Миний ажигласан өөр нэг хачин юм гэвэл тэд яагаад ч юм хоорондоо их л төстэй ажээ. Энэхэн үес тэд нэг л юманд санаа тавьж, нэг л юманд бэлдэж, сэтгэлийн нэг л тэмүүлэлтэй байснаас ч тэр байж болзошгүй. Ийм үед бүх юм, магадгүй бусад цагт сан бол тус тусын өдөр тутмын амьдралд онцын чухал байдаг юм онхи мартагддаг шүү дээ. Энэ нь байлдаан эхлэхийн өмнө цөмөөрөө яаж ялах вэ гэдгээс өөрийг боддоггүйтэй адил билээ.

	Энэ завсар хөтлөгч хар туяатай шилнийхээ цаанаас нөгөө төв төвшин ширтэн байж, византийн үеэс эхтэй болгарын сүм өөрийн гэсэн онцлогтой, өвөрмөц байдалтай, мөргөлтэйг товч түүхчлэн яриад, тэрчлэн болгарын дууны үндэсний уламжлалаас зарим нарийн ширийн юм дурдав. Тэгээд концерт эхэлснийг зарлалаа.

	Дуучид бэлэн байжээ. Тэд хэсэг чимээгүй байж улам шахаж зогсоод амьсгаагаа тохируулж, танхимд ч хүнгүй болсон юм шиг чив чимээгүй болсон нь энэ арав юу чаддаг юм бол, яаж ингэж зүрхлэв, юунд найдав гэдгийг бүгд туйлгүй сонирхсоных буй заа. Ич этгээдээс гуравт зогсоо, энэ хэсгийн ахлаач бололтой хүний толгой дохиход тэд дуулж эхэллээ. Дуу уянгалаад явчихлаа.

	Энэ нам гүмийн дунд гялалзсан мөөр, хигээстэй Тэнгэрийн сүйх байраасаа ягуухан хөдөлснөө үл үзэгдэх давлагаан дээгүүр хурдалсаар танхимаас гараад явчих шиг, яндашгүй далай мэт сэтгэлийн угаас ахин дахин ундран гарах баясгалантай бөгөөд бахдалтай дуу ард нь хангинан цуурайтсаар үлдэх шиг боллоо. Бүр эхнээсээ л энэ чуулга хоолой нийлж, намба тохирч, өнгө зохицсон гэдэг хосгүй нь мэдэгдэж, хэчнээн ч дуулаачийн авьяас бэлэгтэй, уран чадвартай байлаа гэсэн арван янзын хүн ингэж дуулна гэж санаанд багтамгүй бодогдож, ямарваа нэгэн, ялангуяа орчин үеийн хөгжмийн зэмсгийн аянд дуулж байгаа бол арван баганат энэ хосгүй барилга гарцаагүй нурахаар санагдаж байлаа. Чухамхүү эд нар, дээд тэнгэрээс заяат энэ арав бараг нэг л үед төрж, эсэн мэнд байж бие биеэ олоод, зовж зүдрэхдээ Тэнгэрийг оюун санаандаа нэгэн цагт бий болгон хүршгүй өндөрт залсан элэнц хуланц нарынхаа өмнө үр ачийн элбэрэл журмыг сахина гэдэг ийм гайхамшиг ховорхон заяах билээ. Үгээр өгүүлэхийн аргагүй ингэж сайхан дуулна гэдэг гагцхүү ийм л учиртай биз ээ. Чухамхүү тэр дуулж байгаадаа шимтэж, цэнгэлийн дээдийг эдэлж, бас хоолойн чадал зааж, сэтгэлийн хүч зарж байгаад тэдний урлагийн увдис оршиж, тэнгэр бурхныг дурдсан үг бол зөвхөн шалтаг, Тэнгэрт ёсыг бодож хандсан хэрэг бөгөөд өөрийнхөө сүр жавхлангийн оргил өөд тэмүүлэх хүний оюун билэг хамгийн нь байлаа.

	Сонсогчид сэтгэл бөмбөрч, зүрх булаагдан, бодолд дарагдаад хүн эмгэнэлтэйеэ төөрөхдөө төөрч баймааж нь, эгнэгт өөрийгөө гаднаас эрдэг оюуныхаа амыг нээгдүүлэхдээ нээгдүүлж баймааж нь хэдэн зуун жил бүтээн туурвиж ирснийг дор дороо, ганц ганцаараа хүртэх, үүний зэрэгцээгээр олон хүний сэтгэл шингэснээс дууны хүчийг улам нэмэгдүүлсэн Үгийн утгыг бултаараа, хамтаараа ойлгох учир хүн бүрд тохиолоо. Үүний хажуугаар хүн бүр өөрсдийн бодол дуртгал, хүсэл мөрөөдөл, уйтгар гуниг, сэтгэлийн гэмшиглэнгээс бүтсэн, амьдралынхаа замд өөрсдийн нь амссан уй гашуу, баяр хөөрөөс бүтсэн бүдэг бадаг боловч хэзээд эгээрэн мөрөөсөж байдаг тэр ертөнцөд хөвөн одвой.

	Энэ үед би яасныгаа, энэ арван дуучинд, гаднаас нь харахад над шиг улсад сэтгэл санаа яагаад татагдсанаа ойлгосонгүй, үнэнийг хэлэхэд ойлгоё ч гэж нэг их хүссэнгүй, тэдний дуулж байгаа сүлд дуулал надаас, миний бодол саналгаас, дотор минь хуримтлан бөглөрөөд байсан шаналгаа, түгшүүр, баяр бахдалаас оргилон гарах мэт болж, тэр бүхнээс ангижраад, ухаанд шинэ гэгээ татаж, оюуны ам нээгдээд, энэ дуучдын ачаар мөргөлийн дууны уг учрыг сэнхэрч,энэ бол амьдралын орь дуу, гараа дээш сарвайсан хүний орь дуу,. биеэ бататгаж, хувь заяагаа хөнгөлж, орчлон хорвоогийн хязгааргүй уудамд түших тулгуур олох гэж мөнх хүссэн, ингэхэд нь өөрт нь ач болох хурмастын хүч өөрөөс нь өөр бий гэж эмгэнэлтэйгээр найдаж ирснийг илтгэсэн орь дуу гэдгийг ухаарлаа. Юутай их эндүүрнэ вэ. Дээд тэнгэрийн таалалд багтах гэж хүн юутай их мөрөөднө вэ. Үнэнчээ андгайлж, гэмээ наманчилж, тэнгэрийг магтан дуулах гэж хэчнээн ч зүтгэв, хэчнээн ч ухаан зарав, ингэхийн тулд цээжин дотор түймэр шатавч, утааг нь хамраараа гаргахгүй байх гэж, эсэргүүцэн босох, шинийг сэдэх, хуучныг үгүйсгэх сэтгэл бадравч номой хүлцэнгүй, номхон дуулгавартай байх гэж биеэ хэчнээн ч албадав. Аяа үүний хэцүү бөгөөд зовлонтойг хэлээд барах уу? Тарни, тамлага, шившлэг, сүлд дуулал, бөөгийн дуудлага! гээд зуу зуун жилээр урин дуудаж, залбирч мөргөсөн нь тоо томшгүй агаад энэ бүхэн биетэй бодитой байдаг сан бол эргээсээ хальсан далайн шорвог ус шиг газар дэлхийг живүүлэх сэн биз ээ. Хүний дотор хүнлэг чанар ямар төвөгтэй бүрэлдсэн гээ. Тэнгэрээс нэг дор нийлүүлж өгсөн энэ арав дуулсаар манийг бодлын далайд умбуулан живүүлж, өнгөрснийг халин одсон үеийнхний санаа бодол, уйтгар зовлонг сэтгэлд амилуулан сэргээж, улмаар өөрсдийнхөө болон ертөнцийн дээгүүр хөвөн хөөрөн нисэхэд хүргэж, эл замбуулинд эрдэнэт хүний биеийг олж нэг л төрөөд, гайхамшигтай цогцлон бүтсэн энэ ертөнцөө хайрлах хувь тавилангийн маань сайхан агаад сааршгүй учиртайг ойлгуулж өгвэй. Энэ арав бүхнийг огоорон үнэхээрийн тэнгэртэй сайхан дуулж, эгэл бор амьдрал дунд, өдөр тутмын аж төрөл, хуран үймээн дунд ховорхон төрдөг бадрангуй тэмүүллийг сэтгэлд төрүүлэн байгаагаа өөрсдөө ч мэдээгүй дууллаа. Иймээс ч үзэгчдийн цээжинд нь энэрэл нигүүлсэл халгиж, царайд нь сэтгэлийн догдлол тодрон, нүдэнд нь сувдан хэлхээ гялтганан байлаа.

	Энд намайг авчирч, энэ их баярыг надад шагнасан азын тэнгэртээ баярлаж, энэ бие цаг хугацаа гэж байхгүй, зах хязгаар гэж байхгүй орчинд хөвөн орвоос урьдын юм ч дурсагдаж, өнөөгийн явдал ч бодогдож, ирээдүйн үйл ч мөрөөдөгдөж, мэддэг ойлгодог, санаа зовдог бүхэн маань энэ бүхэнд гайхалтайяа хослон цогцлох шиг боллоо. Энэ бүхнийг эргэцүүлэн байхын зуур хайрлаж дурлаж үзээгүй яваа маань сэтгэлд ургаж, элэг зүрхэнд минь оршиж, ирэх цагаа хүлээн байгаа хайрын сэтгэлийг мөрөөдөн гуниг төрж, дотор шимшрээд явчихлаа. Тэр минь аль гээч газрын ямар гэгч хүний үр байх вэ, түүнтэйгээ хэзээ хэрхэн учран золгох бол оо? Тэр минь энд ирчихсэн, миний олж харахыг хүлээгээд дуу чагнан зогсож байгаагүй байгаа гэхдээ би өөрийн эрхгүй хаалга өөд хэд хэд харлаа. Тэр минь энэ цагт энэ танхимд байгаагүй нь юутай тоогүй, уяран хайлах сэтгэлийг бөмбөрүүлж, ургуулан бодох оюуныг тэтгэж байгаа энэ дууг хамт чагнах боломжгүй байгаа нь юутай харамсалтай. Хожим хойно бодохоос ичмээр хөгтэй юм л хувь заяа минь бүү оноогоосой гэж бас бодлоо...

	Яагаад ч юм ээж минь санагдаад явчхав. Бүр жааханд сан... Өвлийн цэлмэг өглөө байж, цэцэрлэгт хааяа нэг цасан ширхэг эргэлдэн унаж, ээж минь нүдээрээ инээмсэглэн намайг харж, муу пальтоны минь задгай энгэрийг товчилж, нэг юм хэлэхэд нь би гараас нь мултран зугтааж, ээж хойноос минь баясан хөөж, эцгийн маань шавилан суудаг байсан сүмээс хонхны дуу хотын дээгүүр цуурайтан дуурьсаж байсан сан. Хөдөөгийн гонир эцэг маань үнэн сүсэгтэй байсан боловч Тэнгэрийн өмнөөс, тэнгэрийн тусын тулд хүний бүтээсэн бүх юм цаанатай наанатай гэдгийг сайн ойлгодог байжээ гэж би одоо таамагладаг юм... Гэтэл би аавыгаа хэчнээн өрөвддөг боловч хүссэнээс нь огт өөр замаар явлаа. Эцэг маань сүсэглэдэг юмандаа сүсэглэсээр энэ ертөнцөөс халин одсон байхад би гэдэг амьтан урьд хамгаас хүчтэй байсан энэ суртал, мянга мянган жилийг элээн дэлгэрч энэ замбуулингийн хамаг амьтны сэтгэлийг дагуулан эзэмдэх гэж зорьсон, хүний мөнхөд эргэлзэх, мөнхөд эсэргүүцэн босох сэтгэлийг тогтоон барьж, аянга зайлуулагч цахилгааныг газарт шингээдэг шиг дарж ирсэн энэ суртлын урьдын сүр хүч, гүн утгыг бишрэн бахаддаг мөртөө өнгөрснийг үгүйсгэн самчин харайлгаж яваадаа дотор эвгүй болдог байлаа. Амьдралыг хамтаар урагшлуулагч ахуйн хүчин болсон Итгэл бишрэл. Эргэлзэл тээнэгэлзэл хоёрт гялайн талархмуу.

	Эргэлзэх хүч нь дийлж, эргээд дахин эргэлзэл төрүүлж байх цагт энэ бие минь төрж, энэ л үйл явдлын нөлөөгөөр ухааны борви тэнийсэн намайг тэрс номтон гэж нэг тал нь хөөсөн, ээдэрч будилснаас минь болоод нөгөө тал нь хүлээж авсангүй. Яая гэх вэ, түүх мань мэтийнхнийг нь золионд гаргаж, сэтгэлийнхээ бөөдийг арилгаж байдаг бололтой... Эртний болгарын мөргөлийн дуулал чагнангаа ийм л юм бодож суулаа.

	Дуучдын дараа дараалан өргөх ая энэ танхимд өнгөрсөн үеийн цуурай болон дуурьсаж байлаа. «Үдшийн тахилга», «Нялхсыг егүүтгэсэн ину». «Гаслан ухилах сахиулсан» зэрэг библийн зовлонгийн дууллыг залгаад шашныг мандуулахын төлөө бусад зовлон эдлэгсдийн цогтой сүрлэг дуу цуурайтлаа. Би энэ бүхний олонхыг мэддэг боловч энэ арав мэддэг юмыг минь өргөж, зовохын хэрээр нүд тайлдаг гэсэн ардын билэг ухааны түүхэн гүн утгаас хүч олж авдаг агуу их урлаг болгож байгаагаараа сэтгэлийг холбилзуулан татав.

	Дуундаа хөтлөгдөн, онгод нь бадарсан софийн дуучдын хоолойг чагнаж, царай нь хувирахыг харж байтлаа хар үстэй, боровтор царайтай болгаруудын дотор солгой этгээдээс хоёрт зогсоо цорын ганц шаравтар царайтай дуучин надтай тун адил болохыг олж харлаа. Надтай ийм адилхан хүн байдгаа бас. Бор нүдтэй, багадаа над шиг л хорчгор туранхай гэгдэж явсан болов уу гэмээр хавчгар мөртэй, урт цайвар үстэй, шөрмөс нь гүрийсэн туранхай гартай тэр бээр бүрэг ичимхийгээ дууныхаа хүчээр л давж байх шиг харагдсан нь, бие баригдаад ирэхээр би шалавхан шашин мөргөлийн юм яриад явчихдагтай л адил бодогдлоо. Эмэгтэй хүнтэй танилцах үед ийм лут юм яриад унахаар хэчнээн балай юм болдгийг хэлээд яах вэ. Бор нүдэт дуучин хацар хонхор, хамар ялихгүй монхор, духандаа хоёр атираатай гээд зүс царайгаар нь адил, хамгийн олзуурхууштай нь яг л миний хусаад хаячихсан шиг сахалтай ажээ. Өөрийн эрхгүй нүцгэн эрүү рүүгээ гар минь явснаа маргааш анаша түүгчидтэй хамт холын замд гарна шүү дээ гэдгээ дахин санаад, би чинь хаачих гэж байна, яах гэж тэр вэ? гэж өөрийн эрхгүй гайхлаа. Тэнгэрийн сүлд дуулах, галт тэрэгний буудлын Индүү нарын урхагт өвсний урхагт утаанд дурлах хоёр ямар хол зөрөөтэй вэ. Гэвч үеийн үед хүний, жинхэнэ амьдрал сайнтай муутайгаа сүмийн гадна байсаар иржээ, Манай үе ч ялгаа юу билээ.

	Зүс царай ийм адил байж болохыг тэр концерт дээр би олж мэдлээ. Ингээд би өөрийнхөө өрөөснөөс хараа салгахыг больж, дуулах байдлыг нь, аяыг өндөрлүүлэн татахдаа амь нь ангайхаараа ангайн нүүр нь сунахыг ажиглав. Би түүнд дотроо тал өгч, түүнийг өөрийнхөө нэг амилсан дүр мэтээр дүрслэн, өөрийгөө түүний оронд тавьж үзлээ. Тийнхүү би нэг ёсондоо дуулалцаж байлаа. Хамаг бие минь дуулж, би тэр найрал дуутай нийлж, удтал уулзахгүй байгаад гэнэт уулзсан мэт ах дүүгийн ёсоор хайрлах, алдар сүрээ бадруулах, амь бие нэг байх сэтгэл төрөөд нэг л хачин, уйлмаар болж байлаа. Бидний эр хонгор, эршүүд хүчтэй, цэнгүүн баярт дуу огторгуйд цуурайтан хөгжөөд, гишгэн байгаа газар маань бат хөдөлбөргүй санагдав. Бид хоолой л гарч байвал дуулж, хэзээ ч зогсохгүй дуулах болно...

	Тэд тийнхүү дуулж, би тэдэнтэй хамт дуулж байлаа. Эртний гүрж дууг сонсохдоо би ихэвчлэн ингэж гайхалтайяа хамгийг огоорон умартдаг билээ. Яагаад тэгдгийг л хэлэхэд хэцүү, хамгийн өнгийн гурван гүрж хүн дуулахад л дотор өмрөөд явчих шиг болж ая эгшгийн ховорхон зохицолтой, сэтгэлд хүрэх ховорхон чадалтай энгийн урлаг гэж ийм л байдаг байх гэж санадаг юм. Энэ бол тэдэнд байгаль эхээс хүртээсэн хишиг, өвөрмөц соёл, магадгүй Тэнгэрээс заяасан билэг авьяас биз ээ. Юу дуулж байгааг нь би ойлгодоггүй, гэхдээ л тэднийг дуулахад өөрөө мэдэлгүй даган аялдаг, энэ маань л надад чухаг.

	Дуучдыг дуулахыг чагнангаа ийм юм бодож байтал гүржийн «Зургаа ба долоо дахь» гэсэн өгүүллэг уншсан минь гэнэт санагдаж, учир нь толгойд гялсхийтэл орж ирлээ. Тогтмол хэвлэлд, зөндөө гардаг, нэг их гойд, юм ч байхгүй, сэтгэхүйн гэхээсээ үйл явдлын гэхээр, романтик аястай бэсрэг өгүүллэг байсан. Гэхдээ түүний төгсгөл нь сэтгэлд удтал хадагдаж, яагаад ч юм, санаанаас гарахгүй байв.

	«Зургаа ба долоо дахь» өгүүллэгийн, тодруулбал, туулийн (төдийлөн алдаршаагүй зохиогчийн нь төвөгтэй нэрийг санаагүй байна) агуулга ч онцын юмгүй. Хувьсгал мандаж, цус урсгасан иргэний дайн болж дайсантай хийсэн сүүлийн тулалдаан дунд хувьсгал батжих Гүржид түүхэн жам ёсоор Зөвлөлт засаг ялж, уулын хамгийн бөглүү сууринаас ч хувьсгалын эсэргүү зэвсэгт дээрэмчдийн үлдэгдлийг шахан гаргаж байлаа. Ийм үед дайсныг бууж өгөхгүй аваас даран сөнөөдөг гол хуультай. Гэвч харгис явдлаас харгис явдал үүсдэг гэдэг эртний хууль ч бас бий. Нутгийнхаа уул хадыг сайн мэддэг адуучин одоо бол ангийн тэмцэлд төөрөлдсөн зоригтой. баригдашгүй дээрэмчин Гурам Жохазегийн баг цэрэг л онцгой ширүүн эсэргүүцэж байлаа. Гэвч түүнд тоотой хэдэн хоног үлджээ. Сүүлийн үед дараа дараалан ялагдаж байлаа. Гурамын баг цэрэгт нэгэн чекистийг оруулсан нь баригдахаас буцалгүй явсаар Гурамын итгэлийг олж, хамтран зүтгэгч нь болжээ. Тэр чекист том тулалдааны дараа Гурам Жохазег ихэд цөөрсөн цэрэгтэйгээ ухарч явахад голын гарам дээр отоонд оруулав. Тэдний хар хурдаараа давхисаар гол хүрч, ус руу ороход чекист олом тасарсан дүр үзүүлэн, бурааны дэргэд мориноосоо унажээ. Жохазегийн хэсэг морьтон уулын өргөн голын харгиаг зүрх нь хөөрсөн морьдоороо туулж, голын яг тэхийн дунд хүрч, хаанаасаа ч алган дээр байгаа юм шиг ил болсон хойно улаантан хоёр эргээс нь далдлан зоосон хүнд пулемётоор онь холбон галлаж, морьтой хүнтэй нь годройтуулан унагаж, хүн нь уулын голд цацан үхэж, Гурам Жохазе л амь гарах учиртай байж, галын дороос гарч амжаад, гэдрэг эргэн шандаст хүлгийнхээ хар хурдаар эргийн шугуй дундуур алга болжээ. Араас нь амьд үлдсэн үнэнч хэдэн морьтон давхиж, чекист ч ажиллагааг бүрэн амжилттай болж чадсангүй, толгойлогчийг нь шийтгэлээс мултарлаа гэж ойлгомогц даруй тэдэнтэй нийлэн давхижээ

	Гол дээр пулемётын талд өртсөнөөр Жохазегийн баг хиар цохиулж, толгой дараалан шахам хядуулжээ.

	Гурам Жохазе мөрдөн хөөгчдөөс салж аваад, багтрах шахсан мориныхоо амыг татаж, үзвэл өөртэй нь ердөө долоон хүн үлдэж, долоо дахь нь Сандро гэдэг нөгөө чекист байжээ. Үүнээс уг өгүүллэгийг «Зургаа ба долоо дахь» гэж нэрлэсэн бололтой.

	Сандро дээрэмчний толгойлогч Гурам Жохазег ямар ч байсан устгах тушаалтай байлаа. Гурамын толгойт их мөнгөөр үнэлсэн байж. Гэвч энэ тушаалыг явж биелүүлэх вэ гэдэг нь гол болохоос мөнгө авах нь гол бус байлаа. Жохазе дахиад тулалдаанд орохгүй тул араас нь буудчих аргагүй, одоо занганд орсон араатан шиг болсон учир гагцхүү өөртөө, өөрийн самбаанд найдаж, туйлын сэрэмжтэй болсон байж таарна. Тэр бээр амьсгалаа хураатал улайран тэмцэх нь тодорхой.

	Энэ явдлын тайлал л намайг юу юунаас илүү догдлуулсан юм.

	Гол дээр бут цохиулснаасаа хойш хавцал ангалын бүх нүх сүвийг үл андах Гурам Жохазе тэр өдрийнхөө үдэш нь орой болсон хойно туркийн хилийн дэргэдэх уулын ойд, хүргэхийн аргагүй газар очиж буудаллалаа. Тэр долоо мориныхоо эмээлийг аваад, ядарсандаа газарт үг сүггүй унаад өгчээ. Тав нь дороо нам унтаж, хоёр нь л унтсангүй, Чекист Сандро одоо яах вэ, яаж зорьсондоо хүрэх вэ, шийтгэлийг яаж оногдуулах вэ гэж эргүүлэн тойруулан бодож, хийх ёстой юмандаа санаа зовоод унтаж чадахгүй байв. Зоригт Гурам Жохазе ч баг цэргээ бут цохиулсанд шаналж маргааш яах билээ гэж бодохоос нойр хулжжээ. Хувьсгалаар хоёр тийшээ болсон эвлэршгүй хоёр дайсан өөр юу бодож байсныг ганц Тэнгэр л мэдэх хэрэг.

	Ич этгээдэд нь толгойн тушаа нь төгрөг саран мэлтийж, шөнийн он гунигтайхан бөгөөд дүнсгэрхэн сэрчигнэж, дор голын ус чулуун дундуур шаагин, эргэн тойрон уул хад чимээ авиагүй байлаа. Тэгтэл Гурам Жохазе нэг юмнаас цочих мэт гэнэт үсрэн босож:

	— Сандро, чи унтаагүй байна уу? гэж долоо дахиас асуужээ.

	— Үгүй ээ, чи яагаад давхиж босов? гэж Сандро асуухад,

	— Зүгээр ээ, энэ газар нойр нэг л сэвэлзээд, нэг л хэвтэж болохгүй байна. Сар дэндүү саруулхан байна. Явж агуйд хэвтье гээд хэвнэг, буу, дэрлэсэн эмээлээ аваад явахдаа

	— Бусдыг нь маргааш ярилцъя. Одоо бидэнд ярих цаг бага үлджээ гэжээ.

	Ингээд тэр малчин байхдаа бороо цаснаас олонтоо хоргодож байсан агуйнхаа аман дээр очиж хэвтэв. Цаглашгүй гайд учирсан сэтгэлийнхээ зовлонг эдлэхээр явав уу, аль эсвэл өөрт нь хаанаас нь ч ойртох аргагүй, өөрөө бол агуйд дөтлөн ирж байгаа бүхнийг хараад байхаар газар байх хэрэгтэй юм гэж совин нь татаад тэгж явав уу, бүү мэд ээ. Толгойлогчийнхоо ухаалаг гэж бодох энэ явдлыг юу гэж ойлгох вэ? Хар авсан байвал яах вэ? гэж Сандро сэтгэл түгшив.

	Тэр шөнө тийнхүү өнгөрч, өглөө болоход Гурам Жохазе морьдоо эмээллэхийг тушаалаа. Түүний юу бодож, юу хийх санаатай байгааг хэн ч мэдсэнгүй. Морьдоо эмээллэсний хойно мориныхоо хазаараас барин дуугүй зогсож байтал.

	— Үгүй ээ, төрсөн нутгаасаа ингээд л явчхаж таарахгүй. Өсгөж өндийлгөсөн газар нутагтайгаа өнөөдөр салахын ёсыг гүйцэтгээд дараа нь дуртай дуртай зүгтэй явъя. Бид энд байгаа цагт гэртээ л байгаа гэсэн үг гэж санаа алдан хэллээ.

	Тэгээд Гурам Жохазе хоёр морьтныг итгэлтэй нөхдийнхөө байдаг ойрын суурин руу дарс, идэх юм олж ир хэмээн илгээж Сандрог өөр нэгэн залуугийн хамт түүдэг асаах хуурай мод түүлгэхээр үлдээж, өөрөө үлдсэн хоёртойгоо салахын хоолонд хэрэглэх шувуу ч юм уу, бор гөрөөс ч юм уу буудахаар явлаа.

	Чекист Сандро Гурамын хэлснийг гүйцэтгэж, өөрийн талынхнаас авсан тушаалыг биелүүлэх хий таарахыг хүлээхээс өөр мэхгүй боллоо. Тэрхэн үед тийм эв таарч өгөөгүй л байж.

	Орой нь долуулаа дахин цуглаж, ойн захад агуйн дэргэд гал өрдөж, сууринаас авчирсан зотон дээр талх, дарс, идэх юмаа дэлгэлээ. Түүдэг дүрэлзэн асаж, долуулаа галд ойртон суулаа.

	— Бүх морьдоо эмээллэсэн үү, бүгдээрээ алсын моринд дөрөөлөхөд бэлхэн үү? гэж Гурам Жохазе асуув

	Бултаараа толгой дохилоо.

	— Сандро, чи сайхан түлээ түүжээ, сайхан асаж байна. Гэхдээ түүдгээсээ ямар хол хураасан юм дээ гэж Гурам Жохазе хэлжээ.

	Санаа зоволтгүй ээ, Гурам, энэ бол миний хийх ажил, галаа би мэдье. Харин чи үгээ хэл гэхэд Гурам хэлрүүн:

	— Сайн нөхөд минь ээ, бидний зорьсон хэрэг бүтсэнгүй. Хоёр тал байлдаж байхад нэг нь дийлж, нөгөө нь дийлддэг нь ёс. Ингэх гэж ч тулалддаг юм чинь, Бид өрөөлийн цус ч урсаж, өөрсдийнхөө цусыг ч асгарууллаа. Аль аль талаас олон сайхан хөвүүд алтан амиа өргөлөө дөө. Одоо яая гэх вэ. Амь эрстсэн анд найз нараасаа, амь үрэгдсэн дайснаасаа өршөөл гуйя. Дайсан тулалдаан дунд амиа алдвал тэр дайсан биш болно оо. Би одоо эмээл дээрээ бат суугаа сан бол ч үрэгдэгсдээс адилхан л уучлал гуйх сан. Гэвч азын тэнгэр биднээс эргэж, ард түмэн ч биднээс нүүр бурууллаа. Өсөж төрсөн газар нутаг маань ч биднийг яв гэж байна. Энд бидэнд гишгэх газар алга. Энд бидэнд өршөөл эрэх нүүр яг алга. Би хэрэв ялсан бол дайснаа бас л өршөөхгүй байсан, үүнийг Тэнгэрийн өмнө хэлж байгаа юм шиг л хэлье. Одоо хүний газар, гүний нутагт хар толгойгоо аван дайжихаас өөр мэх алга. Тэр том уулын цаана. Турк орон байгаа, ердөө энүүхэнд гэсэн үг, түүний цаахнатай, дээр нь саран мандаж байгаа нурууны цаана Иран улс байгаа. Хэн хаашаа явахыгаа сонгоцгоо. Би өөрөө Турк, Станбул орж хөлөг онгоцонд ачаа ачигч хийнэ ээ. Хүн бүр толгой хаана хоргодохоо одоо шийдэх хэрэгтэй. Бид долуул үлджээ.

	Ингэсхийгээд харийн газар долоон тийшээ салж одно. Хүн хүн алтан дэлхийгээр хэрэн тэнэж, гашуун зовлонгоо дор дороо эдлэх болно. Бид дахиад хэзээ ч уулзахгүй. Энэ бол амьд гарсан бид долоогийн нүүр нүүрээ харж, нэг нэгийнхээ үгийг сонсож байгаа эцсийн өдөр. Ингээд бие биетэйгээ салахын ёсыг хийе, газар нутагтайгаа салахын ёсыг хийе, гүрж талх давстайгаа салахын ёсыг хийе. Ийм дарсыг бид хэзээ ч ахин амсахгүй. Салах ёс гүйцэтгээд мөр мөрөө хөөе. Бид юу ч, тэр ч байтугай гүрж газрын элсний ширхэг ч авч явахгүй. Эх орныг авч явж болдоггүй юм. Гагцхүү зүрхэндээ л тээн явж болно. Эх орныг шуудайлаад аваад явчхаж болдог бол эх орон гэдэг сохор зоосны үнэгүй болох сон билээ. Эцэст нь гүрж дарсаа ууж, гүрж аяа барья... гэжээ.

	Тэр бол тариачны ёстой хөхүүрээс нь авчирсан, газрын шим, тэнгэрийн хур цогцолсон дарс байлаа. Уунгуут толгойд гарч, уйтгар гунигаа ёроол уудлан яримаар болж, сэтгэлд гуниг баяр хоёр дахин тэмцэлдвэй. Ая дуу аяндаа ундран эхэлсэн нь уулын бэлд чулуун дундаас гэнэт булгийн ус бургилан гарах мэт, замд нь дайралдсан бүхэн цэцэглэн дэлгэрэх мэт боллоо. Эцэг өвгөдийнх нь дуулдаг тэр дуу намуухан эхэлснээ улмаар өндөрсөн шуранхайлж, уулын хормой руу буух горхины шуугиан шиг жигдрэнхэн ирлээ. Дуу дуулдаггүй гүрж гэж байдаггүй болохоор долуулаа гайхалтай сайхан дуулж, өөр өөрийнхөө хоолойн чадлаар дуулавч өнгө хоршоод, дуу нь тэдний тойрон зогссон түүдгийн дөл мэт улам бадрангуй болж ирлээ.

	Тэр долоогийн, үнэндээ бол зургаагийн, хийх ёстой юмаа огтхон ч үл умартах долоо дахийн салахын дуу ингэж дуурслаа. Хэн нь ч, даан ялангуяа Гурам Жохазе нутгийн чанад цээрлэл үзэлгүйгээр гарах ёсгүй байв. Чекист тэр бээр яавч тийм явдал гаргуулж болохгүй, ингэж ч тушаалд заасан байлаа. Энэ тушаалыг биелүүлэх учиртай.

	Дуугаа ч дараа дараалан гаргаж, дарсаа ч дараа дараалан тогтоож, дуу нь дуулах тусам сэтгэл бадрааж, дарс нь балгах тусам амт орж, дуулаад л, уугаад л байхын хүслэн төржээ.

	Бултаараа дугуйран зогсоод, заримдаа гараа мөр мөрөн дээрээ тавьж, бас заримдаа доош нь сул унжуулж, учир битүүлэг, ухаан хүршгүй боловч хамгийг тольдогч, хамгийг мэдэгч Дээд тэнгэрийг алтан сонортоо толилоосой гэхдээ гараа дээш өргөн дуулна. Эзэн тэнгэр бүгдийг тольдож, бүгдийг мэдэж байдаг юм бол төрсөн газар уснаас нь тэднийг юунд хөөнө вэ? Хүн ард хоорондоо яах гэж байлдан тэмцэлдэнэ вэ, юунд цус урсаж, нулимс асгарч байдаг байна вэ, хүн бүр өөрийгөө зөв, өрөөлийг буруу гэж үзэж байдаг нь ямар учиртай юм бэ, үнэн мөн гэж хаана байна, хан түүнийг хэлж өгөх юм бэ? Тэдний хар цагааныг ялгаад өгөх тэр виваангирдич мэргэн хаана байна вэ?... Энэ л тухай, өвөг дээдсийн маань эртийн эртээс эдэлсэн, сайн, муугийн анхны сорилго гэж ухаарсан эл хоёрын гоо сайхан, ашид мөнхийн чанараар танигдсан энэ л зовлонгийн тухай ард түмний цээжинд хатангидан хоногшсон хуучны дуунд дуулнам биш үү? Иймээс тэр долоо тойрон зогссон чигээрээ нэг дуу дуулаад дуусахдаа нөгөөг залгуулан дуулж, гагцхүү долоо дахь Сандро л галдаа түлээ нэмэхээр тэдний хүрээнээс гарч байлаа. Ойд учиргүй их хуурай гишүү овоолсон нь, галаа өөрөө түлж байгаа нь учиртай (амьдралын юм бүхэн өөрийн учир жанцантай байдаг) байлаа. Хэн хүн ялгалгүй дуу дуулах заяатай учир дууг бол Сандро бусадтайгаа л адил сэтгэлээсээ дуулна. Зөвхөн хаад л дуулаад бусад нь дуулж болохгүй дуу гэж байдаггүйчлэн гагцхүү харцаас л дуулдаг дуу гэж бас байхгүй. Амьд яваа цагтаа дуулах, хөгжилдөх, уйтгарлах, гуних, бүжиглэх учиртай...

	Хэнд чи сэтгэлтэй байв, хэнийг чи болзоонд зүрх булгилан хүлээж байв, хэн чамд дургүй болж, яаж чи шаналж, орхигдсондоо чи үхэх гэж хүсэж тэгэхдээ үхэхийн өмнөх дуугаа түүндээ сонсгох гэж хэчнээн хүсэв, насан багад ээж чинь яаж чамайг энхрийлэн байв, аав чинь хаана ясаа тавив. анд нөхөд чинь бүлээн цусаа урсган яаж тулалдаж байв, сэвгүй ариун атгаггүй цагаан сэтгэлийнхээ хөөрөхөд чи ямар тэнгэрт нандин бодлоо хэлэв ээ. Хүн төрөх гэж юу вэ гэдгийг чи тунгаасан уу, төрсний эцэст үхнэ гэдгийг чи бодсон уу, үхсэний сүүлд дахин үхнэ гэж байхгүй боловч амьд явна гэдэг үхэхээс сайхан, ертөнцөд амьд явахаас эрхэм юм гэж байхгүй гэдгийг бодсон уу, иймээс хүн алахыг цээрлээрэй, гэвч атаатан дайсан газар шороонд чинь халдвал газар нутгаа хамгаалаарай, янаг сэтгэлийнхээ нар төрийг унасан газар угаасан ус шигээ хайрлаж яваарай, хагацан салах гэдэг юу вэ, хагацан салах гэдэг уулыг үүрэхтэй л адил хэцүү, хонгор хайрт нь байхгүй бол цэцэг ч цэцэг биш, гэрэл ч гэрэл биш хойч ирээдүй ч хойч ирээдүй биш гэдгийг мэдэх үү гээд дуунд юу эс дуулах сан билээ, тэр бүхнийг тоочиж яахан барах вэ...

	 Хагацан салахынхаа өмнө гашуудалтай бөгөөд бадрангуй дуулж байгаа долоон гүржээс өөр ойр дотно хүн гэж тэр шөнө байсангүй ээ. Дууныхаа увдист автан улам ч зүү орох зайгүй нягт болжээ. Үхэшгүй мөнхийн чадал цогцолсон чин сэтгэлийн хэчнээн ч олон үгийг өвөг дээдэс маань сэтгэлээрээ олж, үр саддаа өвлүүлэн үлдээж өгч вэ. Шувууг нисэхээр нь таньж болдог шиг гүрж хүнийг дуугаар нь хэдэн аравны газраас таньж, хэт нутаг хаана, хэрэг зориг хэнд гэдгийг ч, хөгжөөнт хуримаас харьж явна уу, уй гашууд ор өмөрч явна уу гэдгийг ч хэлж болно.

	 Сар уулсын дээр өндөрт хөөрч, газар дэлхий сүүн туяанд умбаад, салхин сэвэлзэхэд модны хар орой залиран найгаж, голын ус үхэр чулуун дундуур мөнгөрөн солонгорон гялалзаж, бүгтхэн бүдэгхэн шуугин, шөнийн шувуу задгай галын дэргэд дуулан зогсогчдын дээгүүр сүүдэр мэт сэвхийтэл нисэн өнгөрч, эздээ тэсэж ядан хүлээх эмээлт хүлгүүд ч чихээ солбин наадаж, нүдэнд нь галын туяа тусан бүжнэ... Гэвч дуу дуусах гэж байхгүй мэт санагдаж, Гурам Жохазе сэтгэлээ онгойтол дуулж авах гэж шийдсэн бололтой. «Сайн нөхөд минь, дуугаа дуулцгаа, дарсаа тогтооцгоо. Ингэж бид дахин тойрон зогсохгүй, гүрж, ая дахиад бидний чихийг мялаахгүй» гэж өгүүлнэ. Тус тусдаа ая өргөж, хоршиж нийлээд ч дуугаа өргөж, өөрсдийнхөө дууны аянд ч үхэхийн өмнөх шиг улаан галзуу бүжиглэж, дахиад л долуулаа, долуул ч гэж дээ зургуулаа дугуйран зогсоно. Долоо дахь Сандро болохоор хүрээнээс байсхийгээд л гарч, галд мод нэмэн, түүдэг халуу дүүгэн дүрэлзсээр байлаа.

	Сүүлийнхээ дууг дуулъя, дахиад нэг дуулчихъя, салахын бас нэгийг дуулъя гэсээр бүгдээрээ больж чадахгүй, дахиад л хүрээ болон зогсож, тэргүүнээ гудайлган гуньхарч, бодлогоширсон хүчирхэг дуу газрын гүнээс оргилон гарах мэт хүч аван дүүлнэ. Гал дүрэлзэн ассаар байсан боловч Сандро дахиад л явлаа. Ингэж ягштал тооцоолсон байлаа. Өөрөө бол дугуйран зогсоо зургааг тодхон харж байхад нүд гялбуулсан галын дэргэд дуулах зураа түүнийг муухан харж байжээ. Хүнд сэлээдий бууныхаа замгийг сойж, буудахад бэлэн боллоо. Хийсэн хэргийнх нь өр төлөөсийг тэдэнд эдлүүлэх цаг, лай ланчгийг нь үүрүүлэх цаг гарцаагүй ирлээ. Олон үсэрдэг хурдан буугаа бугуй дээрээ тавин онилж, гохоо атгаваас харанхуй дунд тэнгэр ниргэх мэт тасхийх дуунаар толгойлогч Гурам Жохазе онхолдон ойчиж, бусад тав нь амнаасаа гарсан дууны аяыг намжаагүй байхад юу болж байгааг сэхээрэх завгүйгээр дараа дараалан нам уналаа. Тийнхүү нас биеийг егүүтгэх хилэнцийг дахиад л үйлдэж, цус урсгасны төлөө дахиад л цус урсгалаа.

	Хүний харилцааны хуулийг тоогоор хэмжиж үл болно, энэ утгаар Дэлхий цуст үйлийн хүрд адил тэнхлэгээ эргэнэм билээ. Алтан дэлхий Гэрэлт нараа тойрон эргэж ер нь ертөнц мөхөхийг хүртэл эргэлдсээр байх учиртай юм байх даа?

	Сандро ч сум тоолж, гагцхүү нэг нь л гэнэт гар дээрээ салганаж өндийсөнд ухасхийж очоод дагзанд нь тулган буудав... Морьд үргэн хажуу тийшээ холби үсэрснээ уяан дээрээ дахин таг болов...

	Гал ассаар, гол шуугьсаар, ой мод уул хад бүгдээрээ байсан байрандаа налайсаар, хасын туулай өнөө л хүршгүй өндөртөө хөвөлзсөөр байсан боловч гагцхүү тэр үдэш тэгж удтал цуурайтсан эгшиг дуун л тасарчээ..

	Шөнийн харанхуйд Сандрогийн царай цас шиг цайж, дотор нь цухалдаж, цээжинд нь гал шатах шиг болоход борвины ёроолд үлдсэн дарсыг шүүрэн авч, асгаж цутган, хахаж цацан залгилав... Дараа нь амьсгаа авч, галын дэргэд ундуй сундуй хэвтээ хүүрүүдийг тайван гэгч тойрч үзээд алсан хүмүүсийнхээ зэр зэвсгийг авч, эмээлийн нь бүүрэгт өлгөж, морины толгойноос хазаар ногтыг мултлан аваад морьдыг суллан тавилаа. Бүх морь, түүний дотор өөрийн хээрийг ч тавилаа... Морьд суларснаа мэдээд, доошоо, уулын бэлийн суурин руу, хүн амьтны зүг цувран алхлаа. Адуу гэдэг амьтан хэзээд хүнийг барааддаг билээ... Сарны бүрэлзэн будантах гэрэлд цуван яваа морьдын бараа нүднээс далдарч, тахт хөлийн нь товор товор хийх чимээ дуулдахаа болилоо.

	Хийх ёстой юмаа хийжээ. Сандро алагдсан зургааг дахин нэг тойрч үзээд, ялихгүй зайдуухан очиж, бууныхаа амыг чамархайдаа тулгав. Буу дахин тасхийж, ууланд түргэн зуур цуурайтав. Одоо тэр бээр дуугаа дуулж гүйцээсэн долоо дахь нь болжээ.

	Гүржийн энэ дууль ингэж дуусдаг юм. Музейнд эртний болгарын мөргөлийн дуулал сонсож байхад яагаад ч юм энэ дууль санаанд оров. Өөрсдийнхөө л бүтээсэн Дээд тэнгэрт, оюун санаандаа бий болгосон огт бодьгүй юманд өчнөөн төчнөөн зуун жилээр бишрэн, тэр ч байтугай хамгийг огоорон дуудан залбирдаг хүмүүс, энэ орчлонд гав ганцаараа учир эгшиг дуу, уншлага залбирлаар л Тэнгэрийг олж, өмөг түшиг болгоно гэж итгэсэн хүмүүс энэ дууг туурвижээ.

	Тэр бүх явдлыг хэдхэн хормын дотор л саналаа. Гэрэл хурдан боловч бодол түүнээс хурдан ажгуу. Бодол гэдэг өнгөрснөөр айлчлаад, цаг хугацаа, орон зайг товчлон юунаас ч түргэн эргэн ирж чадна.

	Тэр үед үнэхээр тийм явдал болж болох юм гэж би одоо л итгэлээ «Зургаа ба долоо дахь» өгүүллэгийн төгсгөлд зохиогч нь Сандрод, өөрөөр хэлбэл долоо дахид одон тэмдэг нэхэн шагнасан гэж бичсэн байсан.

	Иргэний дайны гаслант явдал үндэстний эмгэнэлт явдал болон эргэж байгаагүй сэн бол, шинэ төрж байгаа түүхийг нэг зарим нь эсэргүүцээгүй сэн бол, энэ түүхийг түргэтгэх гэж нөгөө зарим нь яарахдаа амьдралыг үндсээр нь эргүүлээгүй сэн бол хувьсгалын талбарт ийм аймшигт ангал шарх яаж гарах вэ, гүржийн энэ дууль яалаа гэж ингэж төгсгөх вэ. Үнэ ихтэй юмыг үнээр нь л таньдаг гэдэг... Мөнөөхөн долоо дахь дийлсэндээ бахархаад амьд явж болох байсан боловч тайлахад бэрхтэй шалтгаанаар өөрийгөө хорложээ. Үүнийг хүн хүн өөр өөрийнхөөрөө тайлж болно. Ахуйн их далайн энгүй өргөн мандлаар алсын алсад ашдын ашид сүлжин хөвөх дэврүүн сэтгэлийн цагаан дарвуулт болгарын дууллын завиар сэлэн явахын цагт минь тэр долоогийн итгэл цогцолсон дуун гүржийн тэр дууль тэгж төгсөхийн шалтаг болж дээ гэж бодогдсон юм.

	Чи өөртөө нэг юм олж нээгээд, тэр чинь сэтгэлд чинь таарч байвал дотор цэлмэнэм билээ. Ариун сүлд дууг дуулж байгаа Софийн дуулаачдын нүд сүслэнгүй, итгэлтэй, урамтай гялалзаж, ихэд хичээснээс нүүрэнд нь хөлс бурзайн байгааг харахдаа өөрийгөө тэдний дотор байгаагүйд, тэр өөртэйгөө адилхан хүний оронд байгаагүйдээ атаархах сэтгэл төрлөө.

	Тийнхүү оюун цэлмэн ирэхийн үес хөгжим, дуу, уншлага энэ бүхэн хүний дотор хаанаас оршив оо, энэ бүхний хэрэг юу байв, юу байна вэ? гэж бодогдоод явчихлаа. Төрж үхэж байдаг, ирж одож байдаг, амьдралын эргүүлгэн дунд хүн тун хөөрхийлөлтэй байгаагаа ухамсран мэдсэнээс тэр бүхнийг гаргасан юм болов уу эсвэл тийнхүү илэрхийлж, тэмдэглэж, мөнхлөх гэсэн юм болов уу? Олон тэрбум жилийн хойно ертөнц сөнөж, дэлхий маань мөхөн бөхөхийн цагт өөр орчлонгоос ирсэн нэгэн ухаант амьтан анир чимээгүй, хов хоосны дунд манай хөгжим, манай дууг заавал сонсох ёстой. Энэ яваа насаараа үл дуусах мөнхийн заяа бидэнд үүссэнээс маань хойш ногдсон байнам Насаа тэгж уртасгаж болно гэж хүн ухамсарлах нь хэчнээн чухал, тэгж итгэх нь хэчнээн хэрэгтэй сэн билээ. Өөрөө ажилладаг мөнхийн нэг төхөөрөмж, дуу хөгжмийн мөнхийн нэг хөдөлгүүр хийж өөрөөсөө хойш үлдээх ухаан хүнд хүрэх байх аа, тэр нь хүмүүн төрөлхтний бүхий л үеийнхээ турш бүтээсэн соёлын дээжсийн цоморлог байх болов уу. Тэр үг, тэр аяыг сонсогч бээр газар дэлхийд байсан гүн, цорын ганц оюун ухаантан ямар зөрчилтэй. ямар сод билигтэй, ямар зовж шаналсан амьтан байж вэ гэдгийг ойлгож мэдэх болно доо гэж би болгар дуучдын дууг бахдан сонсож байхдаа итгэж билээ.

	Амь амьдрал, үхэл зовлон, хайр дурлал, шаналал энэлэл. онгод урам гээд бүгдийг хөгжимдөө өгүүлсэн байна, яагаад гэвэл бид оюун ухаантай болох анхны шинж орсон цагаасаа хойш бүхий л түүхийнхээ турш эрх чөлөөг олох гэж тэмцээд, гагцхүү хөгжимд л хамгийн дээд эрх чөлөөг олж чадсан байнам! Гагцхүү хөгжим л бүх үеийн үхширмэл номлолыг даван туулж, ямагт ирээдүй өөд тэмүүлж чадсан байнам... Иймийн тул хөгжим л бидний хэлж чадаагүйг хэлэх учиртай...

	Цагаа харвал миний хайртай Пушкиний музей дэх концерт хариугүй дуусах дөхөөд, одоо Казанийн галт тэрэгний буудал руу очиж, огт ондоо ертөнцөд орох, мөргөлийн дуу дуурьсдаггүй, дуурьсавч юман чинээ тоогддоггүй хурал үймээний балчигт үеийн үед шигдэж ирсэн огт өөр амьдралд живэн орох цаг тулсан байсанд айх шиг болов... Гэвч чухам ийм учраас би танд байх ёстой байлаа...

	 

	 


V

	 

	Хагас өдөр өнгөрөхөд галт тэрэг Ижил орчмын нутагт орж, тасалгаатай вагонд явагсад олон хоног аялахын учир аян замд тухалж болохын хэрээр тухалж амжаад, Авдий Каллистратовын яваа нийтийн вагоныхон олон дундаа болгож явлаа. Тэр олон янзын улс дор бүрдээ л галт тэргээр явах хэрэг зоригтой ажээ. Явалгүй ч яах вэ. Хэрэгтэй болоод л тэгж яваа Тэдний дотор Авдийтай зам нийлсэн анашагийн элч нар ч байлаа Энэ галт тэргэнд арав хориод яваа гэж Авдий тааж байсан боловч одоохондоо нүүрэмгий зөөгч Индүүгийн галт тэрэгний буудал дээр уулзуулж өгсөн хоёрыг л мэдэж байлаа. Мурманскийн тэр сайн эрчүүлийн нэг Петруха нь арай ахмад, хориод настай, нөгөө Леня нь хар нялхаараа, арван зургаатай ажээ. Леня энэ ажилд хоёр дахиа явж байгаа учраас хашир чоно хэмээн биеэ дөвийлгөн, тэр ч байтугай түүгээрээ бардамнана. Тэр хоёр умардын маягаар Авдийг Авдяй гэж дуудан, найдвартай улсын зуучилснаар элч болж яваа гэдгийг нь мэдэж байсан боловч эхлээд цэрвэсхийж байлаа. Үүдний зайд тамхи татах зуураа л ажлынхаа талаар ихэвчлэн битүү үгээр ярилцана. Улс шавчихсаныг хэлэх үү, агаар бүгчмийг хэлэх үү, зорчигсод тэднийг вагонд тамхи татуулах гэж зангүй. Тэгээд л тамхи татаж, дэмий чалчих гэж үүдний зайд гарна. Авдийг өөрсөд шигээ тамхи татаж чадахгүй байгааг Петруха ажиглаад:

	— Авдяй, чи тамхи татаж ер үзээгүй юм уу? Уушгилахаас хүүхнүүд шиг л айгаад байна уу даа? гэхэд нь,

	— Татаж байгаад хаячихсан юм аа гэж худал хэлэхээс өөр мэх Авдийд олдсонгүй.

	— Тэгнэ ээ, тэр! Би бол багаасаа сурсан хүн. Манай Ленька хэзээ язааны тамхичин өвгөн хүн шиг л баагиулж алдана шүү дээ, балга тагш юм олдвол бас буцахгүй. Одоо бид тэгж болохгүй, сүүлд бол гөвнө өө, гайгүй.

	— Нас нь бага юм байна шүү дээ!

	— Хэн бага гэж, Ленька юу? Чөтгөрийн бага нь адтай гэдэг. Чи ийм том ажилд анх л явж байгаа бололтой. Энэ бол гар хурууны үзүүрээр хийчих ажил биш. Ленька нүх сүвийг андана гэж байхгүй, юу гэж бодно!

	— Өвс бас хэрэглэх үү, эсвэл зүгээр элч болж явна үү? гэж Авдий бас сонирхов.

	— Ленька юу? Ямар яриа байх вэ. татна татна. Одоо цөмөөрөө л татаж байна. Тэгэхдээ тааруулж татах хэрэгтэй л дээ. Зарим нь балайртлаа угзардаг юм, тийм юмнууд хэрэг байхгүй. Дампуу амьтад. Хамаг ажил баллана. Өвс гэдэг маань байна шүү, диваажинд очсон шиг сэтгэл санаа баяртай сайхан болгодог эд.

	— Яаж сайхан болгох гэж?

	— Ухаан нь, тээр жижиг горхи байна аа даа. Түүнийг гатлахад юухан байх вэ, гэтэл тэр чиний хувьд мөрөн гол, далай тэнгис, буян заяа болно гэсэн үг. Тэгээд л баяртай сайхан болно. Баяр хөөр гэдэг юу юм, тэр баяр хөөрийг хаанаас олж авах юм? Жишээлэхэд, талх авна, хувцас авна, гутал ч авна, архийг ч бас мөнгөөр авч ууна. Өвс бол багагүй үнэтэй боловч нэг л өөр, татчихаад яг л сайхан зүүд зүүдэлж байгаа юм шиг, хавь ойрын юм яг кинонд гарч байгаа юм шиг л болно. Ялгаатай нь гэвэл киног хэдэн зуу мянган хүн нүд хужирлаж байхад энд бол чи зөвхөн өөрийгөө л болгож байна, чиний яаж байх нь хэнд ч пад байхгүй, хажуугаас хошуу дүрэх гэвэл чамд хамаагүй, хаданд чимээгүй, анжгай нь хувиа борлуулж, довоо шарлуулж явна, хөндлөнгийн хөгнөнд хүзүүгээ бүү шургуул гээд намалдгийг нь нээчихсэн ч болно. Ийм л золиг шиг эд байгаа юм даа! гээд хэсэг дуугүй болсноо хурц нүдээ онийлгон эрээгүйхэн: — Авдяй, өвс ямар байдгийг үзэж, нэг их сайхан болж үзвэл үз л дээ, чамд жоороосоо гаргаж болно шүү... гэв.

	— Би ч өөрөө олж байж болъё доо, хувиа хүртсэн цагт уу, тэгэхэд бол ондоо хэрэг гэж Авдий бултав.

	— Хэлдэг л үг гэж Петруха зөвшөөрөөд, — Өөрийн юм өөртөө зөв гэдэг дээ гээд дуугүй болсноо цааш нь ярихаар шийдэж, — Авдяй, манай ажилд хамгийн гол нь болгоомж. Хаашаа л харна, бидний дайсан, чавганц бүхэн, энгэртээ төмөр санжгануулсан хэнхэг болгон, тэтгэврийн хөгшин цөм бидний дайсан гэж мэд, бусдыг нь бүр ярихын ч хэрэггүй. Хүн толгойтой бүхэн л манийг барьж авч шийтгүүлээд, нүднээс далд холхон газар цөлүүлэхийн хүсэл болж яваа. Иймээс бид хувиа хүрттэлээ хэний ч нүдэнд өртөхгүй, нэг муу будааны хүүхэд шиг л явах номтой. Дараа нь манайхныг яана гээ. Мөнгөө гартаа хийж авсан цагт тэр муусайн яасан ч хамаагүй... Хэрвээ юм болбол. Авдяй минь, үхсэн ч нөхдөө барьж өгч болохгүй, Энэ бол хууль. Хэрэв ам алдвал өнгөрөө, нохой шиг л бодио хөтлүүлнэ гэж мэд. Нарсанд ч, наранд ч, хаана ч байсан олно. Энэ бол амар тоглоом биш ээ... гэв.

	Ярианаас нь яваандаа мэдвэл, Петруха энд тэндхийн барилга дээр ажиллаж байгаад зун болмогц Моюнкум орчмын хязгаар ордог, анаша ихтэй газрыг мэддэг аж. Ялангуяа ганга жалгаар нь тэр анаша энэ дэлхийнхнийг бултад нь хангамаар өтгөн ургасан байдаг гэнэ. Гэрт нь архинд орчихсон настай эх нь байдаг аж. Ах нар нь Хойд туйл орох нь орж, байгалийн хий дамжуулах хоолойн барилга дээр ажиллах нь ажиллаж, бүр тараад явчихсан гэнэ. Тэд нь хүйтэнд хөрж, халуунд ялаа шумуулд бариулан алдаж байж хэдэн цаас олж байгаа гэнэ. Өөрөө бол бөлцөн нүдтийн Ази руу ганц ухасхийгээд л бүтэн жил хүрэхээр юм олж, нуруу нь л чилдэггүй юм бол дээшээ хараад гэдсээ илээд хэвтэж байдаг гэнэ. Түүний өрөөсөн Ленькагийн ар гэр гэвэл бүр ч авах танаггүй. Эхээ мэдэхгүй. Асрамжийн газар байжээ. Гол төлөв Куба явдаг Мурманскийн алсын аяны хөлөг онгоцны нэг ахмад эхнэртэйгээ асрамжийн газар ирж, гурван настай байхад нь Ленькаг ёс горимоор нь үрчлэн авчээ Тэр хоёр хүүхэдгүй байсан юм санж. Гэтэл таван жилийн дараа хамаг юм лөө лөө болсон гэнэ. Ахмадын эхнэр нэг хар юм дагаад Ленинград руу арилж, ахмад архинд ороод, боомт доо хар ажилд шилжжээ. Ленька ахмадын авга эгчийнд нэг сууж, нягтлан бодох ахынд нь нэг байж, сургуульд явахчаан аядаж байжээ. Тэр ахын нь эхнэр ёстой нэг дэлтэй чоныг хэлэх үү, тэгээд юм юм дээр дээрээс нь нэрмэсээр жаал хүү замаа алдан, завхарч гүйцжээ. Ахмадаасаа бүр холдоод хуучин шумбагч онгоцны усан цэрэг байсан дайнд эрэмдэг болсон зан сайтай, ганц бие өвгөнийд байх болжээ. Гэвч тэр өвгөн Ленькаг яахан татаж авч чадах вэ. Хөвүүн дургүйдээ хүрвэл яваад өгдөг, дураа хүрвэл эргээд л ирдэг, ёстой зоргоороо туйлж байлаа. Ленька анашагийн элчээр хоёр дахиа явж байгаа нь энэ бөгөөд тэр айхавтар өвсний амтанд орсон бололтой. Гэтэл арван зургаахан настай ч нялхаараа шахам амьтан шүү дээ.

	Авдий Каллистратов улам олон олон залуу хүний замыг алдуулж байгаа энэ үзэгдлийн учрыг олох гэж зорьсон учир энэ бүх нарийн юмыг дуулахдаа бодсоныгоо хэлчихгүй байх гэж нэлээдгүй тэвчээр гаргажээ. Эдгээр гунигтай явдлыг нягтлан мэдэх тусмаа эл бүхэн бол аж байдлын их далай мандалдаа дөлгөөн мэт байвч ёроолдоо хүчит урсгалтай байдагтай адил юм, энэ муу юманд дурлах залуучуудын эл өвчнийг үүсгэж байгаа тусгай, хувийн шалтгааны хажуугаар нийгмийн шалтгаан байна гэдэгт улам бүр итгэх боллоо. Энэ шалтгааныг зэрвэс хараад олж ажиглахад хэцүү, учир юу гэвэл энэ нь зүйрлэвээс цусны бүх судас бие биетэйгээ холбогдож, өвчнийг хамаг биеэр тараадагтай төсөөтэй. Хувьдаа энэ шалтгааныг хэчнээн тодрууллаа гээд нэмэр огт байхгүй гэхэд юу юм, ер нь л бага. Энэ талаар наад зах нь социологийн бүхэл бүтэн зохиол бичих хэрэгтэй, ялангуяа хэвлэл, зурагт радиогоор хэлэлцүүлэг явуулах нь хамгийн тохиромжтой юм гэж бодов. Авдий тэнгэрээс бууж ирсэн юм шиг дээгүүр юманд санаархжээ. Шашны сургуульд түгжигдмэл байсан, өдөр тутмын амьдрал мэдэхгүй байсныг нь бодолцоод үзвэл үнэхээр дээрээс бууж ирсэн хүн гэж бодохоор байлаа. Иймэрхүү юмыг ил ярихыг хэн ч хүсэхгүй. ингэхдээ манай нийгмийн нэр хүндийг бодсондоо тэгж байна хэмээн шалтаг заадаг боловч угтаа дээд хүмүүст нэр нүүргүй болж, албан тушаалаасаа салчих вий гэж хаяагаа манаж байгаа хэрэг байлаа. Нийгмийн нэг хэсгийн байдал бишдээд байгаад санаа зовж байгаагаа хэлэхээсээ илүү хар толгойдоо булуу хураах вий гэж хаширлавал зохих бололтой. Аз ч гэх юм уу, эз ч гэх юм уу, Авдий тэгж дотроо бэмбэгэнэхийг мэдэхгүй байжээ. Гэвч амьдрал эрээнтэй бараантай гэдгийг тэр хожим мэдлээ. Авдий энэ замд дөнгөж орж, ийм амьдралын зах зухыг л дөнгөж таньж эхэлжээ. Төөрч будилсан хүмүүсийг өрөвдсөндөө тэр байдлыг лав таньж мэдэх гэж эрмэлзэж, ганц хоёрт нь ч атугай тус болох, өөрөө огт өөр хүн болж байж энэ урхагт явдлаас гарна, энэ үүднээс үгүй дээ гэхэд сэтгэлдээ хувьсгал хийх хэрэгтэй гэдгийг зааж сургамжлах бус, зэмлэж донгодох бус, харин биеэр оролцож, биеэр үлгэрлэх байдлаар тэдэнд нотлохыг мөрөөдөв. Гэвч ийм сайхан санаа өвөрлөж байсныхаа төлөө яаж муугаа үзэхээ бас л тааварласангүй.

	Залуу ч байжээ. Зөвхөн залуу байгаад зогссон гэж үү...Шашны сургуульд Христосын цадигийг судлаад, Христосын зовлон эдлэхэд өөрөө зовж байгаа юм шиг болж, Гефсиманы цэцэрлэгт түүнийг Иуда барьж өгч байгааг7 уншаад енгинэтэл уйлж билээ. Тэр халуун өдөр, тэр Гавал толгой8 дээр Христос тэнгэрийг цовдолсныг ертөнц сөнөсний дайтай үзэж билээ. Гэвч хөвүүдээ хамгийн цэвэр ариун тэмүүлэлтэй байлаа гэж юу юунаас илүү залхаан цээрлүүлдэг тийм ёс орчлонд байдаг бол яах вэ гэж оймс төдийлөн элээж амжаагүй тэр залуу тэгэхэд бодсонгүй ээ. Тийм үзэл санааны орших хэлбэр, ялах арга тийм бол яах вэ? Үнэхээр тийм бол яах вэ? Чухамхүү түүнд тэгж ялахын үнэ цэн байдаг бол яах вэ? гэж бодвол зохих байсан байж мэдэх юм.

	Бүр дээр энэ тухай Виктор Городецкийтэй нэг ярьсан юм санжээ. Насаар чацуу шахам мөртөө Авдий түүнийг Никифорович гэж авгайлна. Авдийг шашны сургуулиас гарах гэж шийдэхийн өмнөхөн уг яриа үүсжээ.

	Городецкий гэртээ түүнтэй цай ууж суух зуураа:

	— Би юу ч гэж хэлэх вэ дээ? Залуу ламхай, дандаа ингэж дууддагт минь Авдий бүү гомдоорой, энэ хоёр үг хоршоод их сонсголонтой дуулдах шиг санагддаг болоод тэр. Чи тэр сургуулиас гарна гэнэ, угтаа бол чамайг сүмээс зайлуулж байгаа хэрэг. Багш нарыгаа ёс зүй сөрсөн чамайг тийм амар тавина гэж бодож байна уу... Тэгээд ч шударга бус юмтай тулгарсандаа ч юм уу, шоовдорлогдож хавчигдсандаа ч юм уу, сүмийн мяндагтантай ам мурийсандаа ч юм уу чи гарсангүй, шашны хувьд тун ховор бөгөөд эвгүй шалтгаанаар шар шувталж байна. Үгүй дээ, залуу ламхай шашны буруу гэж юу байх вэ. Чи л үзэл бодол таарахгүйдээ гарч байна гэсэнд.

	— Тийм ээ. Виктор Никифорович. тэр ч тийм. Шууд шалтгаан байхгүй, гомдох гэж хэлэхэд дэндүү багадна. Хамаг хэрэг надад байгаа юм биш, уламжлалт шашин өнөөдөр даанч авах танаггүй хуучирсанд, сэргэж байгаа харцсын овгийн ухамсарт зориулагдсан шашны тухай ултай ярих аргагүйд л байгаа юм. Та өөрөө ойлгож байгаа, шинэ гол Тэнгэр, ертөнцийн өнөөгийн хэрэгцээнд тохирсон тэнгэрлэг шинэ үзэл санаа бүхий орчин цагийн Тэнгэр түүхээр дэлхийн шашинд дэвшин гарч ирвэл шашин сая нэрдээ тохирч ирнэ гэж найдаж болох юм. Миний сургуулиас гарах гэж байгаагийн учир энэ дээ гэхэд Городецкий тал өгөнгүй инээмсэглэж, цайгаа оочсоор үргэлжлүүлж:

	— Ойлгож байна аа, ойлгож байна! Наадахыг чинь сонсоход хирдхиймээр байна. Гэвч онолыг чинь авч ярихын өмнө чамд гэж хэлэхэд, хоёул цай уугаад ингэж суухдаа, бид хоёр дундад эртний үед байгаагүй минь юутай аз билээ гэж үнэнээсээ баярлаж байна. Залуу ламхай минь, католик Европ, Испани юм уу, Италид байсан бол ийм аймаар тэрс номыг бөх зүрхтэйеэ айлдлаа гэж чамайг, чиний ярьсныг сэрэмж алдан сонслоо гэж намайг ингээд хоёулыг маань эхлээд мөчилж жиргээд, дараа нь түүдэг гал дээр шатааж, сүүлд нь чандрыг маань нунтаглаж талхлаад салхинд хийсгэх байсан даа. Оо ёо оо, Католик шашны шүүх бид хоёрыг ямар хэрцгий, яасан бах тав ханан цээрлүүлэх сэн бол! Ариун сүнсээр хөл хүнд болсон9 тухай өгүүлж байхад учиртай инээмсэглэсэн гэж ховын бичигт байсны төлөө л нэгэн хөөрхий хүнийг ариун шүүх шатаасан юм чинь бид хоёрыг бол ч... гэтэл Авдий:

	— Виктор Никифорович, уучлаарай, үгийг тань таслахаас гээд шашны сургуулийн хар цамцныхаа товчийг бухимдангуй товчлонгоо мушийсхийж, — Өөрийн тань инээдийг их хүргэснээ мэдэж байна, гэвч тоглож барих юмгүй хэлэхэд, манай үед шашны шүүх байгаад, маргааш намайг шатааж алах боллоо гэвэл ганц ч үгээсээ би буцахгүй сэн билээ гэвэл Городецкий:

	— Итгэж байна аа гэж толгой дохив.

	— Ийм санаа надад санамсаргүй ч төрсөн юм биш ээ Христосын шашны түүхийг судалж, орчин үеийг ажиглаад ингэж бодох болсон юм. Тэнгэрийн орчин үеийн шинэ дүрийг би хэзээ ч олж чадахгүй байсан ч эрэх болно... гэтэл нь Городецкий үгийг нь тасалж.

	— Түүх дурдсан чинь сайн боллоо. Одоо миний хэлэхийг сонсож бай. Шинэ Тэнгэрийн тухай чиний үзэл санаа манай мэргэдийн хэлээр бол онцгой тулгамдсан гэхээр боловч хийсвэр онол юм аа. Энэ бол чиний бодол, урьдынхаар бол оюуны эш. Чи Тэнгэрийг хөтөлбөрөөр зохиох гэж байна. гэтэл Тэнгэрийг хэчнээн горьдлоготой, хэчнээн үнэмшилтэй байлаа ч гэсэн даган үлэх байдлаар бодож олно гэж байхгүй Христос цовдлуулаагүй бол Тэнгэр болж чадахгүй байсан гэдгийг ойлгож байгаа биз дээ. Хотод даяар шударгуу ёсыг тогтоо үзэл санаагаар жигүүрлэсэн хосгүй энэ бодгалийг эхлээд хүмүүс зэрлэгээр алж дараа нь өргөмжлөн дээдэлж, алдаршуулан дуулж, хойноос нь гашуудаж, эцэст нь ланчгаараа цагаатгасан биш үү. Бишрэн шүтэх ба биеэ буруутгах, наманчлан залбирах ба найдан итгэх, гэсгээн цээрлүүлэх ба өршөөн нигүүлсэх, мөн хүнийг энэрэн хайрлах энэ бүхэн түүнд хосолж байгаа юм. Сүүлд нь бүгдийг гуйвуулан завхруулж, тодорхой тодорхой хүчний тодорхой тодорхой эрх ашигт зохицуулсан нь өөр хэрэг, тэгээд ч орчлонгийн бүх үзэл санаа ийм хувь тавилантай байдаг ажээ. Тэгэхлээр бодоод үзэгтүн, үзэл санааны төлөө цаазын газар очиж, загалмайд цовдлуулж зовсон Тэнгэр, орчин үеийн байдлаар сэтгэдэг, хотол төгссөн, хийсвэр адбиш бодгаль хоёрын алин нь хүчтэй вэ, алин нь хүчирхэг бөгөөд бишрүүлэн татах чадалтай вэ, аль нь ойр дөт вэ гэхэд Авдий,

	— Би үүнийг бодсон, Виктор Никифорович. Таны зөв. Гэхдээ л өнгөрснийг, ертөнцийг шинээр танин мэдэхэд аль дивангарын тохирохоо больсон Тэнгэрийн тухай төсөөллийг хэчнээн хөдөлбөргүй бат байлаа ч гэсэн дахин нягтлан боловсруулж цаг болсон гэж санаснаасаа буцаж чадахгүй. Энэ бол илт шүү дээ. Үүнийг маргахаа больё. Би дэндүү хийсвэрлэж, эрэх хэрэггүй юмыг эрж байж тун магадгүй. Яадаг юм! Бодсон маань голын сургаалд харш байг л даа. Би өөрийгөө яах ч арга алга. Бурууг минь сэнхэртэл хэлээд өгөх хүн байвал би тун баярлах сан гэв.

	Городецкий түүнийг ойлгон гараа дэлгэж.

	— Авдий ламхай, би чиний ярьж байгааг ойлгож байна. Гэхдээ хэчнээн тийм байлаа ч чамд сануулж хэлэхэд, шинэ Тэнгэр эрнэ гэдэг шашныхны төсөөллөөр бол завсаргүй хар нүгэл байдаг, энэ нь даян хорвоог орвонгоор нь эргүүлэх гэж санаархсантай л эн тэнцэх юм шүү гэхэд Авдий:

	— Үүнийг би мэднэ гэж тайван хэлжээ.

	— Гэхдээ шинэ Тэнгэр хайхыг сүсэгтэн олон бүр ч таалдаггүй. Үүнийг чи бодсон уу? гэж Городецкийн асуусанд Авдий,

	— Хачин юм аа гэж гайхав.

	— Яваандаа үзнэ ээ. гайгүй...

	— Яагаад тэр вэ? Энэ талаар тэдний санаа нийлж байгаа хэрэг үү?

	— Нийлж байгаа гэхэд юу юм, энэ нь ердөө л хэнд ч хэрэггүй юм л даа...

	— Сонин оо, хамгийн хэрэгтэй юм хэнд ч хэрэггүй байдаг...

	— Ламхай Авдий. Чи биедээ их л зовлон хураах нь дээ. Чамд атаархахгүй, гэхдээ чамайг хорихгүй гэж Городецкий сүүлд нь хэлжээ.

	Түүний зөв, түмэн зөв байлаа. Хожим нь Авдий үүнийг биеэр үзэж үнэмшсэн билээ.

	Авдийг шашны сургуулиас хөөгдөхийн өмнөхөн ийм нэг явдал болжээ. Тэр өдөр Димитрий ламтан хэмээх шашны сургууль эрхэлсэн хамба нарын газрын зохицуулагч том хүн хотод ирж сургуулийн захиргаа түүнийг галт тэрэгний буудал дээр их л хүндлэн угтжээ. Сургуулийнхан түүнийг Зохицуулагч ламтан гэдэг байв. Эр дунд насны намба тохитой, нэн хэрсүү хүн болох (уг нь ийм л байх ёстой) Зохицуулагч ламтан энэ удаа хамгийн урдаа барьдаг шавь нарын нэг Авдий Каллистратовыг орчин үеийн Тэнгэрийн тухай сэжигтэй санаа дэвшүүлж, ариун номыг илэрхий засварлах буруу замаар орсон онцгой явдлын учир энд морилсон байжээ. Зохицуулагч ламтан замаа алдсан залууг алдар хүндийнхээ сүрээр шашин номынх нь мөрт эргүүлэн оруулж, ингэж ам мурийсныг сүмийн гортигоос гадагш гаргахгүй байх багш, эвийг сахиулагчийн байдлаар ирсэн нь мэдээж байлаа. Энэ үүднээс бол сүм хийд нь нэр төрөө юунаас ч илүүд үздэг харын байгууллагаас ялгарах юмаар бага ажээ. Авдийн оронд аж төрөхийн хар ухаантай хүн байсан бол Зохицуулагчийн эцэг ёсоор санаа тавьсныг хүлцэн авах байсан биз. Гэтэл Авдий нэртэй ламтныг чин үнэнээсээ ойлгосонгүй учир ламын бодож байсан нь талаар болж түвэг учирчээ.

	Авдий Зохицуулагч ламтан дээр үдийн алдад дуудагдаж, яавч гурван цагаас доошгүй ярилцав. Эхлээд Зохицуулагч лам гол байрны танхимын нэгэнд байрлуулсан цогчин дуганы шүтээнд Авдийтай хамт мөргөв.

	Тэр бээр Авдийг улаавтар бүлтгэр нүдээрээ ширтэн;

	— Хүү минь ээ. чамтай нухацтай ярилцах гэж байгааг чи лав гадарлаж байгаа. Гэхдээ яарах юу байх вэ, намайг Тэнгэрийн шүтээн рүү аваачна уу, хамт мөргөе гэж хэлэхэд Авдий:

	— Тэнгэр таалах болтугай гэгээнтэн минь, би бэлэн. Миний хувьд гэвэл мөргөл гэдэг Оройн дээд тэнгэрийн тухай байнга эргэцүүлэх шалтаг болой. Орчин үеийн Тэнгэрийн тухай бодол сэтгэлээс минь гарахгүй байх шиг л санагдах юм гэсэнд хашир тэр ламтан суудлаасаа босонгоо:

	— Хүү минь, яаралтгүй ээ гэж биеэ барьсхийн хэлж, тэр ч байтугай, Орчин үеийн тэнгэрийн тухай шалтгийн тухай тэр зүрхтэй үгийг дуулаагүй болж өнгөрүүлээд, яриагаа эхлэнгүүт хурцатгахаас зайлж, — Мөргөе. Чамд гэж хэлэхэд Тэнгэр буяны шавь бидэндээ цаглашгүй ээлтэйг нас ахих тусам итгэх болж байна даа. Биеэ огоорон мөргөж байхдаа үүнийг мэдэх хувь заяатайдаа баярлаж байдаг аа. Богд тэнгэрийн өршөөл гэдэг хэмжээлшгүй ээ. Шавь бидэндээ Оройн дээд тэнгэрийн хүртээх хишиг цаглашгүй ээ. Манай уншлага Тэнгэрийн хувьд хөнгөн хуудам шулганаанаас цаашгүй байж магадгүй боловч бид түүгээр Тэнгэртэйгээ салшгүй бат барилдаж байгаа юм шүү дээ гэхэд нь,

	— Таны түмэн зөв өө, гэгээнтэн минь гэж Авдий хаалган дээр зогсонгоо хэлж орхив.

	Дараа нь зүйг дагаж, ярихаа түр зогсосхийх ёстой байтал нас залуу, цус шингэний харгаагаар бодсоноо палхийтэл хэлчхэв.

	— Зүрхлэн айлтгахад, Таны ойлголтоор Тэнгэр хязгааргүй юм байна. Газар дэлхий дээр сэтгэлгээ танин мэдэхийн хэрээр хэгжиж байгаа болохоор Тэнгэр ч бас хөгжих ёстой гэсэн гаргалгаа хиймээр. Гэгээнтэн, Та юу болгоож байна вэ?

	Зохицуулагч ламтан хариулахаас булзаж чадсангүй:

	— Хүү минь чи омголон байна гэснээ бөглүүхэн ханиалгаж, зузаан баринтгаа засаад, — Залуугийн харгаа байлаа ч гэсэн Тэнгэрийг ингэж хэлж таарахгүй ээ. Ашид мөнхийн бүтээгчийг танин мэдэх хувь бидэнд байхгүй. Тэр бол биднээс ангид юм. Ертөнц бидний ухамсраас гадуур байдаг гэж материализм хүртэл зөвшөөрдөг. Тэнгэр бол бүр ч ярилтгүй ээ гэсэнд,

	— Гэгээнтэн минь өршөө ажаамуу. Үнэнийг нь үнэнээр хэлсэн нь дээргүй юү. Бидний ухамсраас гадуур Тэнгэр гэж байхгүй билээ гэвэл,

	— Чи үүнд итгэж байна уу? гэв.

	— Тийм ээ, тэгээд л ингэж мунхаглаж байхгүй юу.

	— За яах вэ яаралгүй байж улыг нь очъё. Ялихгүй жаахан ном хаялцвал хаялцъя. Тэгэхдээ мөргөлийн дараа болъё. Одоо намайг нигүүлсэж, дуганд хүргэж өгөм үү,

	Зохицуулагч ламтан Цогчин дуганд хамт мөргөх хүндэтгэлийг Авдийд үзүүлж байгаагаас нь үзсэн ч, сайн сэтгэл гаргаж байгаагийн тэмдэг гэж ойлгогдох учиртай, хөөгдөх дээр тулсан залуу шавь л энэ аятай далимыг алдахгүй байх ёстой байлаа.

	Зохицуулагч ламтан түрүүлж, Авдий хагас алхам хоцорсхийн дагаж гудмаар явцгаалаа. Авдий ламын цэх нуруу, итгэлтэй алхаа, шал шүргэн тунарах, онцгой сүр жавхлантай элбэг хар номт хувцсыг харахдаа хүний хэрэг бүрд шашны урьтал болгодог, хэдэн зуун жилээр хуримталсан тэр хүч чухам түүнд цогцолсныг мэдэрчээ. Амьдралын үнэнийг эрэн сурвалжлах замдаа Авдий хэзээ ч хэнийг ч сөрж ирсэн энэ л хүчтэй тулгарах байлаа. Гэвч одоо тэр хоёр Тэнгэрийн зүг явж байлаа. Тэнгэрт тэд өөр өөрийнхөөрөө сүсэглэдэг, хорвоо ертөнцийн тухай хорвоо ертөнцөд хүний эзлэх байрын тухай бүгдийн хувьд нийтлэг санааг бусад хүнд Тэнгэрийн нэрээр итгүүлэх учиртай. Хамгийг мэдэгч, Хамгийг энэрэгч мөний нь тул Тэнгэрт тэр хоёр бишрэн итгэж байлаа...

	Тэр үед хүнгүй байсан учир Цогчин дуган тийм ч жижиг санагдсангүй. Бусдаараа бол дуган шиг л дуган. Гагцхүү сүүдэрт залсан шүтээний гүнд дороос нь тусгасан бүдэг гэрэлд сонжингүй ширтэх Христос тэнгэрийн нүүр хар үсний нь дундаас тодхон цайрна. Мяндагт лам, өөрийн гэсэн бодлоо айлтгах эрхээ хараахан алдаагүй байгаа залуу шавь хоёр өвдөг сөхөрч, харц, сэтгэл хоёроо Тэнгэрийн зүг чиглүүлжээ. Тэр хоёр дор бүрдээ л Тэнгэрт айлтгах гэснээ айлтгах гэж иржээ. Учир юун хэмээвээс Тэнгэр өөрт нь хандсан тоо томшгүй олон хүнтэй, хэрэг дээрээ нийт хүмүүн төрөлхтөнтэй өдөр нийн ямар ч цагт, энэ дэлхийн аль ч газарт зэрэг ярьж чаддаг билээ. Үүнд л Тэнгэрийн орон зайг товчилдог ид чадал байдаг билээ.

	Энэ удаа ч аанай л болдгоороо болж, санаа зовж даг юм аа, гутарч гуньж явдаг юм аа ч айлтгаж. Тэнгэрт сүслэх сэтгэлээр үйлдсэн хэргээ цагаатгаж өгөөч гэж наманчлан гуйж, хумхын тоосны дайтай хугацаанд хумхын тоосны дайтай байр эзэлдэг орчлонг цээжиндээ багтахын хэрээр өөрийгөө түүнтэй зэрэгцүүлэх гэж дор бүрдээ л оролдож, ертөнцөд Бүтээгч тэнгэр мэндэлсэн ачтайд дор бүрдээ л баярлаж байдгаа залбиран айлтгаж, ертөнцийн мөнх бусыг үзүүлэхийн цагт амандаа алдрыг нь дурдсаар үхэхийн заяа хайрлаач гэж гуйн мөргөжээ...

	Дараа нь хоёулаа нөгөө танхимдаа эргэн ирж улаан нүүрээрээ илэн далангүй ярилцжээ.

	Зохицуулагч ламтан шашны сургуулийн бор хувцасны дороос ёрдойх туранхай өвдгөн дээрээ гараа эвтэйхэн тавиад сандал дээр цомцойн суугаа Авдийн өөдөөс харан ширэн бүрээстэй зөөлөн сандал дээр тухлан залраад:

	— Тэгэхлээр, хүү минь, чамд би сургаал айлдах гээгүй байна гэж яриагаа эхлэв.

	Авдий одоо ч бууж гарна даа гэж бодож байсан тул нэлээд гайхан харваас гэгээн ламтны харцанд уур хилэнгийн ч, үл таашаах сэтгэлийн ч илрэл байсангүй. Харин ч Зохицуулагч ламтан гаднаа их тайван байжээ.

	Гэгээнтэн, айлдан соёрх оо гэж шавь залуу номой хариулав.

	— Тэгэхлээр, дахиад хэлэхэд чамайг зэмлэж донгодох буюу сургаж номлохгүй ээ. Ийм бүдүүн аргад орох хүн биш ээ, чи Гэхдээ хөнгөн гоомойдоо гэхээсээ аагтай омогтойгоосоо болж Тэнгэрт ам гарч байгаад чинь харамсавч баршгүй. Гэхдээ чамтай эн тэнцүү байдлаар ярьж байгааг минь ажигласан биз ээ. Түүнээс гадна чи ихээ ухаантай хүн... Чи энэ ухаанаа шашны сургаалын өөдөөс тавилгүйгээр Эзэн тэнгэрийн гэрээсийг нэгэн үзүүрт сэтгэлээр шулуун шударгаар биелүүлэх болж гэм шашинд маань тусгай гэдгийг шуудхан хэлье. Үүнийг нуух юм алга. Талийгаач эцгийг чинь сайн таньдаг санаа сайхан нийлдэг байсны хувьд чамд эцгийн ёсоор зүгээр л таван салаа боов шагнаж чадах байна л даа. Талийгаач гонир Иннокентий Каллистратов бол үнэхээрийн буяны мөр хөөсөн, мөн ч эрдэм номтой хүн байсан даа. Албаны үгээр хэлэх юм бол сүмийн албанд олон ч жил зүтгэсэн дээ, зайлуул. Гэтэл хүүтэй нь ингэж уулзах учиртай байж. Авдий, юу болж байгаа чинь энэ вэ? Эхний үед чамд хүмүүс ам их сайтай байсныг дуулахаараа нэг болсон, гэтэл ихээхэн сэтгэл түгшээсэн явдал болоод өнөөдөр би энд ирээд байж байна. Чи нэг муу шалдан бандиас хэтрээгүй байж шашин номыг засварлах зам руу халтирсан байдаг, санаандгүй хэлж барьж байгаагаас чинь нас залуугийн харгаагаас л болж төөрөгдөж дээ гэж итгэлээ. Тэгж ч бодмоор байна. Насны багад олон олон юмнаас болоод биедээ онцгой эрэмшсэн байдаг, энэ нь төлөвшсөн зан, олсон хүмүүжлээс нь болоод хүн хүнд янз янз илэрдэг юм. Хал үзэж халуун чулуу долоосон ахимаг хүн насныхаа мухарт Тэнгэрт итгэхээ болиод, Тэнгэрийн сургаалыг өөрийнхөөрөө тайлбарлаж байна гэж чи ер сонссон уу? Үгүй шүү дээ, тийм юм болдог юм аа гэхэд ёстой өдрийн од шиг ховор биз ээ. Чухамхүү нас ахих тусам голын сургаалын утгыг улам гүн ухаарах болдог юм. Европын бүх гүн ухаантан, тухайлбал хувьсгалын өмнөх самуун цагт шашныг үгүйсгэн дайрч дээшилсэн францын нэвтэрхий толины үзэлтнүүд10 гэгчид, ялдамд хэлэхэд, залуу улс байсан, тийм биз дээ?

	— Тийм ээ, гэгээнтэн минь гэж Авдий батлав.

	— Тэр дээ. Иймээс одоо их л чамирхан хэлэх дуртай болсон давруу үзэл гэгч залуучуудад их байдаг, энэ нь юуны өмнө залуу насны харгаа гэдэг харагдаж байгаа юм биш үү?

	— Тийм ээ, тэд залуу улс байсан, гэгээнтэн таны давруу үзэлтэй гэж айлдаж байгаа тэд чинь, үнэнийг хэлэхэд, ихээхэн бат үнэмшилтэй байсан юм шуу дээ гэж Авдий үг хавчуулахад ламтан:

	— Тэгэлгүй яах вэ, тэгэлгүй яах вэ гэж яаран ам дагуулаад, — Гэвч энэ бол өөр юм аа. Ямар ч гэсэн тэд бол лам хувраг улс байгаагүй, тэдний шашин номд яаж хандах нь хувийн хэрэг, тэднийг бол өөрөөр үзэх ёстой. Гэтэл хүү минь, чи лам хувраг хүн шүү дээ гэсэнд Авдий үгийг нь тасалж:

	— Тэр тусмаа. Номын ёсоор бол хүн амьтан надад, миний мэдлэгт бүрэн итгэж байх ёстой шүү дээ гэсэнд Зохицуулагч ламтан хөмсөг зангидаж:

	— Битгий яар. Чиний тусын тулд хэлж байгаа юмыг ухаарах хүсэлгүй байгаа бол өөрөөр ярилцахаас. Нэгд, шашин номын мөрийг хөөж яваад сүсэг алдсан нь ганц чи биш ээ. Чам шиг ингэж эргэлзэж тээнэгэлзсэн улсыг шашин үүссэн цагаасаа олныг үзсэн юм. Тэгээд яав? Ямарваа их үйлсэд осол эндэгдэл бишгүй гардаг. Ийм зуурдын юм санамсаргүй явдал зөндөө гарч ирсэн, гарах ч болно. Үүнд хоёрхон л зам бий, нэг бол эргэлзэж тээнэгэлзэхийг эрс тэвчиж, үнэн шашны зүг улам ч хичээнгүй зүтгэлтэйгээр эрс эргэж хэлбэрэлтгүй дагах, ингэвэл дээдэс багш нар тань өршөөн хэлтрүүлнэ, тэгэхгүй зөрүүдлэн зүтгэвээс сүмээс тэрс номтныг ангижруулж. золигт гаргадаг ёстой. Гурав дахь зам байхгүй дундаж зам байж болохгүй гэдгийг чи ойлгож байна уу? Чиний энэ сэтгэлгээг хүлээж авч болохгүй. Мэдэж байна уу? гэвэл

	— Тийм ээ, гэгээнтэн минь, гэвч тэр дундаж зам чинь надад гэхээсээ шашинд хэрэгтэй гэж мунхагланам гэсэнд ламтан толгойгоо доогтой хөдөлгөж:

	— Тоогүй, тоогүй. Амны зоргоор ингэж донгосно гэж байх уу! хэмээн дуу алдаад, — Ариун шашинд чи ямар гээч гурав дахь зам зааж өгч гялайлгах гэж байгаа юм бэ дээ, хэлж хайрлана уу! Арай хувьсгал хийж халаах гэж байгаа юм биш биз? Тийм юм ч түүхэнд гараагүй л юм даа гэж их л тавлангуй хэлсэнд,

	— Мөнхийн царцанги байдлыг даван туулж, үхширмэл үзлээс ангижирч, өөрийнхөө ахуйн дээд чанар болсон Тэнгэрийг танин мэдэх эрх чөлөөг хүний оюунд олгох... гэвэл Зохицуулагч ламтан эсэргүүцэж:

	— Боль, боль! Ингэж дураараа аашилж байгаа чинь инээдтэй байна, хонгор минь! гэвэл Авдий,

	— Бие даан сэтгэхийг гэгээнтэн минь та үгүйсгэж байгаа бол цааш яриад байх хэрэггүй нь харамсалтай байна гэсэнд ламтан хилэгнэн суудлаасаа босож,

	— Ай, чухам тийм хэрэг алга! гэхдээ хоолой нь хүнгэнэж, — Залуу минь, нойрноосоо сэр, омгоо дар! Чи мөхлийнхөө замд орж! Заяа муут, чи Тэнгэрийг ургуулан бодсоны үр гэж, иймээс хүнийг Тэнгэрийн дээр байгаа тэнгэр гэж бодож байна, гэтэл ухамсрыг чинь Тэнгэр буй болгосон юм. Чи энэ шинэ сэтгэлэг гэдгээ зоргод нь тавих юм бол тэнгэрийн тогтсон сургаалыг үеэс үед уламжлан залж ирэх гэж хүмүүсийн сэнхрэхдээ сэнхэрч, зовохдоо зовон байж бий болгосон мянга мянган жилийн гэрээс, цээрийг үгүй хийх нь Тэнгэрийн соёрхлоор тэр тогтсон таалал буй болсон байтал тогтсон тааллын ёсноос ангижрахыг номлоод чи хаачих вэ. Шинэ таалалгүйгээр ариун шашин болоод л ирсэн, тогтсон таалалгүй бол харин байж чадахгүй, Ингэх дээр хүрсэн бол тогтсон тааллын ёс гэдэг нь бүх л сургаал, бүх засгийн өмөг түшиг гэдгийг тогтоож ав. Чи Тэнгэрийг шинэ тааллаар сайжруулах гэснээрээ үл тоомсорлож байгаагаа ойлго. Тэр ч байтугай чи Тэнгэрийг өөрөө орлоход бэлэн аж! Гэвч аз бодоход Тэнгэр манийг яах вэ гэдэг нь чамаас, чам мэтийнхээс ч хамаардаг зүйл биш Чи тэнгэр шүтээнийг доромжилсноороо өөрийгөө л егүүтгэж байгаа хэрэг. Эзэн тэнгэр ашид мөнх, эгнэгт хувиршгүй орших болно! Хутаг орштугай! гэв.

	Авдий Каллистратов Зохицуулагч ламтны өмнө уруул нь цайчихсан зогсож түүний ихэд эгдүүцэн байгаад зовж байсан боловч ухарч буцсангүй.

	— Гэгээнтэн намайг өршөөх ажаамуу, бидэнд өөрсдөд маань байгаа юмыг тэнгэрийн хүч рүү түлхээд яах вэ. Тэнгэр тийм л сүрхий юм бол өөрийнхөө бүтээл биднийг буян, нүгэл гэсэн хоёр эсрэг тэсрэг талтай болгохгүй байж болох байсан, гэтэл яагаад ийм хэлтгий бүтээсэн хэрэг вэ? Биднийг эргэлзэмтгий, согогтой, тэр ч байтугай өөрт нь хүртэл хандахдаа муу санаа агуулдаг болгохын хэрэг юу байв аа. Та үнэмлэхүй сургаалыг номлож, ертөнцийн мөн чанар, бидний оюун ухааныг нэг мөсөн л таниад өөрчлөхгүй байхыг номлож байна. Энэ чинь авцалдахгүй байна шүү дээ, христосын шашин үүссэнээс хойших хоёр мянган жилийн дотор бид их хөлгөн судрын өмнөх үед шахам айлдсан юман дээр ганц үг нэмж чадахгүй гэж үү дээ? Та үнэн мөнийг ганц гэж номлож байна гэтэл энэ тань өөрийгөө л хуурч байгаагаас цаашгүй учир нь үнэнийг нэгмөсөн, туйлд нь хүртэл таньсан сургаал гэж байж болохгүй, тэнгэрээс айлдсан ч бай, тийм байж чадахгүй. Хэрвээ тийм л бол үхмэл сургаал мөн гэв.

	Авдий чимээгүй болтол нам гүмийн дунд гадаа хотын сүмийн хонх цохих нь дуулдав. Хүн, Тэнгэр хоёрыг бэлэг дэмбэрэлтэй холбосон энэ хонхны дуу тун дотно тун танил сонстож, Авдий энэ дуу шиг хөвөн одож ор мөргүй замхармаар болж байлаа...

	Зохицуулагч ламтан хүйтэн хөндий дуугаар өгүүлрүүн:

	— Залуу минь, даварна даварна гэхэд дэндүү даварч байна. Чиний мэдлэг дульхан, тэр ч байтугай сэжигтэй тул чамтай ном хаялцаад хэрэггүй байж. Дотор чинь шуламс адлаад, чамайг ингэж хэлүүлж байгаа юм биш байгаа даа? Гэвч чамд хамгийн сүүлд хэлэхэд, ийм бодолтойгоо чи хар толгойгоо мэнд авч явна гэхэд хэцүү шүү яагаад гэвэл голын үгст итгэл алдсан хүнийг сүсэгтэн олон тэвчдэггүй юм, аль ч үзэл суртал өөрийгөө эцсийн үнэнийг хэлдэг гэж үздэг юм, үүнийг чи үзэж болно. Харин амьдрал бодож байгаагаас чинь хавьгүй ширүүн, чи ухаан дутсаныхаа лай ланчгийг эдэлж, бидний энэ ярьсныг дурсах болно. Одоо боллоо, сургуулиас гарахад бэлтгэ, чамайг Тэнгэрийн орон сүмээс зайлуулах болно! гэсэнд Авдий бууж өгсөнгүй:

	— Миний сүм хэзээд надтай хамт байна. Миний сүм гэдэг би өөрөө юм. Би сүмийг сүм гэж үзэхгүй, лам нарыг өнөөгийн байгаа байдлаар нь лам гэж үзэхгүй гэв.

	— За яах вэ, жаал минь, Тэнгэр ивээж үйлс тань бүтэх болтугай. Гэхдээ хорвоогийн амьдрал чиний чихийг зөөлрүүлээд өгнө гэдэгт итгэж байна. Учир нь тэнд аяга хоолоо олж идэх гэдэг нэг амин чухал юм бий. Чиний мэт сая сая нь бор ходоодоо тэжээхэд өнөө болгох хавчигдаж ирсэн юм даа...

	Ламын ингэж сануулан хэлсэн нь Авдийд нэгээр тогтохгүй олон удаа үнэхээр санагдсан боловч заяа тавилантай юм нь, зорьсон эрхэм үйл нь тэнгэрийн хаяанаа үзэгдэх бараа шиг өмнө нь тосож байна, тэр тэнгэрийн хаяанд хүрэх замд таарч байгаа саад тотгор, аж амьдралын гамшиг зовлон бол зуурдын юм, олон олон хүн түүний мөрөөр орох цаг ирэхдээ л ирнэ, тэгэхлээр амьд явсны нь хэрэг энэ биш үү? гэж тухай бүр бодогдож байлаа.

	Олст талын зүг анашагийн элч нартай явж байхдаа галт тэрэгний цонхоор элчилгүй уудам талыг өглөөнөөс үдэш болтол харж, «Одоо ёстой намайг хэн хэлэх вэ гэгч болж, сонины газрын даалгаснаас өөр санаа зовох юм байхгүй, санасныхаа зоргоор байх боломжтой боллоо. Тэгээд яав чи зовлон үзээд юу олж мэдэв? Амьдрал гэдэг яг байгаагаараа байж байна, чи амьдралтай нүүр тулгарч явна. Зуун жилийн өмнөх шиг улс амьтан галт тэргээр хаанаас ч юм, хаашаа ч юм явж л байна. Тэдний дотор чи зорчигч болж явна, анашагийн элч нар ч зорчигч шиг л зорчигч байна, гэвч тэд хамгийн аймшигтай нэг түйтгэрээр завшиж байгаа болохоор цайрчихсан улс. Тэр гашуун утаа юу ч биш, нэг муу мансууруулдаг бодис гэж бодогдовч хүний хүн чанарыг алдуулж байна. Өөрснөө биеэ гаргуунд гаргаж байхад нь чи яаж тэднийг хамгаалах юм бэ? Юунаас болж ингэж байгааг чи мэдэх үү? Уг урхаг нь юундаа байна? Хариулж чадахгүй байна аа даа, аль талаас нь ойртох, яаж тайлбарлах, юу хийхийг мэдэхгүй байна аа даа? Сургуулиас гарч эрээн бараан амьдралд орох гэж, түүнийг жаахан ч гэсэн сайжруулах гэж ухаан зүггүй зүтгэсэн хүн чи биш сэн билүү? Нэг зиндааныхан чинь чамайг хий мөрөөдөгч гэж хочилсон. Лав, учиртай биз ээ. Энэ элч нарт чиний хэрэг гэж байна уу, хэрэг явдалд нь хуруу дүрсний чинь тус тэдэнд гарах уу гэж чи одоо бодож байна. Тэдэнд чи ямар тус хийж чадах вэ? Ятган сэнхрүүлж, амьдралыг нь өөрчилж дөнгөх үү? Чамайг тарчилж, яах вэ ийх вэ гэж бодож байх зуур чинь тэд хатуу тогтсон зорилго өвөрлөж зорьсноо бүтэмжтэй болоосой гэж мөрөөдөж, үүнийгээ жаргал гэж үзэж явна. Тэднийг яаж сэнхрүүлж үнэний мөрт оруулах вэ? Хэрвээ оролцохгүй туслахгүй бол эрт орой нэгэн цагт шийтгэгдэж, шоронд хоригдож, тэгэхдээ үүнийгээ буруу хэрэг хийгээд ингэлээ гэж бодохгүй, гай дайраад ингэлээ гэж үзнэ. Тэднийг гайгаас зайлуулж, гэмшүүлэн, сэтгэлийг нь ариусгаж ялт ажлыг өөрсдөөр нь орхиулж, өөр замыг жинхэнэ жаргал гэж үздэг болгож чадвал ондоо хэрэг ээ. Ингэж чаддаг сан бол юутай сайхан билээ! Гэхдээ тэд чухам юуг жаргал гэж үзэх ёстой юм бэ? Манай тунхаглаад байгаа үнэт зүйлс гэгчийг үү? Гэтэл эдгээрийн үнэ цэнийг алдуулаад, гуйвуулж завхруулаад хаячихсан. Хар багаасаа өвөө эмээгийн зохиосон үлгэр гэхээс цаашгүй үзэх болсон Тэнгэрийг үү? Эцсийн бүлэгт их мөнгийг сул олох боломжтой зэрэгцүүлбэл үг гэдэг юу юм бэ? Ганц баярлалаа гэдэг уг хоол болохгүй, харин мөнгө бол мөнгө шүү дээ гэсэн мэргэн үгийг амьтан амнаасаа унагахгүй ярих болжээ. Гэтэл Мурманск, Одесса, Балти орчимд, тэр байтугай Алс Дорнод гээд боомтын хотуудаас өчнөөн элч яваагаар бодоход тэр мөнгөний хойноос манай төдийгүй харийн элч нар ч хөөцөлдөж байгааг байг гэх арга ер байхгүй. Анаша, «шавар», экстрагаар хийсэн үйлдэхүүн хаашаа гүйж байна вэ? Хаашаа гүйж байгаа нь гол юм уу даа? Яагаад ийм юм болж байна вэ, ийм гэм согогт автахгүй гэж даян дэлхийд тунхагласан манай социалист нийгэмд, манай амьдралд яагаад ийм юм гарч байна? Олон хүн үүнд туйлын өөриймсөг санаа тавьж, өөрийнхөө орон гэр сүйдэж байгаагаас ялгаагүй үзэн, өөрийнхөө үр хүүхдэд гай дайрч байгаагаас өөрцгүйгээр тосож авахуйц өгүүлэл бичиж чаддаг сан бол! Тэгж чадвал тэр олон хүний түрэн авсан хэл үг мөнгийг дийлж, гай түйтгэрийг ялах сан билээ! Тэнгэр минь. энэ үг хий яригдаад хэлэгдээд өнгөрөхгүй байхад, хэрэв «үг анхдагч» нь үнэн бол анхны нь энэ хүчийг алдуулахгүй байлгахад тус болж хайрлаач... Тэгж аж төрж, тэгж эргэцүүлж боддог сон бол...

	Гэвч тэнгэр минь, үг гэдэг мөнгөтэй жишвэл юу юм бэ? Номлол гэдэг далд хорлолын дэргэд юу юм бэ? Хир хилэнцийн үндсийг үгээр яаж таслах вэ? Надад хүч чадал хайрлаач, намайг замын хагаст бүү орхиоч, одоохондоо би гав ганцаар, хялбар олз олох шуналд автагсад тоолж баршгүй олон байна...

	 

	 

	Москва — Алма-Атагийн галт тэрэг Саратов нутгийг өнгөрөөд хоёр дахь өдрөө хасгийн талаар явж байлаа. Авдий эх газрын Тураны хэсэгт анх ороод нүдний хараа гүйцэмгүй өргөн их тал өмнө цэлийн байсанд Орос гүрний урьд ямар өргөн уудам газар нутгийг олж авсныг гайхаж, энэ нь Сибирьтэй нийлэхдээ дэлхийн хуурай газрын бараг тэн хагас юм даа гэж сэтгэлдээ төсөөлөн боджээ... Суурин газар тун цөөхөн ажээ. Хот, тосгон айл гацаа, өртөө зөрлөг, алдаг оног малын хашаа, байшин барилга төмөр замын дагуу байх нь, зүйрлэвээс асар том зотон даавууг зураг зурахаар тэлж янзлаад, саарал чигээр нь орхиод гагцхүү энд тэнд ганц хоёр будаг түрхчихсэн мэт. Эндэх нутагт хаа л бол цагаан тал мэлтийж, өндөр нам өвс ногоо нь ид цэцэглэн, шим шүлт цөм бүрэлдээд талын өнгө зүсийг хэдэн хоног өөрчилснөө асар удахгүй зунгаг халуун наранд хатан гандаж, бүхэл жилжингээ урин хаврыг мөрөөдөн хүлээнэ.

	Вагоны дутуу онгойлгосон цонхоор цэцэглэж байгаа ногооны үнэр үе үе ханхийн, дөрвөн зүг найман зовхист цэлийсэн талын нэргүй аль нэгэн зөрлөг дээр галт тэргийг зогсоход бүгчим вагоноос үсрэн гарч, хөрс шороо хатанги хуурай байвч амьдыг тэтгэх шим шүүстэй гэдгийг илтгэсэн хурц үнэртэй мөртөө нүд булаах өнгөгүй ногоон дундуур дураараа харайлгамаар болно. Хачин юм, тэр зүдэг олс ингэж хамаагүй ургаж, ингэж хорхой хүрэм үнэртдэг юм байх даа гэж Авдий бодож байлаа. Элч нарын яриандаа халаад, ам алдсанаас үзэхэд үнэр маш хурц, содон бололтой. Гэхдээ гол нь анаша урт иштэй, шигүү газраараа бүсэлхийгээр таттал өндөр ургадаг гэж тэд ярьж байлаа. Энэ зэрлэг олс газар бүрд ургаад байдаггүй, бас өөрийн ургадаг газартай гэнэ. Газар сайгүй ургадаггүй олох гэж явах, эрж хайх хэрэг гарч байгаа нь яамай, хэрвээ гарын дор байж байдаг бол юу болох сон билээ...

	Алсын боомтын хотоос, ертөнцийн нэг хязгаараас нөгөө хязгаар хүртэл элч нар рид хувилгааны хүчинд автсан мэт, энэ мансууруулдаг өвсийг эрэн тэнэж явна биш үү...

	Хүрэх газар хол, явах зам урт, энэ бүхэн юу болж эргэх, энэ явдал юу болж таарахыг хэн мэдлээ.

	Авдий яах гэж ингэж нууцаар яваа билээ гэдгээ мартаж орхиод, энэ нутагт ямар үед ямар улс сууж байсныг дотроо дүрслэн бодож, уншсан, ном, хүүхэд байхдаа үзсэн киногоо дурсаж, хүрэн тэмээн сүрэг бэлчиж, хиргисүүр булш, орхигдсон балгад шиг хэдэн хот айл оочин цоочин харагдаж, нүдний үзүүрт ганц тэр үзэгдэхэд хязгааргүй орчлонгийн дунд өнчин хаягдсан энэ муу хуучин оромжид суудаг хүний төлөө айх шиг болж, ганц нэгээрээ юм уу бүлэг бүлгээрээ морьтой хүмүүс нүд өмнүүр давхин өнгөрч, тэдний зарим нь урьд үеийнх шигээ шовгор малгай өмсөж, хуучны эмээл хазаартай морь унасан зэрэг эрт цагийн амьдралын улбаа тэмдэг дайралдахад баярлаж явбай. Хүн энд яаж аж төрдөг юм бол, энэ энгүй талд уйдаж, ус ундгүйдэж яаж үхдэггүй юм бол? Шөнө нь ямар байдаг бол? гэж л бодогдож байлаа. Оёоргүй нүх мэт шөнө нөмрөн ирэхэд хэцүүхэн болдог байх, захгүй ертөнцөд гав ганцаараа байна гэхээс айж жихүүцмээр болдог байх, иймээс үүгээр галт тэрэг өнгөрөхөд том хотынх шиг цухалддаггүй, харин ч баярладаг байх даа. Эсвэл талын шөнийн сүр жавхлан сэтгэлд сүртэй сайхан айзам найраг үүсгэдэг юм болов уу, яруу найраг гэдэг орчлон ертөнцийн хязгааргүй уудам дахь хүний оюун ухааны биет цогцлол юм биш үү дээ...

	Гэвч ийм бодол түр орж ирснээ дахиад л, өөрөө анашагийн эрэлчидтэй явна биш үү, хуульзүйн хувьд үзвэл гэмт хэрэгтнүүдтэй нийлж яваа шүү дээ. Сонинд нийтлүүлэх нийгэм-ёс суртахууны сурвалжилгаа бичихийн үүднээс хэсэг зуур ингэж л байхаас аргагүй, анашачдын агуулж байгаа бузар булайтай түр эвлэрэхээс арга байхгүй гэж бодогдох ажээ. Ингэж бодоход өөрийн эрхгүй нуруу руу хүйт оргиж, дотор нь эвгүй болж, өөрөө л нэг эрэлчин мэт, өөрөө л энэ ялт хэрэгт нэгэнт орооцолдсон мэт яльгүй жийрхэн түгшинэ. Тэгэхэд л сэтгэлийн зовуурьтай хүн ямар байдгийг ойлгож, газар дэлхий хэчнээн гайхамшигтай том ч гэсэн, шинэ юм үзэх хэчнээн бахтай сайхан ч гэсэн ялимгүй ч атугай нэг л битүү шаналгаа байвал тэр бүхэн юу ч биш, оюун ухаан ч, өр зүрх ч огт баясахгүй, түүнийг дагаад өөрийн бие ч базаахгүй, ойр хавийнхандаа ч таашаалгүй болчихдогийг ухаарчээ. Олст талыг хамт тэмцэн яваа элч нарыг ажиж, тэдэнтэй яриа өдөж, илэн далангүй яриулах гэж оролдож, цуг яваа элч нар нь гаднаа хэчнээн эрэмшингүй байгаа боловч хийж байгаадаа сэтгэл зовниж, гарцаагүй л нэг баригдана гэж дандаа айж яваа гэж бодоод тэднийг өрөвдөнө. Тэдний бардам ханхалзуур зан, этгээд шазруун яриа, хөзөр наадам, архи дарс, нэг бол сэхнэ эсвэл үхнэ гэж шийдчихсэн байдал нь ийм л учиртай бөгөөд яагаад гэвэл тэд өөрсдийгөө ийм л тавилантай гэж нэгэнт шулуудсан байжээ. Тэдний бузартсан сэтгэлийг ариутгаж, агаарт цацсан хор мэт тэднийг хордуулж байгаа байнгын айдсаас ангижруулах юм сан гэж Авдий Каллистратов хүсэж, өөрийн бүх мэдсэн сурснаа, нэг ихгүй боловч бас ч гэж багагүй аж төрөхийн хар ухаан сууснаа гаргаж, энэ ариун бодлоо биелүүлэх арга эвийг олох гэж оролдож, шашны сургуулиас гарч, албан ёсны шашнаас хөндийрсөн боловч сэтгэлээрээ бол номлогч хэвээр үлдсэн гэж, үнэн ба буяны үгийг ойлгодгийнхоо хэрээр хүн ардад тус хүргэх нь энэ яваа насандаа бүтээж чадах хамгийн том үйл гэж ухаарч байлаа. Ингэхийн тулд заавал сахил хүртсэн байх албагүй, гагцхүү өөрийн шүтдэг юмандаа л үнэнч байх ёстой. Гэхдээ тэр бээр сайхан сэтгэлдээ хөтлөгдөж, оюун ухаан, зүрх сэтгэлийнхээ дуудлагаар зорьсон үйлийнхээ чухам юу болохыг хараахан бүрэн төсөөлсөнгүй. Сайхан юм санаашрах, хүнийг гэм уналаас аварна гэж мөрөөдөх нэг хэрэг адилхан л анашагийн хойноос, хялбархан мөнгөний хойноос хөөцөлдөн ертөнцийн хязгаар орж яваа Авдий гэгчээр заалган буяны мөрт орохын хүсэл огт байхгүй биетэй бодитой хүмүүсийн дотор буянт үйл хийнэ гэдэг огт өөр хэрэг. Авдий үгийн утгад л Тэнгэр оршдог, үг тэнгэрлэг хүчтэй байхын тулд жинхэнэ, сэвгүй үнэн байх ёстой гэж гуйвалтгүй итгэдгийн учир тэдний хувь заяаг үгний хүчээр гэрэл гэгээний зүг эргүүлэх ариун хүсэл өвөрлөж байгаа нь тэдэнд ямар падтай билээ. Тэр бээр ертөнцийн жам хуульд итгэдэг шиг үүнд итгэж байлаа. Гэхдээ буянт сайн үйлтэн нүгэлт муу явдлын замд орогсдод тус болох гэж байхад ч муу нь сайныгаа эсэргүүцдэг гэдэг нэг зүйлийг одоохондоо мэдэхгүй байлаа... 

	Үүнийг тэр хожим нь мэджээ...

	 

	 


VI

	Дөрөв дэх өдрийн үүрээр тэнгэрийн хаяанаа дүнхийсэн цаст нуруу харагдсан нь галт тэрэг тэдний зорьж яваа Чуй, Моюнкум орчмын талд дөхөж очсоны шинж байлаа. Цаст уулс энэ уудамд газрын баримжаа төдий болж байгаад талын гүн рүү лавшран орохын хэрээр нүднээ үзэгдэхээ болино. Тэгтэл нар газар тэнгэрийн савсалганаас урган гарч ирээд, байгаль дэлхий хэдэн тэрбум дахиа ч юм намуухан гэрэлд умбаж, онд ондоо хувь заяа бүхий хүмүүсийн дүүрэн суусан галт тэрэг тул хүрэлгүй урт цуваагаа гялалзуулсаар зэрэглээ мяралзах саруул талын зүг эргэлээ. Эндээс уул үл харагднам билээ...

	Жалпак-Саз өртөөн дээр анашагийн эрэлчид бууж, цаашаагаа аз мэдсэн хэрэг гэж хоёр зээрдээрээ хувь хувиа борлуулан явах боловч нэг л төлөвлөгөөгөөр, нэг л удирдлагаар хөдлөх ажээ. Энэ ажлыг толгойлж, элч нарыг нүд цавчилгүй ажиглаж яваа, тэдний аяархан халти дурсаад өнгөрөх тэр Эзэн гэгч хэн бэ гэдгийг Авдий хамгийн их сонирхож байлаа.

	Жалпак-Саз өртөө хүртэл гурван цагийн газар үлдээд байлаа. Элч нар юмаа эмхэлж гарав. Петруха шөнөжин архидаж ирээд сүүлийнхээ заавар авах гэж Эзэн рүү очихын өмнө жорлонд ороод гаралгүй удаж өглөөнөөс хойш зорчигчдын дургүйг хүргэжээ. Урьд орой нь найз нартайгаа хүүхдийн зугаа гэж өөрсдийн үздэг шампан дарсыг жимсний ундаа шиг аяга аягаар нь хөнтөрч эхлээд дараа нь цагаан архи руу орсны нь гор ийнхүү гарчээ. Жаахан Ленька бүр мал болж, Авдий түүнийг арайхийж босгожээ. Жалпак-Сазад хүрэх гэж байна гэхэд л Ленька биеэ албадан өндийж, тавиур дээр хир даг болсон нарийхан хүзүүгээ нугалан, сэгсгэр толгойгоо унжуулан суув. Энэ жаал хүүг багагүй мөнгийг ялтай аргаар олдог, замаа алдсан хүн гэж хэн бодох билээ.

	Галт тэрэг тэгш талын уудмаар жигдхэн бөгөөд хөнгөхнөөр газар хороож, мангуу юм шиг болсон Петруха архиа бүр гаргах гэж өтгөн гэгчийн аяга хар цай уугаад өөр нэг вагонд яваа Эзэнтэй уулзахаар яаран явжээ. Эзэн архидахыг төдий л таалдаггүй байсан бололтой. Авдий нэг л галт тэргэнд явсан мөртөө тэр Эзэн гэгчийг замын турш алсаас ч атугай харж чадсангүй. Юу хийдэг хүн бол, ямархуу байдалтай хүн бол? Тэр ямар ч байлаа гэсэн ширэнгэн дотор хярсан араатан шиг хянуур учир бүх л замын турш байгаа үгүй нь мэдэгдсэнгүй. Удалгүй Петруха Эзний тэндээс жанчуулж жанчуулчихсан нохой шиг хэдэр, дүнсгэр, ихээхэн томоотой болчихсон хүрч ирлээ.

	Мэдээж, Эзэн үхрийн сүүлэн дээр хутга гэгчээр хүрэх газар маргааш гэж байхад шөнөжин архидлаа гэж түүнийг нэлээд сайн бангадсан бололтой. Эзний ямар байсныг ойлгож болно. Галт тэрэг Жалпак-Саз өртөөн дээр очсон цагаас эхлээд анашагийн эрэлчид яг ажиллаж эхлэх ёстой байтал дүнхүү Петруха ногоорч орхиод долоо хоног толгой өвдөж явахаар болжээ. Петруха Авдийг буруутай мэт төдгүй хараад:

	— Явъя, яриа байна гэв...

	Хоёул үүдний чөлөөнд гарч, тамхи татав. Дугуй түрчигнэнэ.

	— Чи байна шүү. Авдий, тогтоож ав гэж Петрухаг эхлэхэд

	— За сонсъё гээд Авдий ярвайв.

	— Чи битгий ярвалзаад бай. Үхсэн хойноо, чи ер юу юм? гэж Петруха шаралхахад Авдий түүнийг тайтгаруулах гэж:

	— Петр, чи юу болов, юун ялихгүй юманд өөнтөглөдөг юм. Би уудаггүй, чи уудаг, үүнээс болж муудалцаад байх юу байна? Одоо яахыг хэлээд өгчих гэв.

	— Одоо Эзний хэлснээр явна.

	— Тэгээд яагаа вэ, би үүнийг чинь л хэлж байна шүү дээ. Эзэн тэгээд юу гэсэн юм бэ дээ?

	Петруха үгийг нь тасалж:

	— Чиний үүрэг шалихгүй ээ. Чи бидний хувьд шинэ хүн учраас Ленька бид хоёртой явна. Ер нь гурвуулаа явна. Бусад нь ганцаараа явах нь ганцаараа, хоёул гурвуулаа явах нь хоёул гурвуулаа явна.

	— Мэдлээ. Тэгээд хаашаа явах юм?

	— Чи зоволтгүй, надтай хамт явна. Жалпак-Саз дээр бууна. Тэгээд замын машинд дайгдаж. "Моюнкум" хамтрал хүрээд наашаа эзгүй газар явгаар явна.

	— Тийм бий?

	— Чи юу гэж бодоо вэ? Хөнгөн тэргээр л жийгүүлж хүрэх юм гэж бодоо юу? Гайгүй байлгүй хонгор минь! Тэнд сэжиг л авбал хавхийтэл бариад авна, машин, мотоциклтой явбал бүр ч өнгөрөх нь тэр.

	— Аа, айхавтар юм. Эзэн тэгээд яах юм? Эзэн хаана байж, хэнтэй явах юм?

	— Энэ чамд ямар хүртээлтэй юм? Чи яах гэж түүнийг дандаа асуугаад байгаа юм? Явна уу, байна уу? Магадгүй, бүр явахгүй ч юм бил үү! Чамд тэр тайлангаа тавьж байх юм болж байна уу, аан?

	— Үгүй л дээ нэгэнт бидний дарга юм бол юмыг яаж мэдэх вэ, хаана байгааг нь мэдэж байх хэрэгтэй биз дээ.

	— Үүнийг л чи чухам мэдэх ёстой юм даа! гэж Петруха ихэмсгээр хэлээд, — Түүний хаана байх, яах нь чи бид хоёрт падгүй. Хэрэг гарвал чамайг газар дороос ч олно гэснээ түүнийг ямар янзтай байх нь вэ гэж сонжин их л учиртай дуугүй болоод согтуу нь сайн гараагүй булингартсан нүдээрээ цоо ширтэн 

	— Эзэн чамд хэлүүлсэн шүү, муугүй ажиллах юм бол манай элч болно, юмны хашир нь дээр урваач шарваач амьтан бол оройтоогүй дээрээ больсон чинь өлзийтэй. Биднийг өртөөн дээр буухад дуртай зүгтээ арил, бид чамайг яах ч үгүй, нэгэнт ажилд орох юм бол гүйцээ, буцах газар байхгүй. Урваж шарвах юм бол чи энэ хорвоод шороо хөдөлгөх газаргүй болно. Ойлгов уу? гэсэнд Авдий,

	— Ойлголоо, ойлгож ядаад байх юу байх вэ, би ямар жаахан хүүхэд биш гэж хариулав

	— Тэгвэл тогтоож ав, би дамжуулсан, чи сонссон хожим нь мэдээгүй, ойлгоогүй, уучил, өршөө энээ тэрээ гэх юм байхгүй шүү.

	— Болно, Петр гэж түүний үгийг тасалж, — Дэмий бүү үглэ. Би бас өөрийн бөндгөртэй. Юу руу явж байгаагаа, юу хэрэгтэйгээ мэднэ. Харин би нэг юм зөвлөе Өнөөдрөөс биеэ тат. Ленькад архи бүү өг. Цаадах чинь тэнэг байна. Чи ч гэсэн уугаад яах юм? Тэр эзгүй хээр, тэр халуунд согтуу хөлчүү юм явцгаавал ямар юмныхаа анаша түүх билээ гэж хэлсэнд Петруха:

	— Тэр болно гэж түс тас хэлээд, нойтон уруулаа мурийлган санаа амарсан янзтай инээмсэглээд, 

	— Юу үнэн, тэр үнэн. Итгэж болно, Авдий, өөрөө ганц ч балгахгүй. Ленькаг ч уулгахгүй. Одоо боллоо! гэжээ.

	Яриа хэн хэндээ хал балгүй дууссанд сэтгэл дүүрэн дуугаа хураацгаав. Галт тэрэг ганхсаар Жалпак-Сак өртөө рүү шалавлан явна. Тэнд зүтгүүр, жолоочийг солино. Буух ёстой олон зорчигч юмаа янзалж байлаа. Ленька ч түгшсэн байдалтай үүдний чөлөө рүү шагайж;

	— Та нар яагаад байгаа юм? Юм хүмээ янзалъя. Цаг болоод хүрэх гэж байхад гэж толгой нь өвдсөндөө үрчийсээр хэлэхэд Петруха:

	— Айлтгүй ээ. Бидэнд янзлаад байж юу вэ, ямар хүүхнүүд биш. Үүргэвчээ мөрөндөө углаад л гялс манас гэв.

	Авдий жаал хүүг дуудаж:

	— Леня нааш ир, толгой чинь өвдөж байна уу? гэж асуугаад цаадхыгаа гэмшингүй толгой сэгсэрсэнд 

	— Өнөөдрөөс хойш ганц ч балгахгүй гэж Петр бид хоёр тохирсон. За юу? гэвэл Ленькаг толгойгоо дуугүй дохиход нь 

	— За яв, бид хоёр одоо очлоо. Амжина аа, зоволтгүй гэсэнд Петруха цагаа хараад:

	— Цаг өдий байна аа. Бүтэн цаг гаруй байна гээд Ленькаг явахад 

	— Ленькаг ингэдэг чинь зөв өө. Золиг чинь тух гэж зүтгээд, уучихаараа хөл дээрээ тогтож чадахгүй болчихдог юм. Одоо больё. Ажил бол ажил. Замдаа бид жаахан зүггүйтлээ. Чи битгий юм бодоорой, би Ленькагийн мөнгөөр уугаагүй шүү, цаадах чинь, магадгүй, өөрөө... гэхдээ би өөрийнхөөрөө л уусан гэжээ.

	— Энэ ч хамаагүй л дээ. Ердөө энэ муу жаал хайран байна гэж Авдийн харуусангуй хэлэхэд Петруха ойлгосон байртай:

	— Тэр ч тийм шүү гэж санаа алдаад, ийнхүү ний нуугүй ярилцсанд аль эртнээс амар заяа үзүүлэхгүй байсан юм нь санаанд нь орсон бололтой. 

	— Авдий, чи үүнээс өмнө, өөрөөр хэлбэл, бидэнтэй уулзахаасаа өмнө юу хийж, хаа ажиллаж байсан бэ? Юм гулгуулдаг хүн биш биз? Чи битгий нуу, одоо бид хоёр нэг бол зоогийн газар нэг ширээнд наргиж суух болно, үгүй бол шоронгийн баас шээс хамт зөөх болно. Яаж ч бодсон, үүнээс зайлахгүй гэжээ.

	Авдий нууж барьсангүй:

	— Буруу хойш оо, миний гулгуулах гэж юу байх вэ. Нууж хаах ч юм алга. Үүний өмнө шашны сургуульд сурч байсан юм гэв.

	Петруха түүнийг ийм юм хэлнэ чинээн санаагүйг нь мэдээж.

	— Байз, байз, шашны сургуульд гэнэ ээ? Тэгэхлээр лам болох гэж байсан хэрэг үү?

	— Тийм л болж таарч байна...

	— Уухай! гэж Петруха нүдээ бүлтийлгэн уруулаа цорвойлгож хөгжилтэй исгэрээд, — Тэгээд яагаад гарчихсан юм, аль хөөгдсөн хэрэг үү? гэсэнд,

	— Аль аль нь л болсон. Ер нь би гарсан л юм даа! гэв.

	— Яасан? Тэнгэртэйгээ таарсангүй юү? Инээдэмтэй юм! гэж Петруха дүрсгүйхэн асуусанд,

	— Таарсангүй л болж таарлаа гэв.

	— Чи тэгж бүгдийг мэддэг юм бол хэлээд орхи. Тэнгэр гэж бий юү, үгүй юү?

	— Хэлэхэд хэцүү юм даа, Петруха минь. Заримд нь байна, заримд нь байхгүй. Хүнээс өөрөөс нь болно. Хүн энэ ертөнц дээр хэчнээн аж төрөх вэ, тэрнийхээ хэрээр л тэнгэр гэж бий юү үгүй юү гэж бодох болно.

	— Авдяй, байдаг гэж бодвол хаана байх вэ?

	— Бидний сэтгэлд, бидний үгэнд л байгаа юм даа...

	Петруха түүний хэлснийг бодон чимээгүй болов. Вагоны дугуй чанга бөгөөд тодхон түрчигнэх нь, вагоноор явж өнгөрсөн зорчигчид үүдний хаалгыг онгорхой орхисноос тэгж тод дуулдаж байгаа ажээ. Петруха хаалгыг хааж, дугуйн түржигнээн бөглүү болохыг чагнан:

	— Надад бол байхгүй дэг ээ. Авдяй, чамд бол бий юү? гэсэнд

	— Мэдэхгүй юм аа, Петр. Бий л гэж бодмоор, байгаасай гэж хүсмээр... гэв.

	— Чамд тэгэхлээр тэнгэр хэрэгтэй байх нь вэ?

	— Тийм ээ, хэрэгтэйгээр барахгүй юм аа...

	— Үгүй мөн хачин аа гэснээ Петруха нэг юманд эгдүү нь хүрсэн бололтой. 

	— Чамд Тэнгэр хэрэгтэй юм бол үхсэнээ хийж бидэнтэй яваа юм гэж шазруухан хэлжээ.

	Авдий энэ яриаг лавшруулах цаг ч биш, газар ч биш гэж бодоод

	— Гэхдээ мөнгө ч бас хэрэгтэй шүү дээ гэж эвлэрэнгүй хэлэв.

	— Уухай, чи ингэж донгоддог вий? Тэнгэрээ шүтэх үү, сул мөнгө олох уу? гэж байгаад ямар ч гэсэн мөнгөнд нь явсан байх нь ээ!

	— Одоохондоо тийм л болж таарлаа гэж Авдий аргагүй хүлээв.

	Авдий түүнтэй тэгж ярилцсанаас нэлээд юмыг эргүүлж тойруулж бодоход хүрэв. Нэгдүгээрт, бүх л замын турш анашагийн элч нарыг үзэгдэж харагдахгүй хянаж яваа Эзэн гэдэг бол маш хартай, хэрсүү, бас харгис этгээд юм, өөрийн явуулж байгаа ажиллагааны нэг л хэсэгт хэрэг бишидлээ гэж сэжиглэвэл өшөө авах буюу өөрийгөө, өөрийнхөө ард байгсдыг аюулгүй болгохын тулд яахаас ч сийхгүй юм гэдгийг орой руугаа ортол ойлгов. Юуны төлөө мансууруулдаг бодисын наймаа билээ, тэр аргагүй ээ. Хоёрдугаарт, замд Петруха болон бусад элчтэй ярилцсанаасаа элч нарыг үгээр сэнхрүүлэх нь хэрэгтэй юм, аминчлан ярьж, аюулаас айлгүйгээр үгээр итгүүлэх нь номлогч хүний үүрэг юм урьдын цагт шажин дэлгэрүүлэгч зоригтнууд Христос тэнгэрийн үгийг амь хайргүй явж африкийн зэрлэг омогт хүргэж байсан шүү дээ. Учир нь амь насаа өргөн байж сүнсийг аварна гэдэг нь эцсийн зорилго, хувь заяа, амьд явсны хэрэг, тэгж гэмээ нь тэр сүнсийг гэтэлгэнэ гэж ойлгожээ.

	Жалпак-Саз өртөөн дээр өдрийн арван нэгэн цагийн алдад ирэв. Энэ өртөө бол зорчигчид буух нь бууж, өөр галт тэргэнд суух нь суудаг уулзвар газар бөгөөд хоёр зам эндээс салан, үүрээр харагдсан алсын цаст уулын зүг оджээ. Иймээс ийш тийшээ явах зорчигч олон учир өртөөний үймээн бужигнаан дунд уусан алга болоход нь элч нарт амар байлаа. Тэгээд ч бүх юм бодсоноос амар бүтэв. Үдийн хоолны үеэр галт тэрэгний буудлын хажуугийн гуанзанд тэд ямар амархан, эвтэйхэн орчхож байгааг Авдий гайхжээ. Тал руу анашад явах улс Авдийтай нийлээд арван хоёр (түүнд тэгж санагджээ) байлаа. Ленька шиг бага, Петруха шиг томхон залуучууд өчнөөн байгаа зорчигч олны дотор элч нар гаднаасаа ялгарахгүй, ширээнд нэг нь нэгээрээ, хоёр нь хоёроороо, тэгэхдээ хоорондоо ил ярилцахгүй боловч барга бараагаа хараад байхаар суужээ. Бултаараа зуны ид дундуур хаанаас ч юм, хаашаа ч юм яваа, ази, европ царайтай хүмүүс аанай л холилдон харагдана... Гуанзанд сэргийлэгчид журам сахиж байгаа байдлыг харах гэж байсхийгээд орж ирж байсан боловч элч нар айсан янзгүй ажээ. Тэд түргэн хооллож, дандаа л байж байдаг хоолноос өл дарах гэж яарсан хүмүүст байраа тавьж өгөөд, талх, нөөш бас бус хэрэгтэй юмаа хийсэн үүргэвч, цүнх зэргээ аваад үл мэдэх нэг дохиогоор ажиглагдамгүй тарав. Тийнхүү элч нар Моюнкум орчмын хязгааргүй уудам талд уусан алга боллоо.

	Эзний бодож соёрхсоноор Петруха, Авдий, Ленька гурав нэг гал боллоо. Авдий түүнийг харж чадсангүй.

	Гэвч бүх ажиллагааг сэм удирдаж байгаа нь ямар ч эргэлзээгүй байлаа. Петруха Эзний өгсөн хорин тавтын дэвсгэр төлөөд гурвуулаа замын ачааны машинд сууж хамгийн хол явж, бараг Моюнкумд байгаа «Гурван худаг» хамтралын тасаг орлоо. Юмыг яаж мэдэх вэ гэж өөрсдийгөө засварчид гэж хэлж явахаар тогтов. Авдий энэ нутагт хамгийн хэрэгтэй байдаг мужаан болов. Ташрамд хэлэхэд, энэ нь үнэн. Авдий нээрээ муугүй мужаан байжээ. Аав нь багад нь заасан байж. Петруха гэрээсээ зориуд авч гарсан харуул, сүх, цүүц зэрэг аар саар багажийг үүргэвчид нь юмыг яаж мэдэх вэ гэж өгөв. Петруха Ленька хоёр шаварчин, будагчин болов. Тэд техник мэргэжлийн сургуульд судаг, амралтаараа улирлын ажил хийхээр алсын «Гурван худаг», Моюнкум орчмын айлын байшинг засаж өгч мөнгө олохоор яваа болов. Энэ нь бүрнээ үнэмшмээр намтар боллоо.

	Аагим халуун байсан ч задгай машин дээр явахад нар шарахгүй, тал газрын сэвшээ салхи үлээгээд аятайхан байлаа. Зам нь хөдөөгийн аль ч замын адил авах танаггүй, энхэл донхол ихтэй ажээ.

	Замын хонхорт машин тоормослоход дугуйн дороос бөөн тоос бужигнан босож, гагцхүү гараар сэвж, баахан ханиалгах хэрэг гарна. Эргэн тойрны их дайдыг харахад замын хэцүүг мартагнаж жигүүр байдаг сан бол талын дээгүүр дүүлэн нисэх сэн гэж өөрийн эрхгүй бодно. Авдий бүхээгийн дэргэд зогоож «Газар гэдэг чинь гариг юм аа гэдгийг нүдээр үзэж үнэмшлээ. Гариг дээр хүн яасан шахцалдаж байна вэ, гариг дээрээ багтахгүй болох вий, идэх хоолгүй болох вий, өөрийнхөө мэтийнхэнтэйгээ таарч сууж чадахгүй болох вий гэж яасан их айна вэ. Атгаг үзэл, айдас хүйдэс, хорсол заналын улмаас манай гариг цэнгэлдэх хүрээлэнгийн дайтай болж, тэр хүрээлэнд хоёр баг бие биеэ хожихын тулд цөмийн бөмбөг авчирчхаад байхад хорхойтнууд нь огт тоохгүй «Чулууд, чулууд, чулууд!» гэж орилолдож, бүх үзэгчид хаашаа ч гарах аргагүй болсонд гол учир байгаа бус уу. Энэ бол аргагүй л гариг юм. Хүн бүрд өнөө, маргааш, ер нь хэзээ ямагт хүн байх хэцүү зорилт тулгарч байна шүү дээ. Үүнээс түүх бүрэлддэг аж. Бид одоо хаашаа явж байна вэ, ямар амин чухал хэрэг гарчхаад хүн өөрийгөө болон өрөөлийг хорлох хор хайж байна вэ, юу ийм юм руу түүнийг түлхэж байна вэ, өөрийгөө огоорох энэ аймшигт явдлаас тэр юу олж байна вэ?» гэж бодож байлаа.

	Газрын мухарт Тэнгэр үнэхээр мартаж орхисон хасаг сууринд тэд ажил дорхноо олж нэг хоньчны дутуу бариад хаячихсан байшинг хоёр гурав хоног шавардаж, модны ажил хийхээр болов. Хоньчин өөрөө малаа аваад оторт гарч, гэрийнхэн нь ч хамт явсан учир байшин нь эзгүй байв. Урьд жилийнх шиг гэнэт засварчид хүрээд ирвэл янзлуулаад байгаарай гэж хөрш хамаатандаа захисан ажээ. Үнэхээр ч урьдаас мэдэж байсан юм шиг болж, Петруха, Авдий, Ленька гэсэн гурван залуу элч хүрч иржээ.

	Гурвуулаа тэр барилгад байрлав. Халуун байсан учир толгой хоргодох оронтой байна гэдэг сайн хэрэг. Хашаанд чулуу тулаад, тэр ч байтугай цай, хоолхон чанаж байлаа. Үхэр шиг ажиллаж байсныг хэлбэл зохино. Петруха үүр цүүрээр босоод нөхдөө сэрээж гурвуулаа ажлаа барьж аваад, харанхуй болтол зүтгүүлнэ. Задгай галын дэргэд хоолоо идэж, тэгэхэд л Петруха жаахан амсхийж, юм ярьдаг байв.

	— Авдий, чи харахад бүр нэг хийе гэж байх шиг байна. Ёстой юм болохоор бид эзнээс хэдэн бор юм авах л байх. Гэвч ийм мөнгө бидэнд юу ч биш. Аманд ч үгүй хамарт ч үгүй! Бид амьтны анхаарал сарниулах гэж л ингэж байгаа хэрэг. Эндээс хөдлөөд нэг сайн газар олоод, хоёр муу арвагараараа тэр цэцгийг зулгааж эхэлсэн байхад уу, учиртай даа. Ганцхан өдөр талаар тэнээд, бүтэн жил сайдаас дутахгүй тарвалзана гэж мэд. Ленька андахгүй дээ! Тийм ээ? гэхэд улам дуугаа хураасан Ленька:

	— Бага сага мэднэ ээ гэж хариулна.

	— Хүүхдүүд ээ, үг алдуузай айлын хүнд ч, эндхийн бусад улсад ч үг дурсаж тун болохгүй, уг нь сайн улс л даа, гэхдээ л үхэж байсан ч ам алдаж болохгүй. Ялангуяа хүн ирээд шалгааж баривал уу. Тэгвэл Авдий надад мэдэх барих юм юу ч байхгүй, манай бригадын дарга тэр байна, түүнтэй ярь гээд намайг заачихдаг юм шүү тэгээд л би будааны амьтан, юу ч мэдэхгүй гээд суучхаарай. За юу? гэж Петруха хатуу сануулна.

	— За л гэвэл ёогүй, өөр яах вэ...

	Гэвч Авдий үүнд санаа зовсонгүй, харин дуугүй байхаас аргагүй болж, халтирамхай замд орсон, яаж ч байгаад тэр бузар мөнгийг олох гэж үхэлдэж байгаа хэргүүдэд нөлөөлөх гэж оролдож чадахгүй байгаа даа зовно. Ингэх хэрэгтэй гэж сэтгэл нь хэлээд байсан боловч тэгж нөлөөлж зүрхлэхгүй байв. Авдий сэтгэлэг ба үгийн чадлаар тэр хоёрыг эргэлзүүлж, гэм унахыг нь бодуулж чадлаа ч гэсэн, тэр ч байтугай тэр хоёр ухааран сэнхэрч ийм амьдралыг орхихоор шийддэг юм аа ч гэсэн тэднийг нь урвалаа гэж гэсгээн цээрлүүлэх бичигдээгүй эрх бүхий бусад хүнтэй нэг л хатуу утсаар салахын аргагүй холбогдсон ердийн тэр шалтгаанаар тэгж зүрхлэхгүй, тэгж чадахгүй байлаа! Гэвч тэр бузар утсыг яаж тастах вэ? Авдий анашагийн эрэлчдийн яаж ажиллаж байгааг биеэр үзэн мэдээд, үүнийгээ сонины том материалд өгүүлж, хүмүүсийн нүдийг нээгдүүлэн, ариун хэрэгт тусалж чадна гэж сэтгэлээ засжээ. Түүний найдаж байсанчлан, энэ нь залуучуудын хазгай гишгэх болсон тэр хэсгийн санаа сэтгэлийг эзэмдэхийн төлөө ёс суртахууны тэмцлийн эхлэл болох байлаа. Авдий чухамхүү ингэж найдсандаа тэдний хэрэгт өөрийн эрхгүй орооцолдож Петрухийн бүлэгт орсноо хүлцэж байлаа.

	«Гурван худагт» ирсний нөгөөдөр нэг ялихгүй явдал болж, Авдий түүнийг төдий л тоогоогүй боловч Петруха мэдээд машид сэжиглэжээ. Тэр үед Петруха дайнд эрэмдэг болсон айлын өвгөнтэй хоёулаа жижиг тэргээр нь хамтралын төв орж, лаазалсан мах, янжуур ёотон олж ирэхээр яваад эзгүй байж. Өөр газар засвар хийхээр явж байгаа дүрээр хойд өдөр нь үүрээр хөдлөх гэж шийдсэн байв.

	Ленька байшингийн дотор ханыг шавардаж, Авдий сүүдэрт ороод пингийн хаалга хадаж байжээ. Гэнэт мотоциклын дуу пад пад хийсэнд Авдий эргэж, саравчлан харвал том гэгчийн мотоцикл байшингийн гадаа тачигнасаар зогсож, барьж яваа хүн нь суудлаасаа хөнгөхөн гэгч үсрэн буужээ. Мотоциклч нь зав залуухан хүүхэн байсанд энэ хүнд машиныг ийм бартаатай замаар яаж барьж явдаг юм бол?! гэж Авдий гайхжээ. Тэр эмэгтэй сагалдарга нь санжганасан бөөрөнхий дуулга толгойноосоо авч, салхины саравчаа нүднээсээ салгаад, толгойгоо сэгсрэн өтгөн хонгор үсээ мөр рүүгээ намируулан буулгав.

	— Урсчих дөхлөө! гэснээ жигдхэн цагаан шүдээ яралзуулан инээмсэглээд, 

	— Үгүй ээ, тоос дарсныг ээ, тэнгэр минь! гэж тоосоо гөвөнгөө баяртайяа дуун алдаад, 

	— Сайн байна уу! гэж амрыг эржээ.

	— Сайн, сайн байна уу? гэж Авдий зовсхийн хариулав.

	Петрухийн өгсөн тэнэг заавар санаанд нь орж, «Хэн гэгч вэ? Яах гэж яваа юм бол» гэж бодогджээ.

	— Эзэн байгаа юу? гэж мотоциклч эмэгтэй аанай л эелдэгхэн мишээсээр асуусанд Авдий ойлгосонгүй:

	— Ямар эзэн? Гэрийн эзэн үү? гэжээ.

	— Өөр хэн байх вэ.

	— Энд байхгүй бололтой, оторт л яваа гэсэн.

	— Та уулзаагүй хэрэг үү?

	— Үгүй ээ, уулзалгүй. Уулзаагүй ч гэж дээ, халти харсан. Саяхан нэг ирсэн. Би түүнтэй юм яриагүй.

	— Хачин юм, та яагаад яриагүй байдаг билээ, та энд ажиллаж, эднийд байшин барьж өгч байгаа юм биш үү?

	— Уучлаарай, үнэхээр би юм ярьж амжаагүй. Тэгэхэд их л яаруу яваа шиг байсан. Манай ахлагч л түүнтэй ярьсан. Петр гэдэг юм. Одоо байхгүй байна. Удахгүй л ирэх ёстой юм сан.

	— Би уулзаад яах вэ, саад болсон бол уучлаарай. Ормантай л уулзах гэсэн юм. Тэр хоньчин миний нэг сонирхоод байгаа юмыг мэддэг юм. Эднийхээр замдаа дайраад гаръя, тааралдаж юуны магад гэж бодсон юм л даа.

	— За уучлаарай саад болчих шиг боллоо.

	— За, үгүй дээ, яалаа гэж.

	Мотоциклч эмэгтэй унжсан сагалдаргатай дуулга өмсөн, мотороо асаагаад хөдлөхдөө шилнийхээ цаанаас Авдийг харж, халти толгой дохив. Авдий хариуд нь өөрөө мэдэлгүй гар даллажээ. Энэхүү ялихгүй, санаандгүй гэж бодогдом тохиол сэтгэлээс нь удтал гараагүй билээ. Олзондоо гарахын урьд өдөр нь гэнэт тэр эмэгтэй ирсэн нь зэмгүй юү, элдэв юм шиншилж яваа юм биш биз гэж зэргээр хар сэр төрснөөс тэгж бодсонгүй, тийм ээ, тэгж бодоогүй, огт ондоо юм боджээ. Түүнийг тоос хуйлруулан манаргасаар давхин одсоноос хойш дүр байдлыг нь тодхон санаж, насан туршаа тогтоох гэсэн мэт нэгд нэгэнгүй дүрслэн боджээ. Түүний мах шөл тэнцүүхэн, нуруу туруу таарсан, тэгэхдээ сэтгэлд цавхийтэл нийлсэн түүний бүх юм эвлэг намбалаг тэгш зохицсон байсныг бодохоос гайхах бахдах зэрэгцэв. «Үгүй ээ. тоглоом ч үгүй» эмэгтэй хүн ийм л байх ёстой!» гэж хүнтэй маргах мэт үглэж байлаа. Цогтой жавхаалаг байдлыг илтгэсэн царай нь нимгэн. тун чиг сэргэлэн тормолзох нүд нь бор, бараг хар гэмээр, мөр рүүгээ намиран буусан үс нь цайвар бөгөөд хар нүд, цайвар үс хоёр хослохдоо түүнийг онцгой сайхан болгосон нь сэтгэлд хоногшин үлджээ.

	Зүүн хацар дээрх үл мэдэг сорви (багадаа уначихсан юм болов уу?) ч, жинс өмд, хүрэм, түрийг нь эргүүлсэн хуучин савхин гутал гээд хэчнээн тохируулж хувцасласан нь ч мотоциклоо тун итгэлтэй барьж байсан нь ч цөч аятайхан санагдаж, би ганц унадаг дугуйнаас өөр юм унаж чадахгүй шүү дээ гэж бодогджээ. Гэрийн эзнийг бүсгүйн асуухад барьц алдсаныг ээ, хүүхэд шиг л уулзсан уулзаагүй, уулзаагүй уулзсан гэж ээрээд л, юундаа тэгж сандарсан юм бол?

	Давхиж ирэнгүүтээ яваад өгсөн хүнийг дурсаад байх юу байх вэ гэж бодогдмоор боловч болоход, нэг л зугаатайгаас зугаатай байлаа. Гэхдээ тэр юун хүн бэ, хаанаас ирсэн бэ, нэг газраас яваа нь мэдээж боловч тийм эмэгтэй хүн энэ эзгүй газар яах гэж явсан хэрэг вэ?...

	Петруха мотоциклтой хачин эмэгтэйн ирснийг мэдээд тоглоом ч үгүй мэгдэж, түүний юу хэлсэн, юу сонирхсон, Авдийн юу гэж хариулсныг удтал салахгүй шалгаав. Авдий ярьснаа үг үгээр нь хэд хэд давтах хэрэг гарав.

	Петруха сэжиглэнгүй толгой сэгсрэн:

	— Нэг л биш дээ, нэг л биш. Би байсангүй нь тун тоогүй, би байсан бол ямар гээч шувуухай болохыг дор нь мэдээд авчихгүй юү. Авдий, чи ухаантай нь ухаантай, мэдлэгтэй нь мэдлэгтэй, гэхдээ ийм юманд би чамаас хавьгүй дээр учир начрыг олоод, түүний хэл амыг нь сугалаад тавьчих байсан даа. Би бол хэн гэдгийг, юу хэрэгтэйг нь хэлүүлчихсэн, чи ийм юм болж болзошгүй гэж сануулсаар байтал бажгадсан байгаа юм даа, бажгадсан байгаа юм гэхэд нь Авдий;

	— Юундаа санаа зовсон юм? Ингэж анхаар юу болов? гэж учирлах гэж оролдов.

	— Бидний мөрөөр эрэнгийнхэн11 орвол яах юм? Түүнийг очиж мэдээд ир гэж явуулсан байвал яах юм?

	— За, ийм балай юм ярихаа бас боль!

	— Чи аавынд оччих юм уу, Эзэнд өчгөө өгөөд ирвэл юу гэж донгодох чинь сонин байна. Цаадхыгаа эрэнгийнхнээс ч хатуухан л үзнэ гэж мэдээрэй. Арьсыг чинь хуулна, подхийлгэчхэж ч чадна. Чи ядахдаа подхийлгэх гэдгийг мэдэх үү?

	— Петр минь, тайвширч үз. Тийм л заяатай бол зайлах аргагүй. Үүнийг урьд нь бодох хэрэгтэй байлаа. Ленька байна. шал хүүхдээрээ гээч, хэн үүнийг ийм хэрэгт уруу татав? Өөрийгөө ч гэсэн аваад үз, чи хэдтэй вэ, хорь хүрсэн үү, үгүй юү? Гэтэл чи мануухай шиг, Эзнийг хилэгнүүлэх вий гээд хажуу тийшээ ганц ч алхаж, илүү ганц ч үг дуугарч чадахгүй байна. Явдал учир маань цаашаа яах бол гэж боддог сон бол, бодохоор юм ч байна шүү.

	Авдийн яриа бүтэлгүй болж, Петруха шууд уурлав

	— Авдий, чи боль, Ленькаг бүү оролд. Чи лам болох гэж сурч байсан л байж, наадхыгаа март. Мартаж үз, Чиний наад сайхан үг сохор зоосны үнэгүй. Эзэнтэй байхад би мөнгө уугаад өгнө. Мэдэв үү? Ленька өнчин өрөөсөн амьтан, хэн үүнийг наашаа гэх юм, харин мөнгөтэй бол хүний царай харахгүй. Ууя гэвэл ууна, идье гэвэл иднэ. Чиний гоё үгээр гэдэс гарахгүй, ширээнд багтаж ядсан идээ өрчхөөд, найз нартайгаа наргиж, хөнгөн хөгжмийн дууч хүүхнүүдийн дуулахыг чагнан, уярч сууна гэж мөрөөдөхийн халцгай. Манай ах нар гэж нэг их хөдөлмөрч хэнхэг юмнууд яаж хэдэн цаас олж байна гэж бодно! Арван хурууныхаа арыг барж, таван хурууныхаа тарыг барж байна. Би бол нэгтийн дэвсгэрээр бөгсөө арчаад хаяхаа тоохгүй. Тэнэг амьтан л мөнгөнд дургүй байдаг байх, тийм ээ. Ленька?

	— Яг үнэн гэж наадах нь огт эргэлзсэн юмгүй маасайтал инээмсэглэн толгой дохив.

	Гэвч энэ бол далим гарангуут нэн ултай ярилцахын эхэн төдий байлаа. Дэндэж бас болохгүй тэгвэл түүнийг мөнгө олохын мөрөөс болж яваа анашагийн эрэлчин гэж хэн үнэмших вэ.

	Маргааш нь үүрээр хөдлөв. Газар тэнгэрийн савслагад үүрийн хяраа татаж, буйдхан байгаа тосгоны айлууд унтаж, гурван элчийг ногооны газраар чимээгүйхэн явсаар задгай талд гарахад нохой ч боргоож хуцсангүй. Петрухийн үгээр бол нэг их хол явахгүй гэнэ. Хаагуур явахыг андахгүй учир тэр зэрлэг олс таарангуут Авдийд зааж өгнө гэж амлав.

	Удалгүй тэр анаша нь дайралдлаа. Ишээ тойрсон нягт цэцгэн залаатай нэлээд бөх, босоо ургамал бол Европоос тэдний зорьж ирсэн нөгөө анаша нь байжээ. Авдий анашаг харангаа «Тэнгэр минь харахад бараг шарилж шиг энгийн ургамал байтлаа дур татах өчнөөн увдистай байх гэж, зарим нь энэ хорт өвсний хойноос амь тавин зүтгэж байх гэж! Гэтэл ингээд хол дор маань байж байдаг!» хэмээн боджээ. Тиймээ, энэ бол анаша байлаа. Нар дээр хөөрөн төөнөж эхлэхэд тэд бөртийх ч модгүй нүд алдам буйд талд нэгэнт хүрч, зэрлэг олсны исгэлэндүү үнэрийг үнэрлэж, дэлбээг нь имчин зогслоо. Олон зууны турш анаша татагчид ямар хачин жигтэй хий юм үзэж байв аа? Авдий дорно дахины хуучин зах зээлийн газрыг (тэр тухай номоос уншжээ) сэтгэлдээ төсөөлөх гэж оролдов. Энэтхэг, Афганистан буюу Туркт, Станбул буюу Жайпурын хаа нэгтээ, хуучин цайзын хэрмийн ёроолд, нэг үе алдаршиж байсан орд харшийн хаалган дээр анашаг ил зарж ил өгөлцөж авалцаж тэнд нь татаад хүн бүр өөрөө өөрийнхөөрөө, уран сэтгэмжийн хэрээрээ хий юм үзэж, татвар эмсийн танхимд жаргалаа эдэлж байна гэж мөрөөдөх нь мөрөөдөж, тансаг лавирын сүүдэрт шагийн алтан саат заан унаж, гоёл чимэг зүүсэн гудамж талбайгаар далан хэлийн амьтны дундуур цангинах бүрээний аялгуунд явж байна гэж зүүдлэх нь зүүдэлж, ганцаардлын түнэр харанхуйд орж байна гэж балайрсан ухааныхаа угт бодон улайран догширч энэ ертөнцийг эвдэн хаяж, үнсэн товрог болгохоос буцахгүй болж, одоохон, даруйхан, улаан халз үзье гэж улангасах нь улангасаж байжээ. Урьд нь дэгжиж цэцэглэж байсан Дорно дахины доройтон мөхсөний нэгэн шалтгаан энэ биш биз? Энэ хуурай талд ердийн л нэг ургадаг эл зэрлэг олс хүний оюуныг таатайхан мансууруулах чадалтай гэж үү?...

	Петруха талын уудмыг гар дэлгэн заагаад их л баяртайгаар:

	— За, хайрт минь энэ байна даа! Хараач тэр. тэр! Энэ чинь цөмөөрөө анаша байгаа юм! Гэхдээ эндээс түүхгүй вэ. Энэ юу ч биш! Энэ бол яах вэ дээ л юм! Би та нарыг ёстой толгой чинь эргэхээр тийм газар аваачна... гэж дуугарав.

	Тэд цаашаа цаг хэртэй яваад учиргүй сахлаг өвсөн дунд орвол ганц үнэрлэхэд л ялихгүй халамцсан мэт сэтгэл хөөрөөд явчхаж байлаа. Олс энд замгүй ургажээ. Гурвуулаа анашагийн навч цэцгийг түүж, дэлгэж хатааж байлаа. Хоёр цагаас илүүгүй л эврээх хэрэгтэй гэж Петруха номлов. Ажил ч урагштай, бүтэхийн сайнаар бүтэж байлаа. Гэнэт хаанаас ч юм нисдэг тэрэгний дуу гарч их л доогуур тэднийг чиглээд явж байх шиг байв.

	Ленька ёстой хүүхдийнхээ занг гарган:

	— Нисдэг тэрэг, нисдэг тэрэг! гэж баяртай бөгөөд чанга гэгч бархиран дэвхэрч цовхрон гүйв.

	Гэтэл Петруха самгардсангүй:

	— Тэнэг минь, хэвт! гөж зандраад араас нь хараал тавив.

	Гурвуулаа өвсөн дотор нуугдан түрүүлгээ харан хэвтэж, нисдэг тэрэг арай хөндийхөн гарсан учир нисэгчид нь тэднийг анзаарсан нь юу л бол. Гэвч Петруха удтал тайвширч чадахгүй, нисдэг тэрэг элч нарыг хайж зориуд ирсэн байх гэж бодоод Ленькад:

	— Тэгээд яагаа вэ, дээрээс харахад гүйж байгаа хулгана хүртэл ил байдаг юм. Бидний гурван мангуу зуун мод газраас харагдаж байгаа. Харах л юм бол радио холбоогоор мэдэгдэж орхино. Сэргийлэхийнхэн машинтай дээрээс маань буучих юм бол орох газар даанч байхгүй, гараа өргөөд л зогсож байхаас өөр мэхгүй болно! гэж үглэж байлаа.

	Гэвч удалгүй Петруха үүнийгээ ч мартаж орхилоо. Ажиллах хэрэгтэй байв. Чухамхүү энэ өдөр огт санаа оноонд ороогүй юм болж, Авдий чонын бүлтэй дайралджээ.

	Хэдүүлээ тамхиа татаж, замынхаа хүнснээс жаахан идэв. Тэгтэл Петруха;

	— Авдий, аан гэж бай. Чи одоо нэгэнт бидэнтэй нийлж бүр манай хүн боллоо. Чамд нэг юм хэлье. Чам шиг ийм шинэ хүмүүсийн хувьд бидэнд нэг хууль байдаг юм. Анх удаагаа ийм юманд явж байгаа бол Эзэнд шан өгөх ч гэх юм уу, гар цайлгах ч гэх юм уу, өөрөө л юу гэж ойлгоно, тийм нэг юм өгдөг юм гэв.

	— Одоо ямар бэлэг зэлэг гараад ирэв? гэж Авдий гайхан гараа дэлгэсэнд,

	— Байз гэм, юундаа мэгдэв? Дэлгүүр рүү бэлэг авахаар харайлгах юм гэж бодоогүй биз дээ? Эндээс гүйгээд гүйгээд хүрэхгүй. Тэгэхлээр байна шүү, ийм юм. Чи жаахан «шавар» цуглуул, ядахдаа чүдэнзний хайрцгаар нэгийг цуглуулчих. Өвсөн дундуур жаахан гүйнэ, яадгийг нь би чамд хэлээд өгөмз. Тэр «шавраа» уулзахдаа найзын ёсыг бодож гэх юм уу даа барьчихна, чи ухаантай хүн юу эс андах вэ. Эзэн бол гол хүн, чи бол захиргаанд нь яваа хүн, чамд их л итгэл үзүүллээ шүү дээ... гэлээ.

	Авдий бодов. Аятайхан эв таарч байгаа юм биш үү. Хамгийн үнэтэй бүтээгдэхүүн болох анашагийн тоосыг өгнө гэдэг Эзэнтэй уулзах далим биш үү. Ингэвэл тун зүгээр сэн! Бүх элчийг эрхэндээ атгаж байгаа Эзэнтэй ярилцах завшаан гарах ч юм юм бил үү. «Эрх дарх аа гэж, хоёр хүн байхад л нэг нь заавал эрх дархтай байх юм даа» гэж гашууджээ.

	— Тэгье. Би тоос цуглуулъя. Эзэнд өгье. Xэзээ өгөх, өртөөн дээр үү? гэж түүний хэлэхэд Петруха:

	— Ёстой мэдэхгүй байна гэж үнэнээ хэлээд 

	— Маргааш ч байх магадгүй гэв.

	— Юу маргааш гэж?

	— Яах вэ дээ. Эндээс арилж өгье. Боллоо. Маргааш хорин нэгэн. Маргааш өдрийн дөрөв гэхэд болзоот газраа гозойж байх учиртай. Тэгэхлээр хөдлөхгүй бол болохгүй.

	— Хаана?

	Петруха догирхож

	— Тэнд. Цуглахаараа мэднэ ээ. Гурван зуун гуч дахь километрт гэв

	Авдий дахиад юм шалгаасангүй, гурван зуун гуч дахь километр гэдэг нь Чуйн төмөр замын нэг салбар байна, хамгийн чухал нь Эзэнтэй тэнд уулзаж, тэгэхдээ маргааш л уулзаж болзошгүй нь байна гэж ойлгов. Тэгэхлээр цаг алдалгүй тэр «шавар» гэдгийг нь түүсэн нь дээргүй юу?

	Түүх аргын хувьд нэг их ухаан орохооргүй боловч тун ч бүдүүндүү, тэнхээ тамир туйлын их барсан ажил байлаа. Нүцгэлээд шигүү өвсөн дундуур гүйж, олсны цэцгийн тоосыг биедээ наалдуулах хэрэгтэй ажээ. Авдий ч тэглээ. Тэр өдөр Авдий насандаа гүйж үзээгүйгээр гүйжээ. Нүдэнд дөнгөж үзэгдэх маш нарийн бараг өнгөгүй энэ тоос биед наалдах нь наалдах боловч үзэгдэхгүй шахам тоосыг биеэсээ гөвж авна гэдэг амаргүй, байдгаараа чармайгаад чармайгаад арвижиж өгөхгүй ажээ. Эзэн гэж авгайлуулдаг тэр чухал амьтантай уулзахад хэрэг болно материал цуглуулаад элч нарын явдлын далд оньсыг олж, үгээр, сониноор дамжуулан орон даяар түгшүүрийн дуун хадаахад хэрэг болно гэж бодсондоо л халуун наранд шаруулан цааш наашаа гүйсээр байлаа.

	Авдий талд олс аль өтгөн ургасан газрыг дагаж гүйсээр нөхдөөсөө нэлээд холджээ. Тэгтэл бие хачин хөнгөхөн, дүүлэн нисэж яваа мэт болсон нь чухамхүү тэгж сэрүүнээр зүүдлэгдэв үү эсвэл сэтгэлд бодогдов уу бүү мэд. Хэдийд ингэв гэдгийг нь ч мэдсэнгүй. Тэнгэрт наран найртайяа гийж, агаар таатайяа халуу дүүгээд далан хэлийн шувуухай жийв жийв дуугарч, эрвэн дэрвэн нисэж, болжмор адтай гэгч жиргэн донгодож, эрвээхэй мэрвээхий нисэлдэж, бусад шавж ч элдэв авиа хөг гаргаж, газрын диваажин гэдэг энэ байх гэмээр болоод тэрхүү диваажингийн оронд Авдий Каллистратов хэмээх тоосонд согтсон умард нутгийн чөргөр цагаан эр нарны малгай, нүдний шил, богино өмд, тамирчны шаахайнаас өөр өмссөн юмгүйгээр хамгийн өндөр өтгөн өвсийг сонгон оньстой юм шиг наашаа цаашаа харайлгаж байлаа. Цэнэглэж үрээ боож байсан олсны тоос манарч, боссон тоосыг удтал үнэрлэснээс Авдийн сэтгэлд олон юм үзэгдэх болов. Ялангуяа өчигдрийн мотоциклтой хүүхний ард сундалдаад давхиж явах шиг болсон нь бүр ч сайхан байлаа. Жинхэнэ эр хүн шиг хүчирхэг моторт хөлгийн жолоог барьж яваа бус, эмэгтэйчүүдийн ихэвчлэн суудаг арын суудалд суугаад явж байгаадаа огтхон ч зовсонгүй. Мотоцикл барьж чаддаггүй, ер нь техник мэддэггүй юмыг чинь яах юм тэр хүүхэнтэй нэг мотоциклоор яваа нь л олзуурхууштай байлаа. Хүүхний үс дуулганых нь дороос цухуйн салхинд сэрвэлзээд, салхин гараараа илбэх мэт хацрыг нь ирвэгэнүүлж уруул, нүдэнд нь наалдаж хүзүүг нь гижигдэх нь юутай гоё вэ. Хааяа нэг эргээд аальгүйтэн инээмсэглэхэд, нүд нь тормолзоод, дуусах гэж байхгүй үргэлж л ингээд яваад байгаасай гэмээр байв.

	Тэр бээр ойрхон гурван бэлтрэг байгааг харахдаа сая сэрэв. Хачин аа! Хаанаас гараад ирэв ээ? Буруу харав уу? гэж санав. Гурван бэлтрэг сүүлээ модгонуулан ойртож, өөртэй нь тоглох гэх боловч жийрхэж, тэгэхдээ бас зугтахгүй ажээ. Балчир хүүхэд шиг тойргор хөлтэй, доош ойчиж өгөөд байх соотгордуу чихтэй, шөнтгөр хоншоортой, инээд хүрэм итгэмтгий, гялалзсан нүдтэй амьтад байлаа. Үүнд Авдий яагаад ч юм сэтгэл бөмбөрч, бүгдийг умартаад, бэлтрэгийг өхөөрдөн дуудаж, өөрөө хүний ёсоор хайрлан уяран байтлаа нэг цагаан юм цахилан ирэхэд нь өндийтөл чавхдан айсуй өлөгчин чонын арзайсан соёог харжээ. Огт санаандгүй, онцгой түргэн мөртөө тун удаан, туйлын аймаар юм болж, нэг л мэдэхэд хөл нь өвдгөөрөө өөрийн эрхгүй нугарч, толгойгоо тэврээд явган суучихсан байж, чухам ингэсний хүчинд амь гарснаа ч мэдсэнгүй, гичий чоно гурван алхмын зайтай ирээд толгой дээгүүр нь араатны үнэр ханхлуулсаар эрчээрээ дүүлэн гарч, яг энэ агшинд чоно хүн хоёрын харц мөргөлдөж, Авдий чонын оч гялалзсан, байшгүй догшин цэнхэр нүдийг харан дотор нь хүйт дааж гичий чоно тэр хооронд эргэж салхин мэт дээгүүр нь сүнхийтэл гараад бэлтрэг рүүгээ ухасхийн очиж хазаж хэмхэн эрчээрээ тууж, дэлээ босгосон асар том аймшигт азарган чоныг ганганаас цухуйхад замаас нь огцом эргүүлэн шуурганд хөөгдөх мэт нүд ирмэхийн зуур алга болцгоолоо.

	Авдий амь наана там цаана болж, айсандаа гуугчин гаагачин удтал гүйв. Гүйж явахад нь толгой нь эргэж, бие хүндэрч, хөл нь солбиж, газар дайвалзав. Унаад, дороо хэвтээд, унтаад өгмөөр болж, тэгснээ гэнэт огиулан одоо л үхдэг цаг болов гэж боджээ. Бөөлживч балиар бөөлжиснөөсөө тухай бүр холдон цааш гүйтлээ дахиад л гэдэс нь мушгин тэсэж байхын аргагүй болон эвхэрнэ. Тоосоор бөөлжиж хамаг бие нь татаж «Тэнгэр минь, болно шүү дээ, бүү зовоогооч! Дахиад хэзээ ч, хэзээ ч анаша түүхгүй! Одоо боллоо, энэ үнэрийг хамартаа ч ойртуулах дургүй байна. Тэнгэр минь, намайг өрөвдөж хайрлаач...» гэж ёолон үглэнэ. Тэгж тэгж бөөлжихөө больж хувцсаа эрэхээр явах гэж байтал Петруха Ленька хоёр гүйж ирэв. Чонотой дайралдсан гэхэд тэр хоёр сүйд болов. Ялангуяа Ленька учиргүй айжээ.

	— Үхсэнээ айсан юм! Юундаа чичрээд байгаа юм? гэж Петруха түүнийг аашилж, 

	— Хүмүүс алтны эрэлд явж байхад ямар юм болж байсан гээ, гэтэл тоохгүй яваад байсан... Чи болохоор хэдэн муу чононоос айж байдаг. Аль хэдийн ор мөргүй алга болсон байхад... гэсэнд Ленька дуугүй байснаа:

	— Тэр чинь алтанд явж байсан байна гэж хэлсэнд Петруха:

	— Ямар ялгаа байгаа юм? гэж хэдэрлэв

	Авдий түүнийг ашиглаж:

	— Ялгаа бий. Их ялгаа бий. Алтны уршиг гэдэг ч их л дээ, гэхдээ түүнийг их олборлодог. Анаша бол хэнийг ч хордуулахаар юм. Биеэр үзлээ, эгээ л мажийсангүй, талаар л нэг бөөлжлөө... гэсэнд Петруха гараа дургүйхэн савж:

	— За боль доо. Дасаагүйгээс жаахан хордоо л биз, Хэнээс боллоо гэх юм. Чамайг энд албадаж авчраагүй биз дээ? Чи тэнгэр л гэнэ, тэр нь сайн, тэр нь муу л гэнэ. Юунд чи биднийг хатгаж шүтгээд байгаа юм? Чи мөнгө гээд байгаагүй бил үү, ер нь чи юуны төлөө ирж, чонын хоол болох дөхөв? гэлээ.

	Авдий бодсоноосоо илүү юм хэлье гэж шийдэж:

	— Би хутгаж үймүүлэх гээгүй, ариутгаж өөд татах гэсэн юм. Петр чи ухаантай л залуу шиг байх юм, гэмт хэрэг үйлдэж байна гэдгээ ойлгохгүй байна гэж баймгүй дээ гэв.

	— Би ч үйлдэж байна. Өөрөө юу үйлдэж байгаа бил ээ?!.

	— Би аврахаар явж байна!

	— Аврах аа! гэж Петруха хорсолтойёо дуу алдаад,

	— Биднийг чи яаж аврах юм? Алив яриадхаач! гэхэд,

	— Эхлээд Тэнгэр, хүний өмнө нүглээ наманчилъя... гэж хэлэв.

	Тэдний инээсэнгүйд Авдий гайхав. Гагц Петруха л аманд нь гашуун юм орчихсон мэт нулимаад:

	— Нүглээ наманчлах аа! Бас ярив аа. Чи л наманчилж үз. бид мөнгөө олохоороо олъё! Бидэнд мөнгө хэрэгтэй мэдээ биз! Чи л наманчил! Авдий, тоглоом хийж байгаа бол тоглоом тоотой нь дээр гэдэг! Чамайг биднийг үймүүлж байна гэж Эзэн мэдвэл чи харьж чадахгүй шүү, за юу? Чамд нөхрийн хувиар хэлж байна. Биднийг бүү үймүүл, бидэнд мөнгө л гол. Ленька хэлээдэх, чамд Тэнгэр хэрэгтэй юу мөнгө хэрэгтэй юү? гэсэнд цаадах нь

	— Мөнгө! гэж хариулжээ.

	Авдий дуугарсангүй. Ярилцахаа энэ удаа больж, хожим болъё гэж шийдэв.

	— За зөндөө л ярилаа, явахаа зэхье. Чиний «шавар» хөг өнгөрөө биз дээ? Авдий?

	— Болж өгсөнгүй. Гичий чоныг дайрахад л хаана юу байгаагаа мартаж орхиж. Хувцас маань нэг газар байгаа байх, явж эрэхээс...

	— Хувцас ч олдоно оо, тэр хаачих вэ. Харин тоос цуглуулж амжихгүй нь. Өнөөдөр явалгүй болохгүй. Юу болсныг ярихаас, ойлгоно биз. Ойлгодоггүй юмаа гэхэд дараагийн удаа түүнэ биз...

	Анаша өвс пиг чихсэн үүргэвчээ үүрэн шөнө дөл болтол төмөр замын зүг явав. Явахад нэг их түүртэй биш байлаа. Хатсан өвс юм чинь түүртэх юу байх вэ. Гэвч гялгар хүүдийг ч нэвтлэх анашагийн хүчтэй үнэрт толгой мансууран нойр хүрнэ. Шөнө дунд элч нар талд унтахаар хэвтэж, үүрээр цаашаа хөдлөхөөр болов. Ленька чононоос айгаад байсан учир Авдий, Петруха хоёрын дунд шахалдан хэвтэв. Нялхаараа шахам юм чинь арга байж уу. Авдий явуут дундаа унтчихмаар болж байсан бол хэвтэхээр нойр хүрэхээ больчихов. Ленькаг тэр хоёрын дундуур орж унтъя гэхэд Авдий их өрөвдөж, ийм хөвүүнийг чононоос айна гэж хэн бодох вэ, гэвч мөнгө гэрээс илүү хэрэгтэй гэж шулуухан хэлж байгаа болохоор муугийн уршиг, амьдралын тухай багаас нь эвдэрсэн төсөөлөл ямар их хүчтэй байна вэ. Тэнгэр гэж үнэн шударга амьдралын бэлэг тэмдгийн байдалтай харьцангуй л хэлсэн хэрэг.Авдий ийм юм л бодож байлаа...

	Зуны цагт талын шөнө өөрийн гэсэн үзэмжтэй ажээ. Дээр тэнгэр үзүүргүй мэлтийн, доор газар хязгааргүй нэлийж, анир чимээ огтхон ч байхгүй налайгаад, өвс ногооны үнэр холилдон анхилж халуу дүүгээд сар тоосрон, түмэн одод жирвэлзэж, харц, од хоёрын хооронд бөртийхийн төдий ч юмгүй тув тунгалагхан цэлийгээд чухамхүү хүний бодол санаа өдөр тутмын аж амьдралын явдлаас холдох тэр ховорхон үедээ энэ учир битүүлэг уудам өөд юуны өмнө тэмүүлэн одном билээ. Тийнхүү тэмүүлээд даанч уддаггүй нь харамсалтай...

	Элч нартай олст тал хүрч, бүгдийг нүдээр үзэж, биеэр амсах гэж санасан нь сэтгэлчлэн бүтэж байна даа гэж Авдий бодлоо. Одоо галт тэргэнд суух хамгийн хэцүү даваа үлджээ. Элч нарт хамгийн хэцүү нь анашаг авч гарах юм. Тэд голдуу Азийн өртөөн дээр л цагдан сэргийлэхэд баригддаг агаад оросын хэсэгт орчихвол гайгүй болчихдог байжээ. Нэгэнт Москва, цаашаа зохих газраа хүрчихвэл ёстой ялалт байгуулах гэдэг нь болдог байжээ. Ахуйн их гамшиг нь дийлж жижигхэн хүмүүсийн жижигхэн амжилт болон эргэнэ гэсэн үг.

	Авдийн хувьд үүнтэй эвлэрэхэд, тэр ч байтугай эвлэрнэ гэж бодоход ч хэцүү байсан боловч энэ гэмт хэргийг ухаан нь зүгээр нэг таслан зогсоох, элч нарын сэтгэлгээг нь өөрчлөх, тэднийг болиулах, үгэндээ оруулах санаа байвч ёстой сачий хүрэхгүйгээ ухаарлаа. Энүүхэнд, эл талд өөдөөс нь сөрж байгаа хүн, үзэгдэж харагдахгүй мөртөө бүх элчийг гартаа атгаж, түүний дотор Авдийг ч хянаж байгаа тэр хүн, Эзэн гэж тэдний авгайлдаг тэр хүн түүнээс хавьгүй хүчтэй байлаа. Чухамхүү тэр Эзэн гэгч үнэхээр эзэн, тэр байтугай анашагийн энэ аянд бяцхан дарангуйлагч болж байхад дээрэмчидтэй нийлсэн хэрмэл гэлэн үнэндээ инээд хүргэхээс цаашгүй юм... Гэвч тэнгэрийн хий мөрөөдөгч, чин сүжигт гэлэн тэр бээр ямар ч үед гэлэн хэвээрээ үлдэх учиртай... Ингэх ч болно...

	Өнгөрсөн өдөр ямар хачин юм үзсэн, тойрийсон томоогүй бэлтрэгүүд хүнийг инээдэмтэй, гэмгүй амьтан гэж бодоод, наадан тоглохоос буцахгүй байсан нь, гэнэт улангассан, цэнхэр нүдтэй гичий чоно гарч ирсэн нь бодогдов. Чоно хэчнээн догширсон байв, тэгсэн нь харин хэчнээн өлзийтэй өнгөрөв, дээгүүр нь хоёр харайсан нь ямар учиртай байв? Гичий чоно, азарган чонотойгоо нарны малгай, шуудаг хоёроос өөр юмгүй чармаан шалдан түүнийг, шог ярианд л байж болох тийм нүцгэн арчаагүй хогийн мангууг тастаад хаячихад юухан байх билээ. Ийм л нэг учир байна. Эдгээр араатан түүнийг өршөөх оноо тавилан байж ингэхлээр энэ амьдралд би хэрэгтэй юм биш биз? Үр зулзагаа харамласан ер бусын цэнхэр нүдтэй тэр гичий чоно хилэгнэн дүүлж байхдаа ямар сайхан, ямар түргэн байв аа! Тийм ээ, тэр чоно өөрийнхөөрөө зөв юм хийжээ. Дайрч ураад гай учруулаагүй нь юун ашгүй вэ, би ямар ч гэмгүй байсан шүү дээ. Энэ бүхнийг бодохдоо нөгөө мотоциклтой хүүхэн намайг харсан бол яаж шоолох байсан бол гэж санаад аяархан инээд алджээ. Циркийн алиалагчийг харж инээдэг шиг элэглэх байсан байх даа. Тэгснээ эзгүй хээр мотоцикл нь унтраад, ганцаараа байж байтал нь чоно дайрвал яана гэж айдас хүрчээ. Тэгээд Авдий цэнхэр нүдэн гичий чоныг сүсэглэн гуйж, Сайхан эх чоно, миний хэлэхийг сонсон соёрхооч! Та энд нутагладаг, тэгээд өөрийнхөө дураар, байгалийнхаа жамаар нутаглан амьдар даа. Ганцхан юмыг мөргөн гуйя, гэнэт түүний мотоцикл нь унтарчихвал Тэнгэрийг бодож, чононыхоо тэнгэрийг бодож, бэлтрэг зулзагаа бодож түүнд бүү хүрээрэй! Түүнд муу юм бүү хийгээрэй! Хэрвээ хоёр дугуйтай хүчирхэг машинаараа давхиж байх нь танд туйлын сайхан санагдаж, түүнийг шохоорхон хармаар байвал хажуугаар нь, харагдахгүй газраар давхиарай, даль жигүүр олоод, хажуугаар нь нисээрэй! Бурхны шашинтны өгүүлдгээр бол цэнхэр нүдэн чоно чи түүнийг хүн дүрд хувилсан эгчийгээ гэж таних ёстой доо. Байж болно шүү дээ, яадаг юм, чи чоно, тэр хүн, гэвч та хоёр дор дороо л сайхан! Чамаас би нуух юм алга, би түүнийг бүхий л зүрхнээсээ хайрласан билээ, гэхдээ би тэнэг, яах аргагүй тэнэг, өөр хэн байх вэ! Ганц усан тэнэг амьтад л тэгж мөрөөдөж чаддаг байх. Хэрвээ тэр миний бодож байгааг ямар нэг байдлаар мэддэг сэн бол инээж, элэг нь хөшиж ойчих сон биз ээ! Гэхдээ тэгж элэглэх нь түүнд баяртай байгаа бол инээж л байг гэжээ

	Гэгээ сайн ороогүй дөнгөж үүр тэмдгэрч байхад Петруха Авдий, Ленька хоёрыг сэрээв. Босож, гурван зуун гуч дахь километр рүү хөдлөх цаг болсон байлаа. Хэчнээн эрт тусмаа төдий чинээ сайн ажээ. Учир нь тэр гурвуулхнаа бус, элч нарын бас хоёр гурван бүлэг тэр үед олж хатаасан анашагаа аваад тэнд уулзах учиртай байлаа. Өнгөрч яваа нэг ачааны вагон зогсоож, сэмхэн суугаад Жалпак-Саз өртөө хүрч тэндээсээ бусад галт тэргэнд шургах ёстой. Энэ бүх ажлыг Эзэн удирдах бололтой. Гурван зуун гуч дахь километрт тэр тэднийг тосох юм уу, тэд түүнийг хайж олох юм уу, Петруха олигтой юм хэлсэнгүй, мэдэхгүй байсан юм уу, эсвэл ярихыг хүсээгүй юм бүү мэд.

	Дахиад л үүргэвчээ мөрөндөө шидэж Петрухийн араас хөдлөв. Петрухийн газар орны байдлыг мэсдэг, цээж сайтайд Авдий гайхаж байв. Тийм ганга тэнд бий, тийм горхи тэр сүүдэрт бий тэнд нэг судаг бий, тэнд нэг гуу бий гэж урьдаас яг таг хэлнэ. Үүгээр дайраад л гарч байсан мөртөө юутай сайн мэднэ вэ! Хайран сайхан авьяас, хайран сайхан ой!

	Тэр өөрийгөө тариачны хүүхэд гэж ярина. Тэр бас эндээс хоёр зуугаад километрийн зайтай Моюнкумын их цөл эхэлдэг, тэнд бөхөн гөрөөс тоймгүй байдаг, албаны сайн «Газик»-тай сайн хүмүүс Оренбургаас шахам ирж ан хийдэг гэж дуулснаа ярьжээ. Уухыгаа ямрыг нь бол ямрыг авчирдаг, даруулга нь бол түүгээр гүйж яваа юм чинь. Хаан хүн л тэгж гөрөөлдөг биз ээ! Гэхдээ аюул бас багагүй, машин нь эвдэрч, анчид нь талд төөрөөд хатаж үхсэн явдал ч гарсан Өвөл нь талын шуурга дайрдаг гэнэ билээ. Сүүлд нь ясыг нь цуглуулж авна гэсэн үг. Нэг анчин гуай ухаан солиорч, түүнийг нисдэг тэргээр эрж, нисдэг тэрэг нь амийг нь аврах гээд араас нь хөөгөөд байдаг, мань эр нисдэг тэрэгнээсээ зугтаж нуугдаад байдаг. Зөндөө хөөж байх барьж авсан чинь юм ярьж чадахаа больчихсон байж. Эхнэр нь энэ завсар өөр хүн дагаад жилийсэн гэдэг! Муу өлөгчнийг хуухай! Тэд цөм өрөөсөн дугуйнууд! Би бол эхнэр авахгүй гэж боддог. Хотод надад аятайхан хүүхэн бий л дээ. Хувцасны хэдэн бор юм чулуудчихаар сүйд болно, ер хүүхэдтэй болохгүй гэж ирээд л амлана. Хамгийн гол нь дөрвөн дугуйтай юм авчихсан, чехийн спортын тэрэг саравчинд хэвтэж байгаа, одоо бол «Жигули» сонин биш болоод байна. «Волга» тэгэхдээ «Мерседес»-тэй төсөөтэйг, бүр дуугардаг муугардаг юмтайг нь яаж олох вэ, түүнийгээ залгаж дуулуулаад л, сонсож уяраад л явж байвал аятай юм сан. Арын хаалга хэрэгтэй, хааяагүй л гар цайлгах юм хараад байдаг болчхож. Тэгээд «Волга»-аараа Воркутад тууж хүрнэ, лут ах нар маань хараг л даа, эхнэрүүд нь үхтлээ л жөтөөрхөнө дөө, ха-ха. Арын хайрцагт уудаг юм чихээстэй, ихэнх нь гадаадынх байна. Өөрийн цагаан байлгүй яах вэ, түүнээс сайн нь үгүй юм чинь. Атаархалгүй яах вэ дээ, үлгэрт гардаг тэнэг Иван л гэмээр байсан чинь ийм болчихсон байдаг... Ингээд л элч болон шогшиж, хонгор найзууд минь та нарыг хоолтой чинь залгуулах гэж, зүтгэж явна. Аз хүү байвал ёоз хүүгээр цохино, байхгүй бол усан хаван гүйтэл хуруугаа хөхөөд хэвтэнэ гэж мэд...

	Авдий Петрухийн өөрийгөө болон хамт яваа хүмүүсээ зугаацуулан шал шал гэх энэ чалчаа яриаг сонсохдоо хүн гэдэг амьтан баяжих шунал, нийтийн дуурайдаг юмыг дуурайх санаархал, нэрэлхүү зан энэ гурвын хооронд урагдаж, эдгээр нь олон нийтийн ухамсрын гурван гол тулгуур болж, хаа ч гэсэн, хэдийд ч гэсэн бэртэгчний хөдөлбөргүй ертөнц, ил, бага гамшиг, үзэл бодлын хоосрол, гуйланчлалын шалтгаан чухамхүү энэ гурван тулгуур дээр суурилдаг, дэлхий дээр бэртэгчний энэ үзэл суртлыг ямар ч хүч түүний дотор шашин ч дийлэхгүй. Хэчнээн бадрангуй зоригтой санаа энэ давагдашгүй бул хар чулууг мөргөн бут үсэрч байв даа... Өөрөө анаша түүгчдийн болзоот газар руу яг энэ үед явж байгаагаас ч хүний санаа гэдэг цуцашгүй боловч хүчгүй нь харагдаж байна... Ингэхлээр ийм л хувь заяатай болж таарч байна гэж бодож, замын турш Эзэнтэй уулзахаар дотроо бэлтгэв. Тэр бээр тулалдаанд бэлэн байх ёстой байлаа...

	Тэд гурван зуун гуч дахь километрт хоёр цагийн түрүүнд хүрч, гурван цаг гэхэд очвол зохих газраа нэгэнт очлоо. Төмөр замын дагуух гангад Петруха дөхөж очоод, өнгөрч байгаа галт тэргэнд ил явахгүй, зааврыг нь хүлээж бай гэж сануулав.

	Сүрхий ядарсан байлаа, ядралгүй ч яах вэ, өдөрт өчнөөн хол явна гэдэг! Майлаас, хялгана хоёр холилдон ургасан жалганд хилэн зүлгэн дээр тэрийн хэвтэхэд таатайхан байлаа. Алсад галт тэрэг түрчигнэх чимээ гарснаа хэрхэн чангарч километр хэртэй үргэлжлэх хүнд бөгөөд урт цувааны давхин өнгөрөхөд төмөр зам яаж хотолзон дүнгэнэж, галт тэрэг дугуйгаа начигнуулан, төмөр, тосны үнэр ханхлуулсаар сүртэй нь аргагүй хэрхэн өнгөрч, алсад хөдөлгөөний чимээ удтал тасрахгүй, эргэн тойрны их нам гүмийн дунд аажмаар яаж сарнин замхарч байгааг чагнахад аятайхан байхаа. Суудлын галт тэрэг ч зөрөөд л өнгөрч байлаа. Авдий суудлын галт тэрэг хаашаа давхиж, зорчиж яваа улсын царай хэрхэн жирэлзэн өнгөрөхийг бага байхынхаа харах дуртай тул золтой л босон харайсангүй. Ай даа, азтай улс минь намайг аваад яваач! Гэвч энэ удаа өчүүхэн ч ингэж баярлаж болохгүй, бутны ард толгойгоо өндийлгөлгүй нуугдан хэвтэж байх учиртай, түүнээс бүр долоон дор нь гэвэл энэ хэсэгт ачааны галт тэргийг дээрмийн аргаар зогсооход оролцох буюу үгүй гэхэд нүдээр үзэх ёстой байлаа. Үгүй ээ. хэн ч цувааг дээрэмдэх гээгүй, галт тэргийг зогсоож вагонд элч нарыг оруулбал цаашдаа бүх юм аяндаа бүтэх байв. Тэд ачааны вагонд нуугдаад цаашаа явах ёстой байлаа.

	Галт тэрэг цааш явсаар байлаа. Тэгснээ удтал галт тэрэг явсангүй, чив чимээгүй болов. Авдий зүүрмэглэж эхэлж байтал шүгэлдэх чимээ гарав. Петруха чагнаснаа бас шүгэлдэж, хариуд нь шүгэлдэх чимээ гарав

	— За та нар эндээ тайван хүлээж бай. Намайг дуудаж байна, би явлаа. Надгүйгээр хаашаа ч хөдөлж болохгүй, дуулаа биз. Авдий? Дуулаа биз. Ленька, ачааны галт тэрэг зогсооно гэдэг тийм амар юм биш. Нэлээн ухаан зарах хэрэгтэй гэж Петруха хэлэв

	Тэгээд тэр алга боллоо. Хагас цаг хэртэй болоод буцаж ирэв. Тэгэхдээ нэг л хачин болчихсон байв Байдал нь нэг л өөр болчихсон, нүд нь эгц харж чадахгүй гөлөлзөнө. Авдий тийм үед нэг их сэжиглэх дургүй, дэмий юм бодохгүйг хичээдэг байж. Хэнд юу тохиолдохыг хэлж барах вэ, гэнэт гэдэс нь өвдсөн байж болно... Иймээс тайван гэгчээр:

	— За Петр яав, ажил ямар байна? гэвэл,

	— Одоохондоо юмгүй ээ, хэвийн л байна. Удахгүй хөдөлнө өө гэв.

	— Ачааны галт тэрэг зогсоох нь уу?

	— Мэдээж, Ачааны галт тэргээр явах л бидний хувьд хамгийн найдвартай. Өртөөнд шөнө хүрч, цувааг бэлтгэл зам дээр зогсоолговол хамгийн сайн.

	— За тийм байдаг байж.

	Хоёулаа дуугүй болов. Петруха тамхи татан, утааг нь уушгилангаа санаандгүй юм шиг

	— Манайхны нэг нөхөр хөлөө булгалчхаж Гришан гэдэг юм. Би сая уулзлаа. Гришаны аз нь хаяж дээ. Тийм хэлтэй ямар юмаа түүх вэ тэр маань гайгүй, таягтай явж байна. Ямар өөд байх вэ. Бид чинь хэдүүл билээ, арав орчим хүн байгаа, өөр өөрсдийнхөө түүснээс жаахан жаахныг өгье. Хүн бүр бага багахан анаша өгч, түүндээ тусалъя гэсэнд Авдий:

	— Би бэлээн Ленька унтаж байна, харамлахгүй байх гэж бодож байна.

	— Ленька яах вэ, манай хүн! Авдяй, чи очиж Гришантай ярихгүй юу. Чи юм мэддэг хүн, хөлгүй хүний урмыг нь сэргээж өгвөл яасан юм...

	— Эзэн хаана байгаа юм, тэнд үү? гэж санаандгүй Авдий асуучихсанд Петруха уурлаж:

	— Чи дандаа л Эзэн. Эзэн гэх юм. Би яаж мэддэг юм? Би чамд Гришаныг ярьж байхад чи Эзнийг ярьж байдаг. Хэрэг гарвал цаадах чинь биднийг олохдоо л олно, үгүй бол тэр л биз, бид будааны улс. Чи юунд санаагаа зовоогоод байгаа юм? гэвэл

	— За яах вэ дээ. Санамсаргүй л асууж орхилоо. Тайвшир. Тэр Гришан чинь тэгээд хаа байгаа юм? Аль зүгт явах вэ? гэв.

	— Тээр тийшээ яв, тээр тэнд, бутны сүүдэрт сууж байгаа Яв. яв!

	Авдий тэр зүг яваад, удалгүй Гришаныг олж харав. Тэр бээр ногоон дунд жижигхэн эвхмэл сандал дээр мод барьчихсан сууж байлаа. Саравчтай малгай дух руугаа дарж өмсжээ. Овжин байрын тэр эр Авдийг хүрч очиж амжаагүй явтал эргэж хараад, ам руугаа гараа аваачин хоолой засав. Түүнээс холгүй бас хоёр хүн сууж байлаа. Тэд гурвуулаа ажээ. Энэ бол Эзэн байна гэж Авдий ойлгов... Авдийн алхаа нь удааширч, нуруу нь хүйт даагаад зүрх нь түргэн түргэн цохилов...

	 

	ЦААЗЫН ТАВЦАН - 2

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

Заметки

		[←1]
	 Нэг настай бөхөн — Орч.




	[←2]
	 Хуучин гэрээс судрын Эзэн хаадын гутгаар цадигт сүсэг ихт Авдий гэгч хүн зуун виваангардич мэргэнийг алуулах гэж байхад нь нууж амийг нь аварсан гэж гардаг. Үүнээс энэ нэр гарчээ, — Орч.




	[←3]
	 Обер ахлах гэсэн герман үг. Германы фашист цэргийн цолд хэрэглэгддэг. Кандаловыг тэднээс дутуугүй зэрлэг гэж харуулах гэж зохиогч энэ үгийг зориуд авсан бололтой. — Орч.




	[←4]
	 Кандалы буюу гав дөнгө гэдгээс үүссэн үг. Гавлаж дөнгөлөхөөс сийхгүй зэрлэг амьтан гэсэн утгаар зохиогч хэрэглэжээ, Орч.




	[←5]
	 Ав хоморго (араб үг)




	[←6]
	 Морфиноос гаргаж авсан нэгэн зүйл мансууруулдаг бодис — Орч.




	[←7]
	 Библийн домог ёсоор Кариотын Иуда Есүс Христосын арван хоёр шавийн нэг. Тэр бөөгийн шашны мяндагтнуудаас гучин мөнгөн зоос аваад, Есүсийг барьж өгөхөөр болжээ. Тэгээд Гефсиманы цэцэрлэгт олон цэрэг цагдаа дагуулж ирээд, олны дотор байсан Христосыг “Багш аа” гэж дуудан үнсэж цаадуулдаа дохио өгөн бариулжээ.
 




	[←8]
	 Голгоф буюу Гавал толгой нь Иерусалим хотын ойролцоо байдаг газар. Эрт дээр цагт тэнд гэмт хэрэгтнийг цаазаар авдаг байжээ Библийн домгоор тэнд Есүс Христосыг загалмайд цовдлон хороожээ. — Орч. 




	[←9]
	 Ертөнцийн эзэн Галил аймгийн Назар хотын Мари гэдэг эмэгтэйд ариун сүнсээ явуулж түүнийг хөл хүнд болгоод, Маригаас Есүс Христос мэндэлсэн гэдэг домогтой. — Орч.




	[←10]
	 ХVIII зууны эцсээр «Нэвтэрхий толь буюу шинжлэх ухаан, урлаг, гар урлалын тайлбар толь» зохиосон Д, Дидро тэргүүтэй Францын тэргүүний хэсэг сэтгэгчид. Тэд хэмжээгүй эрхт хаант ёс феодализм, сүм хийд, шашны эсрэг тэмцэх тэргүүний үзэл санааг дэвшүүлж байв. — Орч.




	[←11]
	 Эрэн сурвалжлахынхан (этгээд хэллэг) – Орч.

